
ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᒪᓕᒐᓕᕆᓂᕐᒧᑦ; 

ᐃᓄᑐᖃᓕᕆᓂᕐᒥᒃ 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᓄᕕᐱᕆ 9, 2023 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ 

ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ 

ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᐊᖓᔪᖅᑳᖅ 

ᔪᐃᓕ ᖃᐃᕐᓂᖅ, ᒥᐊᓕ ᕿᓕᖅᑎ, ᐋᑕᒻ ᓚᐃᑦᓯᑑᓐ, 

ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, 

ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, 

ᐃᓐᓇᖓᔪᖅ ᖂᑭᐊᖅ, ᔫ ᓴᕕᑲᑖᖅ, ᑯᕋᐃᒃ 

ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 10:00ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓛᒃᑯᑦ. 

ᐱᒋᐊᕐᓂᐊᓕᖅᑎᓪᓗᑕ, ᒥᔅ ᕿᓕᖅᑎ, ᑐᒃᓯᐊᓂᒃᑯᑦ 

ᐊᒻᒪᐃᔪᓐᓇᖅᑮᑦ.   

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ, ᑲᑎᒪᔨᐅᖃᑎᒃᑲᑦ, ᐃᓄᐃᓪᓗ 

ᑕᐅᑐᑦᑐᑦ ᓄᓇᕗᓕᒫᒥ, ᐊᐃᑉᐸᕋᓗ ᑏᕖᒃᑯᑦ 

ᑕᐅᑐᓐᓂᖅᐸᑦ (ᑐᓵᔨᑎᒍᑦ) ᐅᓪᓛᒃᑰᑦ 

(ᑐᓵᔨᑎᒎᕈᓐᓃᖅᑐᖅ)-ᖅᑲᒋᑦ. ᐊᖏᕐᕋᕕᔅᓴᕋ 

ᖃᓪᓖᓐᓄᐊᖅᑑᒐᓗᐊᖅ.  

 

(ᑐᓵᔨᑎᒍᑦ) ᐅᓪᓛᒃᑯᑦ ᐃᓘᓐᓇᓯ. ᐅᓪᓗᒥ 

ᑭᖑᓪᓕᖅᐹᕆᓕᕐᒥᒐᑦᑎᒍ ᖁᕕᐊᓇᖅᑐᖅ. ᑐᕌᓐᑐᒃᑯᑦ 

ᓵᓚᐅᓚᐅᕋᓗᐊᖅᑎᓪᓗᒋᑦ ᐅᓐᓄᒃ.  

 

>>ᐃᒡᓚᖅᑐᑦ 

 

ᐅᓪᓛᖃᑦᑎᐊᕆᔅᓯ.  

 

ᒥᓂᔅᑕᐃᒃ ᐅᖃᐅᓯᒃᓴᖏᑦ. ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᑕᖅᑎᖓ, ᒥᔅᑕ ᔪᐊᓇᓯ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

 

 

 

 

 

ᐊᖓᔪᖅᑳᑉ ᐅᖃᐅᓯᖓ 343 - 6(2): ᒥᓂᔅᑕ 

ᒪᓕᒐᓕᐅᕐᕕᒻᒦᓐᖏᑦᑐᖅ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ, 

ᐊᒻᒪᓗ ᐅᓪᓛᒃᑰᑦᓯᐊᖅᐸᒃᑲ ᓄᓇᕗᒻᒥᐅᓕᒫᑦ.  

 

ᐅᖃᖅᑏ, ᖃᐅᔨᒪᖁᔨᕗᖓ ᒪᓕᒐᓕᐅᖅᑎᓐᓂᒃ 

ᑖᓐᓇ ᓗᐊᓐ ᑯᓱᒐᖅ ᑕᕝᕙᓂ 

ᒪᓕᒐᓕᐅᕐᕕᒻᒦᔾᔮᓐᖏᒻᒪᑦ ᐅᓪᓗᒥ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᓄᓇᕗᑦ ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 344 - 6(2): 

ᐊᑯᓐᓂᖓᓂ ᐱᓕᕆᐊᒃᓴᑦ ᕿᒥᕐᕈᔭᐅᓂᖏᑦ 

(ᐊᕿᐊᕈᖅ, ᐸ) 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᐅᓪᓛᒃᑯᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑰᖅᐸᒃᑲ 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒻᒥᐅᑕᐃᑦ ᓈᓚᑦᑐᑦ 

ᐊᒻᒪᓗ ᑕᕝᕗᖓ ᐳᓛᕆᐊᖅᓯᒪᔪᑯᓗᐃᑦ, 

ᐱᓗᐊᓐᖑᐊᖅᑐᐃᑦ ᐃᓐᓇᑯᓗᑉᐳᑦ ᑕᕝᕙᓃᑦᑐᑦ.  

 

(ᑐᓵᔨᑎᒍᑦ) ᐅᖃᖅᑏ, ᓂᑯᕕᑦᑐᖓ ᐅᓪᓗᒥ 

ᑕᐃᓯᒍᒪᓪᓗᖓ ᖁᔭᓕᒍᒪᓪᓗᖓ 

ᒪᓕᒐᓕᐅᖅᑎᐅᖃᑎᓐᓂᒃ.  

 

ᑲᑐᔾᔨᓗᑕ ᑖᓐᓇ ᓴᓇᓚᐅᖅᓯᒪᒐᑦᑎᒍ ᑲᑐᔾᔨᓗᑕ 

ᐱᔭᔅᓴᖅᑖᕆᓯᒪᔭᕗᑦ 

ᓴᖅᑭᔮᑦᑎᐊᓂᐊᕐᓂᕋᓚᐅᖅᓯᒪᑦᑕ 

ᓵᓐᖓᔭᔅᓴᒫᖑᓗᑕᓗ. ᑕᐃᒫᒃ ᑕᕝᕙ ᐊᐃᑉᐹᓂ 

ᐅᓂᑳᓕᐅᓕᖅᑎᓪᓗᑕ ᓱᓕ ᑲᔪᓯᕗᒍᑦ ᑖᔅᓱᒥᖓ.  

 

ᐱᓕᕆᖃᑎᒌᓐᓂᐊᕐᓂᕋᓚᐅᖅᓯᒪᒐᑦᑕ 

ᕿᑎᖓᓃᓕᖅᑎᓪᓗᒋᑦ ᕿᒥᕐᕈᓂᖃᖅᑎᓪᓗᑕ 

ᓴᖅᑭᔮᖅᑎᑦᑎᓚᐅᖅᑐᒍᑦ ᑕᐃᒫᒃ. ᐄ, 

ᑲᑐᔾᔨᖃᑎᒌᑦᑐᒍᑦ ᐱᔾᔪᑎᒐᓱᑦᑐᒋᑦ ᓄᓇᕗᒻᒥᐅᑕᐃᑦ.  

ᐅᖃᖅᑏ, ᒥᓂᔅᑕᐃᑦ ᑐᓵᓚᐅᖅᑕᕗᑦ 

ᐃᖏᕐᕋᑎᐊᖅᓯᒪᔪᓂᒃ ᐊᕐᕌᒍᓐᓂᒃ ᒪᕐᕉᓐᓂᒃ 

ᐅᖃᐅᓯᖃᖅᑎᓪᓗᒋᑦ ᐸᕐᓇᑕᐅᓯᒪᓐᖏᑦᑐᓂᒃ 

ᐊᐳᖅᑕᕈᑎᖃᖅᓯᒪᒐᓗᐊᖅᑎᓪᓗᒋᑦ ᐃᓚᖃᖅᑐᓂ 

ᓄᕙᓐᓇᕐᔪᐊᖑᔪᔪᒥ ᑏᓰᕝᕙ 2021-ᖑᑎᓪᓗᒍ.  

 

ᑕᐃᒫ ᑕᕝᕙ ᐱᒡᒐᓇᖅᑐᐃᑦ ᐊᒻᒪᑦᑕᐅᖅ 

ᐃᒫᖔᓚᔾᔪᑎᒋᔭᐅᔪᐃᑦ ᕿᒥᕐᕈᑦᑕᓚᐅᖅᑲᕗᑦ 

ᓯᕗᓪᓕᐅᖁᔭᐅᔪᐃᓪᓗ ᐊᕐᕌᒎᓐᓄᒃ ᒪᕐᕉᓂᐊᖅᑑᓐᓄᒃ. 

ᑕᐃᒫᒃ ᑕᕝᕙ ᓇᓗᓇᐃᖅᓯᓯᒪᑦᑎᐊᓪᓚᕆᒻᒪᑦ 

ᓄᓇᕗᒻᒥᐅᑦ ᐊᖏᖃᑎᒌᓐᓂᒃᑯᑦ ᒐᕙᒪᖃᖅᑐᑎ 

ᐃᖏᕐᕋᑦᑎᐊᕈᓐᓇᕐᖓᑕ.  

 

ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᐅᖃᐅᑎᒍᒪᔭᒃᑲ 

ᐅᖃᐅᓯᖏᑦ ᐃᓱᒪᒋᔭᐅᑦᑎᐊᓂᐊᕐᖓᑕ 

ᐱᔨᑦᑎᕋᑦᑎᐊᓂᖅᓴᐅᒐᓱᓪᓗᑕ 

ᓄᓇᓕᕋᓛᖑᓂᖅᓴᐅᔪᓂᒃ ᑕᐃᒫᓪᓗ ᐊᕐᕌᒎᓐᓂᒃ 

ᑲᔪᓰᓐᓇᕐᓂᐊᕋᑦᑕ ᑲᑐᔾᔨᓗᑖᒥ 

ᐱᔭᒃᓴᑦᑖᕆᓯᒪᔭᑦᑎᓐᓂ.  

 

ᑕᐃᒫᓪᓗ ᑖᒃᑯᐊ ᐊᒥᓱᐊᓘᒐᓗᐊᑦ 

ᐱᓂᐊᕐᓂᕋᖅᓯᒪᔭᕗᑦ ᐱᒐᓱᐊᕈᓐᓇᕐᓂᐊᕋᑦᑎᒍ 

ᐱᔭᒃᓴᖅᑖᕆᓯᒪᔭᑦᑎᓐᓂ ᐅᓂᒃᑳᓕᐅᒃᑲᓐᓂᓛᕐᓗᑕᓗ 

2024-ᒥ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓄᓪᓗ, ᒥᔅᑕ ᑕᐃᕕᑎ ᐊᕿᐊᕈᖅ.  

ᐃᖃᓗᓕᕆᔨᒃᑯᑦ ᓇᑦᑎᓕᕆᔨᒃᑯᓪᓗ 

ᐅᐸᓗᖓᐃᔭᐃᓂᕐᒧᑦ ᐸᕐᓇᐅᑎ (ᐊᕿᐊᕈᖅ, 

ᑕ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ 

ᓄᑖᕈᕆᐊᖅᑐᒥᒃ ᖃᐅᔨᑎᑦᑎᓇᓱᑦᓱᖓ ᑖᓐᓇ 

ᐱᓕᕆᕕᒋᔭᕋ ᐱᕙᓪᓕᐊᔪᓕᕆᔩᑦ ᐊᒻᒪᓗ 

ᐃᖏᕐᕋᔪᓕᕆᔨᒃᑯᑦ ᐱᓕᕆᓯᒪᕗᑦ ᐃᖃᓗᓕᕆᓂᕐᒧᑦ 

ᐊᒻᒪᓗ ᓇᑦᑎᓕᕆᓂᕐᒧᑦ ᐸᕐᓇᐅᑎᓂᒃ ᑕᕝᕗᖓ 

ᐊᕐᕌᒍᓂᒃ 2023-2028-ᒧᑦ. ᐅᐱᒍᓱᑉᐳᖓ ᑕᒪᐅᖓ 

ᑖᓐᓇ ᐅᓂᒃᑳᖅ ᐸᕐᓇᐅᑎᒋᔭᐅᓯᒪᔪᖅ 

ᐱᓇᓱᐊᕈᓯᐅᓚᐅᖅᑐᒥ ᑭᐳᑦᑎᓐᓅᓚᐅᕋᑦᑎᒍ.  

 

ᑖᒃᑯᐊ ᑲᑐᔾᔨᓗᑕ ᐱᓕᕆᔭᑦᑎᓐᓂᒃ ᑖᓐᓇ 

ᐱᓕᕆᕕᒋᔭᕋ ᐱᒋᐊᖅᑎᑦᑎᓯᒪᒻᒪᑦ ᑕᒪᒃᑯᓂᖓ 

ᐊᔾᔨᒌᓐᖏᑦᑐᓂᒃ ᖃᓄᖅ ᑮᓇᐅᔭᓂᒃ 

ᓴᖅᑮᑲᓐᓂᕈᓐᓇᕋᑦᑕᑭᐊᖅ. ᑖᒃᑯᐊ ᐃᖃᓗᓕᕆᔩᑦ 

ᐊᒻᒪᓗ ᓇᑦᑎᓕᕆᔩᑦ ᐸᕐᓇᐅᑎᒥᒃ ᓴᖅᑮᓚᐅᕐᒪᑕ 

ᑖᒃᑯᓂᖓ ᐊᔾᔨᒌᓐᖏᑦᑐᓂᒃ ᐱᓕᕆᑎᑦᑎᓇᓱᒃᓱᑕ 

ᑖᒃᑯᓄᖓ ᓄᓇᓕᓕᒫᓄᑦ ᖃᓄᖅ 

ᐃᑲᔪᕈᓐᓇᕋᑦᑕᑭᐊᖅ ᑖᒃᑯᓇᓐᖓᑦ ᐃᖃᓗᒐᓱᓐᓂᕐᒧᑦ 

ᐊᒻᒪᓗ ᐊᖑᓇᓱᓐᓂᕐᒧᑦ ᐊᒻᒪᓗ ᑭᓱᓂᒃ 

ᐃᓕᓐᓂᐊᕈᑎᔅᓴᓂᒃ ᑐᑭᓯᒋᐊᕈᑎᔅᓴᑲᓐᓂᕐᓄᓪᓗ 

ᕿᓂᐅᑎᒍᒪᓪᓗᑎᒍᑦ ᑖᒃᑯᓄᖓ ᑖᓐᓇ 

ᐱᕈᑦᑎᐊᓂᐊᕐᒪᑦ.  

 

(ᑐᓵᔨᑎᒍᑦ) ᑖᓐᓇ ᑐᑭᒧᐊᒍᒋᔅᓴᖅ ᐸᕐᓇᐅᑎ 

ᓴᓇᔭᐅᓚᐅᖅᓯᒪᔪᖅ ᐊᕐᕌᒍᓕᒫᒥᒃ 

ᖃᐅᔨᒋᐊᕐᓂᖃᖅᑐᑎᒃ ᐃᖅᑲᓇᐃᔭᖅᑎᕗᑦ 

ᐊᖑᓇᓱᑦᑏᑦ ᑲᑐᔾᔨᖃᑎᒌᖏᓐᓂᒃ, ᓈᓚᖃᑦᑕᖅᑐᑎᒃ 

ᐃᓄᐃᑦ ᑎᒥᖁᑎᖏᓐᓂᓪᓗ, ᐱᔪᓐᓇᐅᑎᖃᖅᑐᓂᓪᓗ 

ᐊᒻᒪᓗ ᒐᕙᒪᒃᑯᓐᓂᒃ ᖁᑦᑎᓕᕇᕈᓘᔭᐅᔪᓂᒃ, 

ᐃᖃᓗᒐᓱᑦᑎᓂᓪᓗ. ᑖᓐᓇ ᐃᖅᑲᓇᐃᔭᖅᑎᕗᑦᑕᐅᖅ 

ᑕᐅᖅᓯᕋᕆᐊᖅᑐᖅᑐᑎᒃ ᐊᑯᑭᑦᑐᓕᐊᔪᒻᒥᔪᑦ 

ᑕᑯᔭᖅᑐᖅᑐᑎᒃ ᕿᓯᓕᕆᕕᐅᔪᓂᒃ ᐊᒻᒪᑦᑕᐅᖅ 

ᐅᒥᐊᕐᔪᐊᓕᕆᔨᓂᒃ ᑲᑎᒪᖃᑎᖃᕆᐊᖅᑐᑦᑐᑎᒃ. 

ᑕᐃᒫᒃ ᑕᕝᕙ ᐸᕐᓇᐅᑎᒧᑦ 

ᐃᓚᓕᐅᔾᔭᐅᒍᓐᓇᓚᐅᖅᑐᐃᑦ. ᐃᖅᑲᓇᐃᔭᖅᑏᑦᑕᐅᖅ 

ᓄᐊᑦᑎᓚᐅᕐᒥᔪᑦ ᐊᐱᖅᓱᖅᑐᑎᒃ 300-ᓂᒃ 

ᐃᖃᓗᒐᓱᑦᑎᓂᒃ, ᓇᑦᑎᕋᓱᑦᑎᓂᒃ, 

ᓴᓇᓐᖑᐊᖅᑎᓂᓪᓗ, ᓄᓇᓕᓐᓂ 

ᓯᕗᓪᓕᐅᖁᔭᖏᓐᓂᒃ ᐱᒍᒪᔭᖏᓐᓂᒃ ᐊᒻᒪᑦᑕᐅᖅ 

ᑎᒍᔪᒪᔭᖏᓐᓂᒃ.  

 

ᐅᖃᖅᑏ, ᑖᓐᓇ ᐊᐅᓚᔾᔭᐃᒋᐊᕈᑎᔅᓴᖅ ᐸᕐᓇᐅᑎ 

ᓴᖅᑭᔮᖅᑎᑦᑎᕗᖅ ᐅᕙᒍᑦ ᑐᓵᔪᔭᖏᓐᓂᒃ 

ᐱᓕᕆᒋᐊᕐᓂᕆᓂᐊᖅᑕᑎᓐᓂᓪᓗ ᐱᓪᓗᒍ 

ᐃᖃᓗᓕᕆᓂᖅ ᓇᑦᑎᓕᕆᓂᕐᓗ ᑲᔪᓯᑎᒋᐊᕐᓗᒍ 

ᐊᒻᒪ ᐱᕕᔅᓴᖃᖅᑎᑦᑎᓗᑕ ᐋᖅᑭᒋᐊᕐᕕᔅᓴᒥᒃ 

ᐱᓕᒻᒪᔅᓴᐃᕕᔅᓴᓂᒃ ᓴᓐᖏᓕᖅᑎᑦᑎᒋᐊᕐᓂᕐᒥᓪᓗ 

ᓄᓇᓕᓐᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4114 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ 

ᐋᓐᓂᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

ᖃᓄᐃᓕᖓᓕᕐᓂᖏᑦ 

ᓇᓪᓕᐅᒃᑯᒫᖃᓐᖏᑦᑐᒃᑯᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᑲᔫᓯᐊᓄᑦ 

ᐋᔩᖃᑎᒌᒍᑕᐅᔪᑦ (ᒪᐃᓐ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓛᑦᓯᐊᖅ 

ᑲᑎᒪᔨᐅᖃᑎᒃᑲ, ᑕᐅᑐᒋᐊᖅᑐᖅᓯᒪᔪᓪᓗ.  
 

(ᑐᓵᔨᑎᒍᑦ) ᐅᖃᖅᑏ, ᐊᒥᓱᑦ ᓄᓇᕗᒻᒥ ᐋᓐᓂᐊᖅᑐᓕᕆᓂᕐᒧᑦ 

ᐱᔨᑦᓯᕐᓃᑦ ᐊᑭᓕᖅᑕᐅᕙᑉᐳᑦ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᓄᑦ ᐱᓕᕆᐊᕐᒧᑦ. 

ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ 

ᐃᑲᔫᓯᐊᖅᑐᓕᕆᔨᒃᑯᑦ ᑮᓇᐅᔭᖏᑦ ᐊᑭᓖᓲᑦ ᐃᓚᖏᓐᓄᑦ 

ᐊᑭᓕᖅᑕᐅᓯᒪᓐᖏᑦᑐᓄᑦ ᓄᓇᕗᒻᒥ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑲᒪᒋᔭᐅᖃᑦᑕᕐᓂᕐᒧᑦ 

ᐱᕙᒌᔭᖅᑕᐅᓯᒪᔪᒧᑦ, ᐱᓗᐊᓐᖑᐊᖅᖢᓂ ᓄᓇᕗᒻᒥ ᐃᓄᖕᓄᑦ. 

ᓇᓪᓕᐅᒃᑯᒫᖃᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ 

ᐃᑲᔫᓯᐊᖅ ᐱᕕᒡᔪᐊᖑᑎᒋᔪᖅ ᑮᓇᐅᔭᑎᒍᑦ ᐃᑲᔪᖅᑕᐅᓂᖅ 

ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔮᖃᕋᑦᑕ 

ᐱᔭᕇᖅᑕᐃᓐᓇᕆᓗᒋᑦ ᐊᑯᓐᓂᖏᓐᓃᑦᑐᑦ ᐱᔭᕇᕆᐊᓖᑦ 

ᐱᑕᖃᕇᖅᑐᑦ ᖃᓄᐃᖏᑦᑎᐊᕐᓂᕐᒧᑦ ᑲᒪᒋᔭᐅᑦᑎᐊᕐᓂᕐᒧᑦ 

ᐱᓕᕆᐊᒃᓴᓂᒃ ᐊᒻᒪ ᐱᐅᓯᕚᓪᓕᖅᑎᑦᑎᓂᖅ 

ᐱᔨᑦᑎᕋᐅᑕᐅᔪᓂᒃ ᐃᓄᖕᓄᑦ ᓄᓇᕘᕐᒥᐅᓄᑦ 
 

ᓄᒫᓱᒍᑎᒋᔭᕋ ᐅᓂᒃᑳᖅᑕᕋ ᒫᓐᓇ ᐊᑐᖅᑕᐅᔪᖅ 

ᓇᓪᓕᐅᒃᑯᒫᖃᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᑦ 

ᒥᑭᓗᐊᕐᒪᑦ ᓄᓇᕘᕐᒥᐅᑦ ᐃᓄᒋᐊᒃᓯᕙᓪᓕᐊᑎᓪᓗᒋᑦ ᓄᓇᕗᑦ 

ᓇᓪᓕᐅᒃᑯᒫᖃᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ 

ᐃᑲᔫᓯᐊᖅ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᖅᑐᓄᑦ 

ᐊᑭᓕᖅᓲᑕᐅᔪᑦ $107.8 ᒥᓕᐊᓐᖑᓚᐅᖅᑐᑦ 2022-2023-ᒥ 

ᑭᓯᐊᓂ ᐃᑲᔫᓯᐊᕆᓯᒪᔭᕗᑦ ᒐᕙᒪᑐᖃᕐᑯᓐᓂᒃ 

ᐊᒥᒐᓗᐊᓪᓚᑦᑖᓚᐅᕐᒪᑦ ᐊᑭᑭᒡᓕᒋᐊᓚᐅᖅᑕᕗᑦ ᒐᕙᒪᑐᖃᒃᑯᑦ 

ᐱᓕᕆᐊᖏᓐᓂᒃ $13.0-ᒥᓕᐊᓐ ᐊᕐᕌᒎᓚᐅᖅᑐᒥ.  
 

ᕿᒥᕐᕈᐊᖅᖢᒋᑦ ᐊᕐᕌᒎᔪᒥ - 

ᐃᒪᓐᓇᐅᓂᐊᖅᑐᖃᐃᖅᓯᒪᓚᐅᖅᑐᒍᑦ ᓇᓪᓕᐅᒃᑯᒫᖃᖏᑦᑐᓄᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᑦ ᐋᓐᓂᐊᕕᓕᐊᕈᑕᐅᔪᑦ 

ᐊᑭᖃᓚᐅᖅᑐᑦ $112.8-ᒥᓕᐊᓂᒃ ᒫᓐᓇ ᐊᖏᕈᑎᒋᔭᐅᔪᖅ 

ᒪᓕᒃᖢᒍ, ᓂᕆᐅᒃᐳᒍᑦ $91.7ᒥᓕᐊᓂᒃ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ 

ᐃᑲᔫᓯᐊᓂᒃ. ᐃᒪᓐᓇ ᑐᑭᖃᖅᐳᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᐱᕆᔭᐅᔪᑦ 

ᐊᑭᑭᒡᓕᐊᖅᓯᖁᔭᐅᓪᓗᑎᒃ ᑖᔅᓱᒥᖓ ᒐᕙᒪᑐᖃᒃᑯᑦ 

ᐱᓕᕆᐊᖏᓐᓂᒃ $21-ᒥᓕᐊᓂᒃ 2023-2024-ᒥ. ᑖᓐᓇ $21 

ᒥᓕᐊᓐ ᐊᓯᖏᓐᓄᑦ ᑐᕌᖓᔪᓐᓇᖅᑐᖅ ᓄᓇᕗᒻᒥ.  
 

(ᑐᓵᔨᑎᒎᕈᓐᓃᖅᑐᖅ) ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓱᓕ 

ᐱᓕᕇᓐᓇᖅᑑᒐᓗᐊᑦ ᓄᓇᕗᒻᒥ ᓇᓪᓕᐅᒃᑯᒫᖃᖏᑦᑐᓄᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᖅ 

ᐋᔩᖃᑎᒌᒍᑎᒌᓐᓇᖅᑕᕗᑦ, ᑭᓯᐊᓂ 

ᐊᑲᐅᒃᓴᕈᓐᓃᖅᓯᒪᓪᓚᕆᒃᑐᒍᑦ ᐱᕙᓪᓕᐊᓂᖃᓐᖏᓗᐊᕐᒪᑦ 

ᐃᓂᒋᔭᕗᑦ ᓄᓇᖃᖅᑳᖅᓯᒪᔪᓄᑦ ᐱᔨᑦᑎᕋᐅᑎᑦ ᑲᓇᑕᒥ 

ᐊᑕᖏᕐᓗᒍ ᑮᓇᐅᔭᖃᖅᑎᑦᑎᔭᕆᐊᖃᕐᒪᑕ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ 

ᐃᑲᔫᓯᐊᓂᒃ ᐃᑲᔪᖅᓱᑦᑎᐊᕐᓗᒋᓪᓗ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᔨᑦᑎᕋᐅᑎᑦ ᓄᓇᕗᒻᒥ 

ᐃᓄᖕᓄᑦ.  
 

ᑲᓇᑕᐅᑉ ᒐᕙᒪᒃᑯᖏᑦ ᐅᖃᖁᕙᕗᑦ ᐊᖑᒻᒪᑎᖁᓪᓗᒋᑦ 

ᐅᒃᐱᕆᔭᐅᓪᓗᑎᒃ ᑲᒪᒋᔭᒃᓴᖏᓐᓂᒃ ᐊᒻᒪᓗ 

ᑲᒪᒋᓂᐊᕐᓗᒋᑦ ᑕᒪᒃᑯᐊ ᑮᓇᐅᔭᐃᑦ 

ᐊᒥᒐᕐᓂᕆᕙᒃᑕᖏᑦ. ᑮᓇᐅᔭᖅ ᐊᑭᑭᒡᓕᐊᖅᑕᓕᓛᕗᑦ 

ᒐᕙᒪᑐᖃᒃᑯᑦ ᓄᓇᕘᒥ ᓇᓪᓕᐅᒃᑯᒫᖃᖏᑦᑐᓄᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᖑᕙᒃᑐᖅ, 

ᑮᓇᐅᔭᖅ ᐲᖅᓯᕕᐅᕙᖕᒪᑦ ᐊᓯᖏᓐᓄᑦᑕᐅᖅ 

ᒐᕙᒪᐅᔪᓄᑦ ᓄᓇᕘᒥ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐱᓕᕆᐊᓂᒃ ᐊᒻᒪ ᐱᐅᓯᕚᓪᓕᕈᑎᒃᓴᖏᓐᓄᑦ 

ᐱᔨᑦᑎᕋᖅᑕᐅᔾᔪᑎᖏᓐᓄᑦ 

ᐃᑲᔪᖅᑕᐅᒃᑲᓐᓂᕈᑎᒃᓴᖏᓐᓄᑦ ᓄᓇᕘᕐᒥᐅᑦ ᑲᓇᑕᐅᑉ 

ᒐᕙᒪᒃᑯᖏᑦᑕ ᐱᓕᕆᖃᑎᖏᑦ ᓄᓇᖃᖅᑳᖅᓯᒪᔪᓄᑦ 

ᐱᔨᑦᑎᕋᐅᑎᑦ ᑲᓇᑕᒥ ᑮᓇᐅᔭᖃᖅᑎᑦᑎᑦᑎᐊᖁᓪᓗᒋᑦ 

ᑕᒪᑐᒥᖓ ᐱᓕᕆᐊᒃᓴᒥᒃ. ᒐᕙᒪᑐᖃᒃᑯᑦ ᐃᑲᔫᑎᖏᑦ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ 

ᐃᑲᔫᓯᐊᓄᑦ ᓄᓇᕗᒻᒥ ᑕᒪᐃᓐᓄᑦ ᖃᖓᑦᑕᐅᑎᓄᑦ 

ᐊᑭᓕᖅᓱᕆᐊᓕᖕᓄᑦ ᐊᒻᒪ ᐊᒡᓚᕝᕕᓕᕆᔾᔪᑎᓄᑦ 

ᓈᒻᒪᓐᖏᒻᒪᑕ ᐃᓱᒪᒋᓪᓗᒍ ᐊᖏᓂᖓ, ᖃᓄᖅ 

ᐊᖏᑎᒋᓂᖓ, ᐊᒻᒪ ᐱᒻᒪᕆᐅᓂᖓ ᐱᓕᕆᐊᒧᑦ.  
 

(ᑐᓵᔨᑎᒍᑦ) ᐆᒃᑐᖃᐅᑎᓕᒫᑦᑎᐊᑦ, ᐅᖃᖅᑎᑦᑎᔩ, 

ᐋᓐᓂᐊᖅᑐᓕᕆᓂᖅ ᓄᓇᕘᒥ ᐊᔪᕐᓇᕐᓂᕆᔭᖓ 

ᐊᑭᑐᔪᐊᓘᓪᓗᓂᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑲᔪᓯᓂᖃᕐᓂᐊᖅᑐᑦ ᖀᓃᓐᓇᕐᓗᑎᒃ ᓇᑭᒃᑲᓐᖅ 

ᐃᓚᓕᐅᑎᒃᑲᓐᓂᕈᓐᓇᖅᑐᓂᒃ ᑮᓇᐅᔭᓂᒃ 

ᐊᐅᓚᑦᑎᐊᕈᑎᒃᑲᓐᓂᕆᔪᓐᓇᖅᑕᖓᓂᒃ 

ᐋᓐᓂᐊᖅᑐᓕᕆᓂᐅᑉ ᐋᖅᑭᒃᑕᐅᓯᒪᔪᑦ 

ᐃᖏᕐᕋᓂᕆᔭᖓ. ᑕᐅᑐᒃᖢᒍ ᓄᓇᕗᑦ 

ᐃᓄᒋᐊᒃᓯᕙᓪᓕᐊᓂᖓ ᐊᖏᒡᓕᕙᓪᓕᐊᓂᕆᔭᖓᓗ 

ᐱᒋᔭᕆᐊᖃᖅᑐᕗᑦ ᐊᔪᕐᓇᖅᑐᓂᒃ ᐱᔭᕆᑦᑐᖅᓯᒪᔪᓂᒃ 

ᑲᒪᒋᔭᐅᔭᕆᐊᖃᖅᑐᑦ ᐱᔭᕆᐊᖃᓪᓚᑦᑖᕋᑦᑎᒍᑦ 

ᐊᑯᓂᐅᔪᒥᒃ ᓇᓗᓇᖏᓪᓗᓂ ᓄᓇᕘᒥ 

ᓇᓪᓕᐅᒃᑯᒫᖃᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ 

ᐃᑲᔫᓯᐊᖅ ᐊᖏᖃᑎᒌᒍᑎ ᐃᑲᔪᖅᑐᐃᓗᓂ 

ᐱᔭᕆᐊᖃᓪᓚᕆᒃᑐᓂᒃ ᐋᓐᓂᐊᖅᑐᓕᕆᓂᕐᒧᑦ 

ᐃᓄᖕᓄᑦ. ᓄᓇᕘᒥ ᑎᑭᐅᑎᓗᒍ ᐊᑲᐅᓈᑦᑎᐊᖅᑐᒥᒃ 

ᐊᑯᓂᐅᔪᒥᒡᓗ ᑲᔪᓯᑯᑖᒎᓐᓇᖅᑐᒥᒃ ᐊᖏᖃᑎᖃᕐᓂᖅ 

ᓄᓇᕗᒻᒥ ᓇᓪᓕᐅᒃᑯᒫᖃᖏᑦᑐᓄᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᖅ 

ᑮᓇᐅᔭᐃᓐᓈᖏᓐᓂᖏᓐᓂᒃ - ᑭᓯᐊᓂᓕ ᑕᑯᔪᒪᒐᑦᑎᒍᑦ 

ᐱᐅᓂᖅᓴᒥᒃ ᐋᓐᓂᐊᖅᑐᓕᕆᓂᖅ 

ᑕᑯᒃᓴᐅᓪᓚᑦᑖᖅᑐᓂᒃ ᐱᐅᓂᖅᓴᓂᒡᓗ 

ᐋᓐᓂᐊᖅᑐᓕᕆᓂᖅ ᐱᔨᑦᑎᕋᖅᑕᐅᔭᕆᐊᖃᕐᓂᖓ 

ᓄᓇᕘᓕᒫᑦᑎᐊᒥ. (ᑐᓵᔨᑎᒎᕈᓐᓃᖅᑐᖅ) ᒪ'ᓇ, 

ᐅᖃᖅᑎᑦᓯᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐅᖃᐅᓯᓕᕆᓂᕐᒧᑦ, ᒥᔅᑕ ᖃᐃᕐᓂᖅ.  



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4115 

ᐊᖓᔪᖅᑳᑉ ᐅᖃᐅᓯᖓ 347 - 6(2): 

ᐅᖃᐅᓯᓕᕆᓂᕐᒧᑦ ᒥᓂᔅᑕᐅᑉ 

ᐊᕐᕌᒍᑕᒫᖅᓯᐅᑦ ᐅᓂᒃᑳᖓ (ᖃᐃᕐᓂᖅ) 
 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓪᓛᓴᒃᑯᑦ ᓄᓇᕗᒻᒥᐅᑦ, ᐅᓪᓛᓴᒃᑯᓪᓗ 

ᒪᓕᒐᓕᐅᖅᑏᑦ, ᑐᓐᖓᓱᒋᑦᑎ ᐳᓛᖅᑎᐅᔪᓯ.  
 

ᐅᖃᖅᑎᑦᑎᔩ, ᐅᓪᓛᖑᔪᖅ ᓂᑯᕕᔾᔪᑎᖃᖅᐳᖓ 

ᑖᔅᓱᒧᖓ ᒥᓂᔅᑑᑎᓪᓗᖓ ᐅᖃᐅᓯᓕᕆᓂᕐᒧᑦ ᑖᒃᑯᐊ 

ᑕᕝᕗᓐᖓᓚᐅᖅᓯᒪᔭᒃᑲ ᐅᓂᒃᑳᓕᐊᕆᔭᐅᓯᒪᔪᐃᑦ 

2021-ᒥᑦ 2022-ᒧᑦ ᑕᕝᕗᓐᖓᓚᐅᖅᐸᒃᑲ 

ᐱᓇᓱᐊᕈᓯᐅᓚᐅᖅᑐᒥ.  
 

ᐅᖃᖅᑎᑦᑎᔩ, ᑕᕝᕗᓐᖓ ᒥᓂᔅᑑᓕᓵᖅᑐᖓ 

ᐅᖃᐅᓯᓕᕆᓂᕐᒧᑦ ᑖᒃᑯᐊ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᓕᐊᕆᓯᒪᔪᐃᑦ ᑖᒃᑯᓂᖓ ᑕᑯᓯᒪᖕᒪᑕ ᓄᓇᓖᑦ 

ᐱᓕᕆᐊᕆᓯᒪᔭᖏᓐᓂᒃ ᐊᒻᒪᓗ 

ᓴᖅᑭᑎᑦᑎᕙᓪᓕᐊᖃᑦᑕᕐᓂᖏᓐᓂᒃ ᐅᖃᐅᓯᓕᕆᓂᖅ 

ᑕᒪᓐᓇ ᐱᔾᔪᑎᒋᓪᓗᒍ. ᐊᓯᐅᑎᑦᑎᑦᑕᐃᓕᒪᕐᓂᖅ, 

ᐱᔪᒥᓇᖅᓴᐃᓂᖅ, ᐊᒻᒪᓗ ᐆᒻᒪᖅᑎᑦᑎᒋᐊᒃᑲᓐᓂᖅ 

ᐅᖃᐅᓯᕐᒥᒃ. ᑕᕝᕙᓂ 2021-2022 ᒥᓂᔅᑕ 

ᐅᖃᐅᓯᓕᕆᓂᕐᒧᑦ ᐅᓂᒃᑳᓕᐊᕆᖃᑦᑕᖅᑕᖓ 

ᐊᕐᕌᒍᑕᒫᑦ.  
 

ᑕᐃᒪᓕ ᑕᕝᕙᓂ ᒪᓕᒐᓕᐅᕐᕕᖕᒥ, ᒪᓕᒐᓕᐅᖅᑏᑦ, 

ᐊᒻᒪᓗ ᐃᓄᑐᐃᓐᓇᐃᑦ, ᑖᔅᓱᒥᖓ 

ᕿᒥᕐᕈᑦᑎᐊᖁᒐᓗᐊᖅᐸᒃᑲ ᖃᓄᖅ ᑕᒪᓐᓇ ᐃᓄᒃᑎᑐᑦ 

ᐅᖃᐅᓯᓕᕆᓂᖅ ᐱᓕᕆᕙᓪᓕᐊᖃᑦᑕᕐᓂᕗᑦ ᑕᒪᓐᓇ 

ᐃᑲᔪᖅᓲᑎᖃᕋᓱᖕᓂᖓᓪᓗ ᑖᒃᑯᓇᓐᖓᑦ ᓄᓇᕗᒻᒥ 

ᒐᕙᒪᒃᑯᓐᓂᒃ ᓴᖅᑭᔮᖅᑎᑕᐅᖕᒪᑦ. ᑖᒃᑯᐊᓕ 

ᐃᓚᐅᓚᐅᕆᕗᐃᑦ 19 ᓄᓇᓕᐅᔪᐃᑦ ᑕᒪᑐᒥᖓ 

ᐱᓕᕆᖃᑎᖃᖅᑎᓪᓗᒋᑦ, ᐊᒻᒪᓗ 4,000-ᖑᔪᐃᑦ ᑕᐃᒪ 

ᐅᖃᐅᓯᓕᕆᓂᕐᒧᑦ ᓴᖅᑭᑕᐅᓯᒪᖕᒪᑕ ᖃᓄᖅ ᑕᒪᓐᓇ 

ᐃᓕᓐᓂᐊᕈᑕᐅᒃᑲᓐᓂᕈᓐᓇᖃᑦᑕᕐᒪᖔᑦ 

ᓄᓇᕗᒻᒥᐅᓕᒫᓄᑦ.  
 

ᐅᖃᖅᑎᑦᑎᔩ, ᑖᒃᑯᐊ ᐃᓕᖅᑯᓯᓕᕆᔨᒃᑯᓪᓕ ᑕᐃᒪ 

ᑖᔅᓱᒥᖓ ᑲᒪᒋᔭᖃᖃᑦᑕᖅᐳᐃᑦ 

ᐊᐃᑦᑑᑕᐅᖃᑦᑕᖅᑕᖏᑦ ᐃᑲᔫᑎᒋᖃᑦᑕᖅᑕᖏᓐᓂᒡᓗ 

ᑕᒫᓂ ᐃᑲᔪᕋᓱᒃᑎᓪᓗᒋᑦ ᐅᖃᐅᓯᓕᕆᓂᕐᒥᒃ 

ᓴᖅᑭᔮᖅᑎᑎᑦᑎᐊᕋᓱᒃᑎᓪᓗᒋᑦ ᐊᒻᒪᓗ 

ᐊᓯᐅᑎᑦᑎᑦᑕᐃᓕᒪᑎᓪᓗᒋᑦ ᐊᒻᒪᓗ 

ᐆᒪᑎᑦᑎᑦᑎᐊᕋᓱᒃᑎᓪᓗᒋᑦ ᑕᒪᑐᒥᖓ ᐅᖃᐅᓯᕐᒥᒃ. 

ᑖᓐᓇ ᓇᓗᓇᐃᖅᓯᑦᑎᐊᕋᒪ ᑖᓐᓇ ᐊᕐᕌᒍᓕᒫᒧᑦ 

ᐅᓂᒃᑳᓕᐊᕆᓯᒪᔪᖅ ᐃᒪᓐᓇ ᓇᓗᓇᐃᖅᓯᓯᒪᒋᕗᖅ 

ᓴᓂᑭᓗᐊᕐᒥ ᓴᖅᑭᑎᑦᑎᓯᒪᒋᕗᐃᑦ ᓄᑕᖅᑲᓄᑦ 

ᐅᖃᓕᒫᒐᐅᔪᓐᓇᖅᓯᑎᓪᓗᒋᑦ ᐅᖃᐅᓯᖏᓐᓂᒃ 

ᐊᑐᖅᑎᓪᓗᒋᑦ ᑖᒃᑯᐊ ᐊᒻᒪᓗ ᐃᓐᓇᕐᓂᒃ 

ᐊᐱᖅᓱᖃᑦᑕᓚᐅᕆᕗᐃᑦ.  

 

ᑕᒪᓐᓇ ᐅᖃᐅᓯᖅᐳᑦ ᐊᔾᔨᒌᓐᖏᓐᓂᖏᓐᓂᒃ ᓄᓇᓕᖕᓂ 

ᐅᖃᐅᓯᖃᑎᒌᓐᖏᓐᓂᒃᑯᑦ ᑕᒪᓐᓇ 

ᓴᖅᑭᔮᖅᑎᑦᑎᑦᑎᐊᕐᒪᑦ ᑕᒪᓐᓇ  

ᐆᒪᑎᒃᑲᓐᓂᕆᐊᖅᑎᓪᓗᑎᒍ ᖃᓄᖅ ᑕᒪᒃᑯᐊ 

ᐅᖃᐅᓯᖃᑎᒌᖏᓐᓂᒃᑯᑦ ᐱᓕᕆᑎᓪᓗᑕ. ᐊᓯᖏᓐᓂᒡᓗ 

ᑕᒪᒃᑯᐊ ᑲᑎᖅᓱᐃᖃᑦᑕᕆᕗᐃᑦ ᑕᒪᒃᑯᓂᖓ 

ᐅᖃᐅᓯᑐᖃᕐᓂᒃ, ᐊᒻᒪᓗ ᐅᖃᐅᓯᕐᒥᒃ 

ᑐᓐᖓᕕᖃᖅᖢᑎᒃ, ᐊᒻᒪᓗ ᑖᒃᑯᐊ 

ᐅᖃᐅᓯᖃᑎᒌᓐᖏᓐᓂᒃᑯᑦ ᑖᒃᑯᐊ ᐃᓄᐃᑦ 

ᓇᓗᓇᐃᔭᐅᑎᖏᓐᓂᒃ ᑐᑭᓕᐅᖅᓯᒪᔪᓂᒃ ᐅᖃᖅᓯᒪᔪᑦ.  
 

ᐅᖃᖅᑎᑦᑎᔩ, ᐊᔭᐅᖅᑐᐃᑦᑎᐊᕋᓗᐊᖅᐳᖓ 

ᑎᓕᐅᕆᓪᓗᖓᓗ ᓄᓇᕗᒻᒥᐅᓂᒃ 

ᕿᒥᕐᕈᔭᐅᑦᑎᐊᖁᓪᓗᒋᑦ ᑖᒃᑯᐊ ᐊᐃᑦᑑᑕᐅᖃᑦᑕᖅᑐᐃᑦ 

ᐃᑲᔫᑕᐅᖃᑦᑕᖅᑐᐃᑦ ᑕᕝᕙᓂ ᐊᑐᐊᒐᖏᓐᓂᒃ. ᑕᕝᕙᓂ 

ᒥᓂᔅᑑᑎᓪᓗᖓ ᐅᖃᐅᓯᓕᕿᓂᕐᒧᑦ ᐊᕐᕌᒍᓕᒫᖅ 

ᐅᓂᒃᑳᓕᐊᕆᔭᐅᓯᒪᔪᖅ ᐃᓕᖅᑯᓯᓕᕆᔨᒃᑯᓐᓂᒃ 

ᐃᑭᐊᖅᑭᕕᒃᑯᑦ ᑕᑯᒋᐊᑦᑎᐊᕈᓐᓇᖅᑕᓯᐅᒃ ᖃᓄᖅ 

ᑕᒪᒃᑯᐊ ᐱᓕᕆᐊᖑᑦᑎᐊᖃᑦᑕᕈᓐᓇᖅᑐᐃᑦ 

ᐃᑲᔫᑕᐅᔪᓐᓇᖃᑦᑕᖅᑐᐃᑦ ᓴᖅᑭᔮᕈᓐᓇᕐᒪᖔᑕ 

ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᒪᓕᒐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  
 

ᐊᖓᔪᖅᑳᑉ ᐅᖃᐅᓯᖓ 348 - 6(2): 

ᐸᓖᓯᒃᑯᓐᓂᒃ ᐊᖓᔪᖅᑳᖅ ᒥᓛᓐᓴᓐ 

(ᐊᕿᐊᕈᖅ, ᑕ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑐᖅᑐᕋᖃᑦᑕᓗᐊᒧᑦ 

ᒪᒥᐊᕝᕕᒋᑉᐸᕇᖅᐸᕋ ᐊᑎᖓ 

ᐅᖃᑦᑎᐊᓐᖏᑖᓗᒋᑳᓪᓚᑯᒃᑯ 

ᐃᕐᖑᑖᓚᑐᐃᓐᓇᖃᑦᑕᕋᒃᑯ ᑖᓐᓇ.  
 

ᐅᖃᖅᑎᑦᑎᔩ, ᐃᓕᔅᓯᓐᓂᒃ ᒪᓕᒐᓕᐅᖅᑎᐅᖃᑦᑎᓐᓂᒃ 

ᐅᕙᓐᓂᒃ ᐱᖃᑎᖃᖁᔨᒐᓗᐊᖅᐳᖓ ᑖᔅᓱᒥᖓ 

ᐅᐱᒋᔪᒪᓪᓗᒍ ᐸᓖᓯᒃᑯᓐᓂᒃ ᓵᔾᔭᕈᖅᑐᖅ ᐹᓖᓐ 

ᒥᓛᓐᓴᓐ, ᑖᒃᑯᐊ ᑎᒃᑯᐊᖅᑕᐅᓚᐅᕐᒪᑦ 

ᑲᒥᓯᓇᕆᔭᐅᔪᓄᑦ ᐸᓖᓯᒃᑯᓐᓄᑦ ᑖᓐᓇ (ᑐᓵᔨᑎᒍᑦ) 

ᐊᖓᔪᖅᑳᓪᓚᕆᐊᑕ ᐃᑲᔪᖅᑎᑖᖑᔪᖅ 

(ᑐᓵᔨᑎᒎᕈᓐᓃᖅᑐᖅ) “ᐱ” ᐊᓪᓚᕝᕕᖓᓄᑦ 

ᐊᕕᒃᑐᖅᓯᒪᓂᕆᔭᖏᓐᓂ ᐸᓖᓯᒃᑯᑦ.  

 

>>ᐸᑦᑕᑐᖅᑐᑦ 
 

(ᑐᓵᔨᑎᒍᑦ) ᑖᓐᓇ ᐃᓂᐅᔪᖅ ᑲᒪᒋᔭᖃᕐᓂᐊᖅᑐᖅ 

ᓇᓗᓇᐃᖅᓯᓂᕐᒧᑦ ᐱᓕᕆᐊᑦᓴᕆᔭᐅᔪᑦ, 

ᑕᐅᑐᖅᑰᖅᑕᖓᑦ ᐱᒻᒪᕆᐅᓂᖓᓄᓪᓗ ᐸᓖᓯᒃᑯᑦ 

ᐃᑉᐱᒋᔭᐅᓯᐊᕐᓂᖏᓐᓄᑦ ᐱᔨᑦᓯᕋᖅᑎᓪᓗᒍ ᓴᓐᖏᔪᒥᒃ 

ᑲᓲᑎᑎᑦᓯᓂᕐᒧᑦ ᐸᓖᓯᒃᑯᑦ ᐊᐅᓚᑦᓯᓂᖏᓐᓄᑦ 

ᓄᓇᓖᓪᓗ. ᐊᖓᔪᖅᑳᖅ ᐱᓕᕆᐊᖃᓪᓗᐊᑕᖅᐸᑉᐳᑦ 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᓗᓇᐃᖅᓯᓂᕐᒧᑦ ᐸᓖᓯᓂᒃ ᐅᐸᒃᑕᐅᖅᑳᖅᐸᑦᑐᓂᒃ 

ᓇᒻᒥᓂᖅ ᐱᓕᕆᐊᖃᖁᓪᓗᒋᑦ ᖁᑦᑎᓂᖅᐹᓂᒃ 

ᓱᓕᑦᓯᐊᕐᓂᕐᒥᒃ ᐊᒻᒪ ᐅᐱᒍᓱᓐᓂᕐᒥᒃ ᑲᔪᓯᑎᑦᓯᓂᕐᒧᑦ 

ᐸᓖᓯᓕᕆᔾᔪᓯᕐᓂᒃ ᓄᓇᓕᑦᑎᓐᓂᒃ. 

 

(ᑐᓵᔨᑎᒎᕈᓐᓃᖅᑐᖅ) ᑖᑦᓱᒧᖓ 

ᐱᔭᑦᓴᑖᖅᑎᑕᐅᓂᕐᒧᑦ, ᐊᖓᔪᖅᑳᖅ ᒥᓛᓐᓴᓐ 

ᓯᕗᓪᓕᖅᐸᐅᕗᖅ ᐃᓅᓪᓗᓂ ᐊᖓᔪᖅᑳᓐᖑᕐᓂᕐᒧᑦ 

ᐸᓖᓯᒃᑯᑦ ᖃᓄᐃᓕᐅᖅᑕᐅᖃᑦᑕᕐᓂᑯᓂᒃ. 

ᐃᓚᒋᔭᐅᓕᖅᑐᖅ ᐊᖓᔪᖅᑳᕐᓄᑦ ᓯᕗᓕᖅᑎᓄᑦ 

ᓄᓇᕗᒻᒥ ᐸᓖᓯᒃᑯᓐᓂᒃ 

ᓯᕗᓕᖅᑎᐅᓗᐊᑕᕐᓂᐊᖅᓱᓂᓗ ᓇᓗᓇᐃᖅᓯᓂᕐᒧᑦ 

ᐸᓖᓯᒃᑯᑦ ᑭᐅᔪᓐᓇᕐᓂᖏᓐᓄᑦ ᓄᓇᓕᓐᓂ 

ᐱᔭᕆᐊᖃᕐᓂᖏᓐᓄᑦ ᐅᖃᐅᓯᖃᕐᓂᕐᒧᓪᓗ 

ᓯᕗᓪᓕᐅᔾᔨᓂᕐᒧᑦ ᒪᓕᒐᓕᕆᔨᒃᑯᑦ ᐸᓖᓯᒃᑯᓪᓗ 

ᓄᓇᕗᒻᒥ.  

 

(ᑐᓵᔨᑎᒍᑦ) ᐸᓖᓯᒃᑯᓐᓂᒃ ᐊᖓᔪᖅᑳᖅ ᒥᓛᓐᓴᓐ 

ᐃᓅᓚᐅᖅᑐᖅ ᐱᕈᖅᓴᓪᓗᓂᓗ ᓄᓇᕗᒻᒥ 

ᐃᑎᔪᒥᓪᓗ ᑐᓐᖓᕕᖃᖅᓱᓂ ᓄᓇᕗᓕᒫᒥ. 

ᐸᓖᓯᒃᑯᑦ ᓯᕗᓕᖅᑎᐅᓂᖏᑦ ᑐᓐᖓᕕᖃᖅᐳᑦ 

ᖃᐅᔨᒪᑦᓯᐊᕐᓂᖓᓂᒃ ᓄᓇᕗᒻᒥ ᐊᒻᒪ ᐃᓄᐃᑦ 

ᐱᖅᑯᓯᖏᓐᓂᒃ ᐃᓕᖅᑯᓯᖏᓐᓂᓪᓗ. ᐊᕐᕌᒍᓐᓄᑦ 

22-ᓄ ᐸᓖᓯᒃᑯᓐᓂᒃ ᐃᖅᑲᓇᐃᔭᖅᓯᒪᔪᖅ ᓄᓇᕗᒻᒥ 

ᐸᓖᓯᒃᑯᓐᓂᒃ ᐊᔾᔨᒌᖏᑦᑐᓄᑦ ᐊᐅᓚᑦᓯᓂᐅᔪᓄᑦ 

ᐊᓪᓚᕝᕕᓕᕆᓂᕐᒧᓪᓗ ᐱᓕᕆᐊᑦᓴᕐᓂᒃ 

ᐃᓚᒋᔭᐅᓪᓗᓂ ᐃᖃᓗᓐᓂ ᐃᒡᓗᓕᖕᒥ, ᐊᒻᒪ 

ᐱᕋᔭᓐᓂᓪᓚᕆᐊᓗᓐᓄᑦ, 

ᐃᖅᑲᓇᐃᔭᖅᑎᑖᖅᑎᑦᓯᓂᕐᒧᑦ, ᓄᓇᓕᓐᓂᓪᓗ 

ᐸᓖᓯᓕᕆᔾᔪᓯᕐᓂᒃ. 

  

ᖁᕕᐊᓱᖃᑎᒋᕙᕗᑦ ᐸᓖᓯᒃᑯᓐᓄᑦ ᐊᖓᔪᖅᑳᖅ 

ᒥᓛᓐᓴᓐ ᑖᑦᓱᒧᖓ ᐱᒻᒪᕆᐅᔪᒧᑦ 

ᖁᕝᕙᕆᐊᖅᑎᑕᐅᓂᕐᒧᑦ. ᓴᓐᖏᔪᒥᒃ 

ᑭᒡᒐᖅᑐᐃᔨᐅᕗᑎᑦ ᐋᖅᑭᒋᐊᕈᑎᖃᕐᓂᕐᒧᑦ ᐃᓄᓐᓂᒃ 

ᐸᓖᓯᒃᑯᓐᓂᓪᓗ ᐊᒻᒪᓗ 

ᐱᓕᕆᖃᑎᖃᖅᐸᓪᓕᐊᑎᑦᓯᓂᕐᒧᑦ ᓄᓇᕗᒻᒥ 

ᓄᓇᓕᓐᓂᒃ ᐸᓖᓯᒃᑯᓂᓪᓗ. ᓂᕆᐅᒋᔭᖃᑦᓯᐊᖅᐳᒍᑦ 

ᐃᓕᓐᓂᒃ ᐱᓕᕆᖃᑎᖃᕋᔭᕐᓂᕐᒥᒃ ᑕᑯᔪᒪᓪᓗᑕᓗ 

ᑭᓱᓂᒃ ᐊᓂᒍᖅᑎᑦᑎᓂᐊᕐᒪᖔᖅᐱᑦ ᓄᑖᒧᑦ 

ᐱᔭᒃᓴᕆᔭᕐᓄᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᐅᖅᑯᕐᒥᐅᑦ, ᒥᔅᑕ ᕿᓕᖅᑎ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 465 - 6(2): 

ᐊᓈᓇᖓᓂᒃ ᐅᐱᒍᓱᓐᓂᖅ (ᕿᓕᖅᑎ)  

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ 

ᓄᓇᕗᒻᒥᐅᑦ.  
 

ᒫᓐᓇ ᓇᖏᖅᓯᔾᔪᑎᖃᕈᒪᒐᒪ ᓇᓗᓇᐃᖅᓯᔪᒪᓪᓗᖓ, 

ᐱᕈᖅᓴᓪᓗᖓ ᐃᑲᔪᖅᑎᒋᓯᒪᔭᓐᓂᒃ ᐅᕙᓐᓂᒃ 

ᐸᖅᑭᓪᓗᓂ ᐸᐃᕆᑦᑎᓪᓗᓂ ᐱᕈᖅᓴᓪᓗᓂᖓ 

ᐸᓂᒋᒐᒥᖓ, ᐸᓂᒃᑖᕆᐅᕈᑎᒋᓯᒪᓂᑯᒋᓪᓗᓂᖓ. 

ᐅᖃᐅᓯᕆᐊᕐᔪᒪᒐᒃᑯᐃᓛᒃ ᑖᓐᓇ ᖃᓄᖅ 

ᐃᓅᓯᖃᖅᓯᒪᓂᑰᒻᒪᖔᖅ ᑖᓐᓇ ᐊᓈᓇᒐ 

ᑐᓄᓐᓃᑦᑐᖅ. ᐃᓕᓴᕆᑦᑎᐊᓕᕈᒃᑯ ᑕᐃᑲᓂ 

ᐅᖃᐅᕆᒋᐊᑦᑎᐊᓂᐊᖅᑕᕋᓗᐊᕋ.  
 

ᑭᓯᐊᓂ ᐅᖃᕈᒪᓪᓗᖓ ᑖᓐᓇ ᐊᓈᓇᒐ 

ᖃᐅᔾᔨᑎᒋᓯᒪᒐᒃᑯ ᐱᕈᖅᓯᒪᒐᒪ ᐃᒫᒃ 

ᐃᓅᓯᖃᖅᑎᓪᓗᒍ: ᐋᓐᓂᐊᔪᓂᒃ ᐅᓐᓄᒃᑰᒐᓗᐊᖅᑲᑦ 

ᐅᓪᓘᒐᓗᐊᖅᑲᑦ ᖃᖓᓕᒫᒃᑯᑦ ᑕᐃᒪᓐᖓᑦ 

ᐊᖏᕐᕋᕆᔭᐅᔪᓂᒃ ᐸᖅᑭᔨᐅᖃᑦᑕᖅᓯᒪᔪᖅ 

ᖃᐅᔨᒪᐅᓯᒪᔪᖅ ᓄᓇᓕᖕᓂ, ᑎᓕᔭᐅᕙᑦᑐᓂᓗ 

ᕿᐱᓗᓚᐅᖅᓯᒪᒐᓂ, ᐊᑖᑕᒋᓚᐅᖅᓯᒪᔭᕋᓗ ᐃᒫᒃ 

ᑐᓂᓯᒪᓂᑯᖓᓄᑦ ᑕᐃᒫᒃ ᑲᔪᓯᑏᓐᓇᖅᑐᓂᐅᒃ 

ᐱᑦᑎᐊᖅᑎᒋᓯᒪᒻᒪᒍ ᕿᒪᑦᑎᒋᓯᒪᔭᖓ ᐊᑖᑕᒐ. ᐃᒫᒃ 

ᐅᖃᐅᓯᕆᒃᑲᓐᓂᕈᒪᓪᓗᒍ, ᐱᕈᖅᓴᑎᓪᓗᑕ ᒪᑯᓂᖓ 

ᐃᓄᓐᓂᒃ ᐃᑲᔪᕆᐊᓕᓐᓂᒃ ᐃᑲᔪᖅᑎᓪᓚᕆᐅᓪᓗᓂ. 

ᐃᓅᒍᓐᓃᖅᑐᓄᑦ ᑲᒪᔨᐅᖃᑕᐅᓪᓗᓂ, ᐅᐊᓴᖅᑐᓂᒋᑦ 

ᐊᓐᓄᕌᖅᑐᓂᒋᑦ ᒪᑯᓂᖓ ᑕᐃᒫᒃ 

ᐱᓕᕆᔨᐅᖃᑕᐅᖏᓐᓇᓕᒫᖅᓯᒪᔪᖅ.  
 

ᐱᒡᒐᓕᑐᐃᓐᓇᖅᓯᒪᔪᖅ ᐊᕐᕌᒎᒃ ᒪᕐᕉᒃ 

ᐱᖓᓱᓪᓘᓐᓃᑦ ᐊᓂᒍᖅᑰᖅᑐᑦ ᐊᔪᓕᑕᐃᓐᓇᖅᑐᓂ 

ᑕᒪᔅᓱᒥᖓ 83-ᓂᒃ ᐊᕐᕌᒍᖃᓕᖅᑐᖅ. 

ᓇᓗᓇᐃᕈᒪᓪᓗᒍ ᑕᐃᒫᒃ ᐅᖃᐅᓯᕆᔪᒪᕋᑖᕋᒃᑯ 

ᒪᒃᑯᓄᖓᓗ ᓄᓇᓕᖕᓂ ᐃᖃᖅᑐᐃᕕᓕᕆᔨᒃᑯᓐᓂ 

ᐃᓂᖅᑎᕆᔨᓄᑦ ᐱᓕᕆᔨᐅᖃᑦᑕᖅᓯᒪᔪᖅ 

ᐃᓅᓯᓕᕆᔨᐅᖃᑦᑕᖅᓯᒪᓪᓗᓂ, ᐅᖁᒪᐃᔅᓴᖅᑐᓂᒃ 

ᐊᔅᓱᕈᖅᑐᓂᒃ, ᐃᓂᓪᓕᐅᖅᑐᓂᓪᓗ ᐃᒫᒃ 

ᐸᖅᑭᕕᐅᖃᑦᑕᖅᓯᒪᒻᒥᔪᖅ ᑕᐃᑲᓂᑐᖄᓗᒃ 1970-

ᓂᒃ ᐸᖅᑭᔨᐅᖃᑦᑕᖅᓯᒪᔪᖅ ᐃᓄᓕᕆᔨᒃᑯᑎᒍᑦ, 

ᐊᓪᓛ ᑎᒍᐊᖃᒻᒪᕆᖅᐳᖅ ᐅᓪᓗᒥᒧᑦ, 

ᑎᒍᐊᖅᑖᓚᐅᖅᓯᒪᒻᒪᑕ ᐸᖅᑭᑐᐃᓐᓇᓚᐅᖅᑕᒥᓂᒃ.  

 

ᑕᒪᔅᓱᒥᖓ ᓇᓗᓇᐃᕈᒪᓪᓗᒍ 

ᐅᖃᐅᓯᕆᖅᑳᑲᐃᓐᓇᕈᒪᒐᒃᑯ 

ᐃᓕᓴᕆᑦᑎᐊᕐᓂᐊᕋᓗᐊᕐᓗᒍ ᑖᓐᓇ ᐊᓈᓇᑯᓗᒐ. 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᖂᑭᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 466 - 6(2): 

ᖁᔭᓕᓂᖓ ᐃᖃᓗᐃᑦ ᓄᓇᓕᐸᐅᔭᖓᓂᒃ 

(ᖂᑭᐊᖅ)  

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑭᖑᓪᓕᐹᖅᓯᐅᓕᕋᑦᑕ ᐅᓪᓗᒥ ᐅᑭᐊᔅᓵᖅᓯᐅᒻᒥᒃ 

ᑲᑎᒪᕐᔪᐊᖅᑲᐅᑎᓪᓗᑕ, ᖁᔭᓐᓇᒦᕈᒪᔪᖓ ᐃᖃᓗᐃᑦ 

ᓄᓇᓕᐸᐅᔭᖓᓐᓂᒃ ᐊᒻᒪᓗ ᖁᔭᓐᓇᒦᖅᖢᒋᑦ ᑖᒃᑯᐊ 

ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᖁᕕᐊᓇᖅ 

ᐊᖏᕐᕋᐅᓂᐊᓕᕐᒥᒐᑦᑕ ᐃᓚᑦᑎᓐᓄᑦ ᐊᒻᒪ 

ᓂᕆᐅᑉᐳᖓ ᐅᑭᐅᖅᓯᐅᒻᒥᑦ 

ᑲᑎᒪᕐᔪᐊᕐᓂᕆᓂᐊᕋᑦᑕ.  

 

ᖁᔭᓐᓇᒦᕈᒪᔪᖓ ᐃᖃᓗᐃᑦ ᓄᓇᓕᐸᐅᔭᖓᓐᓂ 

ᑐᓐᖓᓇᕐᔪᐊᕋᓯᐊᓯᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ, 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 467 - 6(2): 

ᐃᓱᒪᒋᔭᖏᑦ ᑭᒡᒐᖅᑐᐃᓂᕐᒥᒃ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᒥᒃ 

ᐅᖃᕈᒪᔪᖓ ᕼᐃᐊᓚᓐ ᐊᕐᓇᑦᓯᐊᖅ ᐊᒻᒪ ᔭᐃᒥᓯ 

ᒪᒃᐸᐃᓐᓄᒃ ᐊᕐᓇᑦᑎᐊᖅ ᐅᓪᓗᒥ 40-ᓂᒃ ᐊᕐᕌᒍᓂᒃ 

ᑲᑎᑕᐅᓂᖓ ᓇᓪᓕᐅᑎᓯᒪᖕᒪᑦ. (ᑐᓵᔨᑎᒍᑦ) 

ᓇᓪᓕᐅᓂᖅᓯᐅᑦᑎᐊᕆᔅᓯ (ᑐᓵᔨᑎᒎᕈᓐᓃᖅᑐᖅ)-

ᐸᒃᑲ.  

 

ᐅᖃᖅᑎᑦᑎᔩ, ᐅᓪᓗᒥ ᓂᑯᕕᒃᑐᖓ 

ᐅᖃᐅᓯᖃᕈᒪᓪᓗᖓ ᑭᒡᒐᖅᑐᐃᓂᐅᑉ ᒥᒃᓵᓄᑦ.  

 

ᐅᖃᖅᑏ, ᓯᕗᓪᓕᖅᐹᒥᒃ ᐃᓕᓴᖅᓯᔪᒪᔪᖓ 

ᐅᐱᒍᓱᓪᓗᖓ ᓂᕈᐊᖅᑖᕋᑕᐅᓚᐅᖅᑐᓂᒃ 

ᓴᓂᑭᓗᐊᕐᒥ ᒪᐃᔭᖑᕋᑖᓚᐅᖅᑐᖅ 

ᐊᒻᒪ ᐸᓐᓂᖅᑑᒥ ᓂᕈᐊᖅᑕᐅᓚᐅᖅᑐᖅ ᓖᓐ ᒪᐃᒃ, 

ᓴᓂᑭᓗᐊᕐᒥᐅᑕᐅᑉ ᐊᑎᑯᓗᐊ ᐳᐃᒍᓕᕋᓗᐊᕋᒃᑯ, 

ᒪᓴᐃᑯ ᑭᑦᑐᖅᓱᖅ, ᐊᒻᒪ ᒥᑦᑎᒪᑕᓕᖕᒥ 

ᓂᕈᐊᖅᑕᐅᓚᐅᖅᑐᖅ ᓲᓯ ᓴᐃᒨᓂ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ.  

 

(ᑐᓵᔨᑎᒍᑦ) ᐅᖃᖅᑏ, ᑖᒃᑯᐊ 

ᒪᓕᒐᓕᐅᖅᑎᐅᖃᑎᒃᑲ ᑕᓯᐅᔭᕐᔪᐊᒧᑦ 

ᐸᓐᓂᖅᑑᒧᓪᓗ ᓇᓗᓇᐃᖅᓯᕕᒋᔪᒪᕙᒃᑲ 

ᐃᑲᔪᖅᓯᑎᐊᕐᓂᐊᕋᑦᑕ ᑖᓐᓇ ᒪᐃᔭᑖᓵᒥᒃ, ᑖᓐᓇ 

ᒪᒃᑯᓐᓂᖅᐹᖑᓪᓗᓂ ᒪᐃᔭᒋᔭᐅᔪᖅ ᐅᓪᓗᒥ 

ᓄᓇᕗᒻᒥ.  

 

ᐅᖃᖅᑏ, ᓄᓇᑖᕋᓱᖕᓂᕐᒧᑦ ᐋᔩᕈᑎᖃᕆᐊᖃᕐᓂᖅ 

1970-ᑎᖏᓐᓂ ᒪᒃᑯᒃᑑᓚᐅᖅᓯᒪᖕᒪᑕ 20-ᖏᓐᓂᒃ 

30-ᖏᓐᓂᒃ ᐊᕐᕌᒍᖃᖅᖢᑎᒃ ᐊᒻᒪᓗ 

ᐅᓄᖅᓯᕙᓪᓕᐊᑐᐃᓐᓇᖅᐳᑦ ᐊᕐᓇᐃᑦ 

ᓯᕗᒃᑲᑕᖅᑎᒋᔭᐅᓕᖅᑐᑦ ᐅᑭᐅᖅᑕᖅᑐᒥ ᐊᒻᒪᓗ 

ᓄᓇᕐᔪᐊᕐᒥ.  

 

ᑕᒪᑐᒪᓂ ᐱᓇᓱᐊᕈᓯᕐᒥ ᖁᕕᐊᓇᓚᐅᖅᑐᖅ 

ᐸᓐᓂᖅᑑᒥ ᒪᓕᒐᓕᐅᖅᑎᐅᓚᐅᖅᓯᒪᔪᖅ ᐅᓖᐱᑲ 

ᒪᐃᒃ ᐳᓛᕆᐊᖅᓯᒪᓚᐅᖅᓯᒪᖕᒪᑦ ᐊᒻᒪᓗ ᑖᓐᓇ 

ᐅᓪᓗᒥᒧᑦ ᑎᑭᖦᖢᒍ ᐃᑲᔪᓪᓚᕆᓚᐅᖅᑐᖅ.  

 

ᐅᖃᖅᑏ, ᑖᒃᑯᐊ ᐃᓘᓐᓈᓗᖏᑦ 

ᐅᖃᐅᓯᕆᔪᓐᓇᓐᖏᓐᓇᒃᑭᑦ ᐱᕕᑭᑦᑑᓂᑯᒧᑦ, ᑭᓯᐊᓂ 

ᓇᓗᓇᐃᕈᒪᓪᓗᒍ ᐄᕙ ᐋᕆᐊᖅ, 

ᓯᕗᓕᖅᑎᐅᓚᐅᖅᓯᒪᔪᖅ ᓄᓇᕗᒻᒧᑦ ᐊᒻᒪᓗ 

ᓄᓇᑦᓯᐊᕐᒥ ᓯᕗᓕᖅᑎᐅᓚᐅᖅᓯᒪᔪᖅ ᓂᐊᓕ 

ᑯᐊᓐᔭᐃ ᐊᒻᒪᓗ ᒪᓕᒐᓕᐅᕐᕕᔨᔪᐊᕐᒥ 

ᑭᒡᒐᖅᑐᐃᔨᓚᐅᖅᑕᕗᑦ ᓈᓐᓯ ᖃᕆᑕᖅ-ᓕᓐᑎᐅᓪ 

ᐊᒻᒪᓗ ᓕᐅᓇ ᐊᒡᓘᒃᑲᖅ. ᑕᕝᕙ ᐆᒃᑑᑎᑦᑎᐊᕙᐅᕗᑦ 

ᒪᒃᑯᒃᖢᑎᒃ ᐊᕐᓇᐅᓪᓗᑎᒃ 

ᓯᕗᒃᑲᑕᖅᑎᒋᔭᐅᓪᓚᕆᓚᐅᖅᓯᒪᖕᒪᑕ.  

 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᔪᒪᒐᓗᐊᖅᐳᖓ 

ᐊᖏᖅᑕᐅᔪᒪᓪᓗᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᔪᖅ ᐃᓱᓕᑦᑎᔪᒪᓪᓗᓂ 

ᐅᖃᐅᓯᒃᓴᒥᓂᒃ. ᐋᒡᒑᖅᑐᖃᖅᐹ? 

ᐋᒡᒑᖅᑐᖃᓐᖏᒻᒪᑦ, ᐊᑏ ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 

ᑲᑎᒪᔨᐅᖃᑎᒃᑲ.  

 

(ᑐᓵᔨᑎᒍᑦ) ᐅᖃᖅᑏ, ᑲᓇᑕ 

ᐱᕚᓪᓕᖅᓯᒪᔪᓪᓚᕆᐊᓘᖕᒪᑦ, ᑕᐃᔅᓱᒪᓂᓕ 

ᐃᒻᒪᑲᓪᓚᒃ ᐊᕐᓇᐃᑦ ᐃᓄᐃᑦ 

ᓂᕈᐊᕈᓐᓇᓚᐅᖅᓯᒪᓐᖏᒻᒪᑕ 

ᓂᕈᐊᒐᒃᓴᐅᔪᓐᓇᓐᖏᖦᖢᑎᒡᓗ, ᑭᓯᐊᓂ 

ᐃᖅᑲᓇᐃᔮᒃᓴᕗᑦ ᓱᓕ ᐅᓄᖅᐳᑦ.  

 

ᐊᕐᓇᐅᓪᓗᓂ ᒐᕙᒪᓕᕆᔨᐅᓪᓗᓂ ᐱᔭᕐᓂᖏᒻᒪᑦ. 

ᑕᐃᓐᓇ ᒪᐃᔭᖑᓵᖅᑐᖅ ᑕᒪᒃᑯᓂᖓ ᐱᐅᔪᓂᒃ 

ᐱᐅᓐᖏᑦᑐᓂᓪᓗ ᐊᖅᑯᓵᓛᖅᑐᒃᓴᐅᔪᖅ 

ᑕᐃᒪᐃᑐᐃᓐᓇᕐᒥᒐᑦᑕ ᑕᕝᕙᓂ ᒪᓕᒐᓕᐅᕐᕕᖕᒥ. 

ᓂᕈᐊᖅᑎᕗᑦ ᓄᓇᓖᓪᓗ ᐃᑲᔪᖅᖢᒋᑦ ᐊᒃᓱᐊᓗᒃ 

ᖁᕕᐊᓇᖅᑐᖅ, ᑭᓯᐊᓂᓕ ᐃᒻᒥᓂᒃᑕᐅᖅ 

ᐃᓱᒪᒋᓐᖏᓪᓗᓂᐅᔭᕆᐊᖃᕐᒪᑦ.  

 

ᑕᐃᒪ ᐊᔭᐅᖅᑐᐃᕗᖓ ᓴᓐᖏᔫᖁᔨᓪᓗᖓ ᐊᒻᒪ 

ᖃᐅᔨᒪᖁᓪᓗᒋᑦ ᐅᓄᖅᑐᑎᒍᑦ ᖃᐅᔨᒪᔪᒍᑦ ᖃᓄᖅ 

ᐃᒃᐱᒍᓱᖕᒪᖔᖏᑦ ᐃᑲᔪᖅᓱᐃᓐᓇᕐᓂᐊᖅᑐᒍᑦ 

ᐃᓕᖕᓂᒃ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᕐᓗᖅᑐᕐᒧᑦ, ᒥᔅᑕ ᐊᓇᕕᓗᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 468 - 6(2): 

ᐊᑦᑕᓇᓐᖏᑦᑐᒥᒃ ᐊᖑᓇᓱᒋᐊᖁᔨᓂᖓ 

(ᐊᓇᕕᓗᒃ)  

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. ᕼᐊᓘᖅᐸᒃᑲ 

ᓄᓇᕗᒻᒥᐅᑕᑦ.  

 

ᖁᕝᕙᑐᖓ ᐅᑉᓗᒥ ᑕᔾᔭ ᐅᓐᓂᐅᑐᒪᑉᓗᒋᑦ 

ᖁᕐᓗᖅᑐᒥᐅᑦ, ᓄᓇᕗᒻᒥᐅᓕᑕᒫᑦ. 

ᐅᑭᐅᓵᕐᓂᕈᐊᓕᕐᒪᑦ ᑰᒐᐃᓪᓗᑕᕋᐃᓪᓗ 

ᕿᑭᑦᑐᐊᕐᓂᕈᐊᓕᕐᒪᑕ ᐃᓛᓂᒃ 

ᐃᔭᖏᐊᖃᑦᑕᓕᖅᐸᒻᒪᑦ ᐃᑲᔾᔫᕈᓂᖅᓴᕙᑦᑐᖅ 

ᐃᔭᖏᐊᓯᒑᖓᑦ.  

 

ᑖᑉᑯᐊ ᐃᓄᓕᕋᒻᓃᑦ ᐅᓐᓂᐅᑎᖁᑉᓗᒋᑦ ᑕᒫᑦ 

ᓄᓇᑉᓛᑦᑎᖓ ᖁᕐᓗᖅᑐᒥᓗ. ᐅᓐᓂᐅᑎᖃᑦᑕᑉᓗᒋᑦ 

ᓯᑯᓕᓵᖅᑐᑦ ᐃᓛᓂ ᓯᕘᕋᓇᖅᓯᕙᒻᒪᑕ 

ᐃᓕᐅᒻᒪᓐᖏᑕᒻᒪᑕ ᐃᓄᐃᑦ ᐃᓅᒐᕐᒥᒃ ᐃᓛᓂ 

ᑕᕆᐅᓪᓗ.  

 

ᑕᐃᒪᐃᒻᒪᑕ ᑖᑉᓱᒥ ᐅᖃᕈᓯᖅᐳᒧᐊ. ᖁᐊᖅᑯᑎᑦ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑕ ᕼᐃᒃᔅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 469 - 6(2): 

ᓄᓇᕗᑦ ᑲᒥᓯᓇᒥᒃ ᐃᓕᑕᕆᔭᐅᔾᔪᑎᑖᖅᑐᑦ 

(Hᐃᒃᔅ)  

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᓇᖏᖅᓯᕗᖓ ᐄᕙ ᐋᕆᐊᒃ, ᑕᐃᓐᓇ 

ᐅᔭᒥᒃᓯᓚᐅᕐᒪᑦ ᐊᒃᑑᕝᕙ 27-ᒥ. 

ᐊᑕᐅᓯᐅᓐᖏᑦᑐᓂᒃᑯᐊ ᐃᓕᓴᕆᔭᐅᓚᐅᖅᑐᑦ, 

ᑭᓯᐊᓂ ᐅᓇ ᐅᖃᕈᒪᓗᐊᖅᑕᕋ ᑕᐃᒃᑯᐊ ᐃᓐᓇᐃᑦ 

ᐃᓕᓴᕆᔭᐅᓚᐅᖅᓯᒪᔪᑦ ᓄᓇᕗᑦ ᑲᒥᓯᓇᖓᓐᓄᑦ.  

 

ᐊᒻᒪᓗ ᐃᓐᓇᐅᓪᓗᑎᒃ ᖃᐅᔨᒪᔭᒥᓂᒃ ᓄᑲᖅᖠᓄᑦ 

ᑐᓐᓂᖅᑯᑎᖃᖃᑦᑕᕐᒪᑕ. ᑕᒪᓐᓇ 

ᑐᕌᒐᓕᐊᕆᓚᐅᖅᓯᒪᔭᕗᑦ ᑎᑭᐅᑎᔪᓐᓇᖅᑕᕗᑦ 

ᑕᐃᒃᑯᐊ ᓄᓇᑖᕐᓂᕐᒧᑦ ᐋᔩᖃᑎᒌᓐᓂᕐᒧᑦ. 

 

ᐅᐱᒋᔪᒪᕙᒃᑲ ᓘ ᐊᒻᒪᓗ ᓯᐊᕋ ᐱᓕᑉ, ᒨᓯᓯ ᐊᒻᒪᓗ 

ᐊᐃᑕ ᐊᑕᒍᔪᒃ, ᓇᑦᓯᖅ ᖃᓐᖑ, ᐃᓕᓴᐱ 

ᐊᓐᓂᕐᒥᐅᖅ, ᒥᐊᕆ 

ᐅᐃᓪᒪᓐ, ᐋᓚᓯ ᔫᒥ, ᐊᒻᒪᓗ ᒫᑕ ᑎᑭᕕᒃ  

 

ᐅᖃᖅᑏ, ᑖᒃᑯᐊ ᐃᓕᓴᕆᔪᒪᔭᒃᑲ ᑖᒃᑯᐊ ᐃᓐᓇᐃᑦ 

ᐃᓕᓴᕆᔭᕆᐊᖃᖅᑕᕗᑦ ᑕᒫᓃᑎᓪᓗᒋᑦ ᓱᓕ ᐊᒻᒪᓗ 

ᖁᕕᐊᓱᒃᐳᖓ ᑕᐃᒃᑯᐊ ᐃᑲᔪᕈᓐᓇᕋᑦᑎᒃᑯᑦ. 

ᐃᓛᓐᓂᒃᑯᓪᓘᓐᓃᑦ ᐃᓕᓴᖅᓯᒐᔪᓐᖏᓗᐊᕋᑦᑕ.  

 

ᑖᒃᑯᐊ ᓇᓗᓇᐃᕈᒪᔭᒃᑲ ᐊᒻᒪᓗ ᑕᐃᒃᑯᐊ ᐃᓐᓇᐃᑦ 

ᖃᐅᔨᒪᔭᕐᒥᓂᒃ ᓄᑲᕆᔭᕐᒥᓄᑦ 

ᑐᓐᓂᖅᑯᑎᖃᖅᐸᓪᓕᐊᔪᑦ ᖁᔭᓐᓇᒦᕐᔪᐊᖅᐸᒃᑲ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈᓄᑦ, ᒥᔅ ᐳᕉᔅᑐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 470 - 6(2): 

ᓄᓇᕗᑦ ᑲᒥᓯᓇᒥᒃ ᐃᓕᑕᕆᔭᐅᔾᔪᑎᑖᖅᑐᑦ 

(ᐳᕉᔅᑐ)  

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᕙᖓᑦᑕᐅᖅ ᓇᓗᓇᐃᖅᓯᔪᒪᖕᒥᔪᖓ ᑲᒥᓯᓇᐅᑉ 

ᐅᔭᒥᒃᓯᓂᕆᓚᐅᖅᑕᖓ ᐊᒃᑑᕝᕙᒥ ᑕᐃᒃᑯᐊᓗ 

ᐅᔭᒥᒃᑕᐅᓚᐅᖅᑐᑦ ᖁᕕᐊᓈᓘᓚᐅᖅᓯᒪᔪᖅ.  

 

ᐃᖃᓗᖕᓂ ᖃᑦᑎᕆᔩᑦ ᑕᐃᒃᑯᐊ 

ᐱᔨᑦᑎᒃᑎᐊᕐᑲᑦᑕᓚᐅᖅᓯᒪᖕᒪᑕ ᑕᐃᒃᑯᐊᓗ 

ᐃᓕᓴᕆᔭᐅᖕᒪᑕ ᖁᕕᐊᓈᓘᓚᐅᖅᑐᖅ ᐊᒻᒪᓗ 

ᑕᕝᕙᓃᖃᑕᐅᓪᓗᓂ ᒪᐃᔭᖓᑦ ᐊᒻᒪᓗ ᑕᐃᒃᑯᐊ 

ᐊᑭᓕᖅᓱᑕᐅᓐᖏᖦᖢᑎᒃ ᖃᑦᑎᕆᔩᑦ ᐃᖃᓗᖕᓂ 

ᐊᒻᒪᓗ ᓄᓇᕗᓕᒫᒥ. ᑕᐃᒃᑯᐊ ᐅᐱᓐᓈᓗᒃ 

ᐱᕐᔪᐊᕌᓗᖕᓂᓪᓗ ᐃᖅᑲᓇᐃᔮᖃᖅᑐᑦ 

ᐱᐅᓕᐊᖃᖃᑦᑕᖅᖢᑎᒡᓗ ᐃᓄᖕᓂᒃ.  

 

ᐅᖃᖅᑏ, ᐃᖃᓗᖕᓂ ᐸᖅᓴᐃᔩᑦ ᑕᐃᒃᑯᐊᑦᑕᐅᖅ 

ᐃᓕᓴᕆᔭᐅᓚᐅᖅᓯᒪᔪᑦ ᑲᒥᓯᓇᒧᑦ ᐊᒻᒪᓗ 

ᑭᒡᒐᖅᑐᐃᔨᒋᔭᐅᓚᐅᖅᑐᖅ ᐃᖃᓗᐃᑦ 

ᓄᓇᓕᐸᐅᔭᖓᑦᑕ ᑲᑎᒪᔨᖏᓐᓂᒃ. ᑕᐃᑲᓂ 

ᑲᑎᒪᔨᐅᖃᑦᑕᓚᐅᖅᓯᒪᖕᒥᒐᒪ ᑕᐃᒪᓐᖓᓕᒫᖅ 

ᑕᐸᐃᖃᑦᑕᓚᐅᖅᓯᒪᔪᖓ ᖃᐅᔨᒪᑦᑎᐊᕐᒪᑕ ᑕᐃᒃᑯᐊ 

ᖃᑦᑎᕆᔩᑦ ᐊᒻᒪᓗ ᐸᖅᓴᐃᔩᑦ. ᑕᐃᒪᓐᖓᓕᒫᖅ 

ᑎᓕᔭᐅᑐᐊᕋᒥᒃ ᐅᐸᖃᑦᑕᕐᒪᑕ. ᖁᔭᓐᓇᒦᕐᓗᓂ 

ᒥᑭᓗᐊᒻᒪᕆᒃᑐᖅ.  

 

ᖃᓄᓕᒫᖅ ᐱᓕᕆᐊᖃᕋᓗᐊᖅᑎᓪᓗᑕ ᓄᓇᓕᕗᑦ 

ᐊᑦᑕᕐᓇᔾᔭᐃᖅᓯᒪᑦᑎᐊᕆᐊᖃᖅᑕᕗᑦ ᓄᓇᓕᐅᑉ 

ᐃᓗᐊᓂ ᓯᓚᑖᓂᓗ. 

ᖃᐅᔨᒪᐃᓐᓇᖃᑦᑕᕆᐊᖃᖅᑐᒍᑦ ᐊᕙᑎᑦᑎᓐᓂᒃ 

ᖃᓄᐃᑉᐸᓪᓕᐊᓕᕋᓗᐊᕐᒪᖔᑦ. ᑕᐃᒃᑯᐊ 

ᐅᓇᓕᒃᓴᔭᐃᑦ ᐱᔨᑦᑎᕈᓘᔭᖃᑦᑕᕐᒪᑕ ᓄᓇᓖᑦ 

ᐃᓗᐊᓂ ᓯᓚᑖᓂᓗ ᓇᒥᓕᒫᖅ ᓄᓇᕗᒻᒥ. ᑕᐃᒃᑯᐊ 

ᐃᓕᓴᕆᕙᒃᑲ ᐅᔭᒥᒃᑕᐅᓚᐅᖅᑐᑦ. ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 471 - 6(2): 

ᑮᓇᐅᔭᐃᑦ ᑲᑎᖅᓱᖅᑕᐅᔪᑦ ᓄᑖᒥᒃ 

ᑐᒃᓯᐊᕐᕕᑖᖁᓪᓗᒍ ᑭᓐᖓᕐᓂ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᑎᔩ, ᐊᒻᒪᓗ ᐅᓪᓛᒃᑰᖅᐸᒃᑲ ᕿᑭᖅᑖᓘᑉ 

ᓂᒋᐊᓂᕐᒥᐅᑦ.  

 

ᐅᖃᖅᑏ, ᐅᓪᓗᒥ ᓂᑯᕕᑉᐳᖓ ᐃᓕᓴᕆᔪᒪᓪᓗᒍ 

ᐊᒻᒪᓗ ᐅᒻᒪᑎᓐᓃᖔᖅᑐᒥᒃ ᓇᑯᕐᒦᕈᒪᑦᓱᒍ 

ᑭᓐᖓᕐᒥᐅᓂᒃ ᑭᒡᒐᑐᕐᓗᖓ. ᑖᓐᓇ 

ᑐᓂᓯᓚᐅᕐᓂᖓᓂᒃ ᑲᖏᖅᓯᓂᕐᒥᐅᑕᖅ ᓲᓕ 

ᓯᖅᑯᐊᖅ.  

 

ᐅᖃᖅᑏ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ, 

ᖃᐅᔨᒪᔪᑦᓴᐅᔪᓯ ᐃᖅᑲᐅᒪᔪᑦᓴᐅᔪᓯ ᑕᕝᕙᓂ 

ᐅᑭᐅᕋᑖ ᑭᓐᖓᕐᓂ ᑐᑦᓯᐊᕐᕕᖓ ᐃᑭᓚᐅᕐᒪᑦ 

ᐊᒻᒪᓗ 

ᐊᓐᓇᐃᒍᑎᒋᔭᐅᒻᒪᕆᓚᐅᕐᒪᑦ ᑭᓐᖓᕐᒥᐅᓄᑦ ᐊᒻᒪᓗ 

ᑭᓯᐊᓂ ᑖᓐᓇ ᑕᖅᑭᐅᓚᐅᖅᑐᒥ 

ᓴᓗᒻᒪᓴᖅᑕᐅᕙᓪᓕᐊᓚᐅᕐᒪᑦ. ᑭᓯᐊᓂᒃᑕᐅᖅ 

ᑮᓇᐅᔭᓂᒃᑕᐅᖅ ᓄᐊᑦᓯᕙᓪᓕᐊᓯᒪᔪᖃᖅᓯᒪᓕᖅᑐᓂ 

ᓄᑖᕐᒥᒃ ᑐᑦᓯᐊᕐᕕᒻᒥ ᓴᖅᑭᑦᑐᖃᕐᓂᐊᖁᓪᓗᒍ.  

 

ᐅᖃᖅᑏ, ᑖᓐᓇ ᓲᓕ ᓯᖅᑯᐊᖅ ᑐᓴᓚᐅᖅᓯᒪᓐᓂᕋᒥ 

ᓄᐊᑦᓯᕙᓪᓕᐊᔪᑦ ᑭᓐᖓᕐᒥᐅᑦ ᓄᑖᒥᒃ 

ᑐᑦᓯᐊᕕᑦᑖᕋᓱᐊᓕᖅᑎᓪᓗᒋᑦ, ᓇᖕᒥᓂᖅ 

ᐱᒋᐊᖅᑎᑦᑎᓚᐅᕐᒪᑦ ᐱᓱᒃᖢᓂ ᑮᓇᐅᔭᓂᒃᑕᐅᖅ 

ᓄᐊᑦᓯᒍᒪᓕᓚᐅᕐᒪᑦ. ᑲᖏᖅᓯᓂᕐᒥ ᐱᓱᒃᓱᓂ 

ᑕᐃᑯᖓ ᐃᔨᒐᓕᒻᒨᓂᕋᖅᑕᐅᔪᖅ ᑕᐃᑯᖓ ᐱᓱᑦᑐᓂ 

ᐅᑎᒧᓪᓗ. ᐅᖃᖅᑏ, ᐱᓱᒃᑐᓂ ᐊᖅᑯᓵᖅᑕᒥᓂᖅ 

ᑐᓂᔭᐅᖃᑦᑕᓚᐅᖅᑐᖅ ᑮᓇᐅᔭᓂᒃ ᑲᑎᖅᓱᒋᑦ 

ᑖᒃᑯᐊ $659.25. ᐅᖃᖅᑏ, ᑖᓐᓇ ᒥᑭᔫᒐᓗᐊᕐᒪᑦ 

ᑭᓯᐊᓂ ᐊᖏᔪᐊᓗᒻᒥᒃ ᑲᑎᑦᓱᒍ 

ᐃᑲᔪᕐᓂᖃᕐᔪᐊᖅᓯᒪᒻᒪᑦ ᑖᓐᓇ ᐱᒋᐊᕈᑎᒋᓯᒪᔭᖓ.  

 

ᐅᖃᖅᑎ, ᑖᓐᓇ ᓇᑯᕐᒦᕈᒪᑦᓯᐊᖅᐸᕋ ᒥᔅ ᓯᖁᐊᖅ, 

ᑐᓂᓯᔪᒪᓚᐅᕐᓂᖓᓂᒃ ᐆᒻᒪᑎᒥᓂᒃ ᐊᑐᖅᓱᓂ, 

ᑭᓐᖓᕐᒥᐅᓄᑦ ᐃᓱᒪᒋᔭᖃᖅᓱᓂ. ᑖᒃᑯᐊᓗ 

ᑭᓐᖓᕐᒥᐅᑦ ᓇᑯᕐᒦᕈᒪᒋᕙᒃᑲᑦᑕᐅᖅ ᑮᓇᐅᔭᓂᒃᑕᐅᖅ 

ᓄᐊᑦᓯᖃᑕᐅᖃᑦᑕᖅᓯᒪᔪᑦ ᑕᐃᒍᕐᓗᒋᑦ ᐊᐃᐸ ᔭᖄ 

ᐊᒻᒪᓗ ᐃᔪᒐᓪᓗᖅ ᐅᖂᑕᖅ, ᒪᔪᕆᐊᖅ 

ᖁᕕᐊᓇᖅᑐᓕᐊᖅ, ᓴᓈ ᐳᓪᓚᑦ, ᔫᑕᓂ ᓄᓇ, ᓃᕕ 

ᑕᑉᐸᐅᖓᐃ, ᐃᖅᑲᓇᐃᔭᖅᑏᑦ ᐊᒻᒪᓗ 

ᐃᓕᓐᓂᐊᖅᑏᑦ ᓵᒻ ᐳᓪᓚᑦ ᐃᓕᓐᓂᐊᕐᕕᒻᓯ ᐊᒻᒪᓗ 

ᐲᑕ ᐱᑦᓯᐅᓛᖅ ᐃᓕᓐᓂᐊᕐᕕᒻᒥ. ᑖᒃᑯᐊᓗ 

ᐃᓪᓗᓕᕆᔨᒃᑯᑦ ᑭᓐᖓᕐᓂ. 

 

ᐅᖃᖅᑎ, ᒫᓐᓇᒧᑦ ᓱᓕ ᑮᓇᐅᔭᓂᒃ 

ᓄᐊᑦᓯᕙᓪᓕᐊᕗᑦ ᑖᓐᓇ ᑲᒡᒍᑐᑦᓯᐊᕐᕕᖓᓂᒃ 

ᓴᖅᑭᑦᑐᖃᕐᓂᐊᖁᓪᓗᒍ ᐊᒻᒪ ᑖᓐᓇ ᐃᔪᒐᓪᓗᖅ 

ᐅᖂᑕᖅ ᐅᖃᖅᑎᐅᒍᓐᓇᖅᑐᖅ ᑕᐃᑰᓇ ᑭᓐᖓᐃᑦ 

ᑯᐊᐸᒃᑯᑎᒍᑦ ᑐᓂᓯᔪᒪᔪᖃᕐᓂᑐᐊᖅᐸᑦ. 

ᓇᑯᕐᒦᑦᓯᐊᖅᐸᒃᑲ ᐃᓘᓐᓇᖏᑦ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᖁᑦᑎᒃᑯᒧᑦ ᒪᓕᒐᓕᐅᖅᑎ, ᒥᔅᑕ ᑕᐃᕕᑎ ᐊᕿᐊᕈᖅ. 

ᐊᖑᑏᑦ ᐃᑉᐱᐊᕐᔪᒻᒥ (ᐊᕿᐊᕈᖅ, ᑕ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐅᖃᑎᑦᑎᔨ, “ᐊᑏᒃ ᐊᖑᑏᑦ” 

ᐱᒋᐊᖅᑎᑕᐅᔪᐊᐃᓐᓅᓚᐅᕐᒪᑕ ᐃᑉᐱᐊᕐᔪᒻᒥ 

ᐊᐅᓚᓂᖃᖅᑐᐊᐃᓐᓅᓕᖅᓱᑎᓪᓗ ᐊᖑᑏᑦ 

ᐱᓇᓱᐊᕈᓯᑕᒫᑦ ᑲᑎᖃᑦᑕᖅᑐᐊᐃᓐᓅᓕᕐᒪᑕ.  

 

ᑖᓐᓇ ᐃᓕᓴᕆᔪᒪᓪᓗᒍ ᐊᒻᒪᓗ ᖁᔭᓐᓇᒦᕈᒪᓪᓗᒍ 

ᐊᐅᓚᑦᑎᔨᒋᔭᐅᔪᖅ ᕿᑭᖅᑖᓗᓕᒫᒨᖓᓪᓗᓂᓗ. 

ᑖᓐᓇ ᕆᑦᓱᑦ ᐴᓚᓐᑐ, ᐴᓚᓐᑐ ᐊᒃᓱᐊᓗᒃ ᐱᓇᓱᖕᒪᑦ 

ᑖᒃᑯᐊ ᐊᖑᑏᑦ ᑲᑎᑦᑕᕆᐊᖃᖃᑦᑕᕐᓂᖏᓐᓂᒃ 

ᐃᓕᓴᕆᔭᐅᓯᒪᓕᕐᒪᑕ. ᑕᐃᒪᓐᓇᐃᑎᓪᓗᒍ 

ᑲᑎᖃᑦᑕᖅᑐᐊᐃᓐᓅᓕᖅᓱᑎᒃ. ᐃᑉᐸᔅᓴᖅ ᑕᐃᒪ 

ᑲᑎᔅᓱᑎᒃ.  

 

ᐱᓇᓱᐊᕋᓯᑕᒫᑦ ᐃᓛᒃ ᖃᒧᓯᐅᕋᓱᒃᓯᒪᒻᒪᑕ ᑕᒫᓂ 

26 ᑲᑎᓐᓂᓕᓐᓂᒃ ᖃᒧᓯᐅᖅᓯᒪᒻᒪᑕ. ᐃᑉᐸᔅᓴᖅ 

ᐱᔭᕇᖅᑐᐊᐃᓐᓅᒻᒪᑦ, ᐅᐱᕐᖔᖅ ᑕᐃᒪ 

ᐊᐅᓪᓛᓛᖅᑐᐃᑦ ᐊᑐᖅᑕᐅᔪᐊᐃᓐᓅᓛᕐᒪᑦ 

ᐊᓚᐃᓇᐃᒍᓱᑦᑎᐊᖅᐳᖓ.  

 

ᑖᒃᑯᐊᓗ ᑲᔪᖐᓐᓇᖁᓪᓗᒋᑦ ᐊᖑᑏᑦ 

ᑲᑎᖃᑦᑕᕐᓗᑎᒃ. ᐅᖃᐅᓯᖃᖃᑦᑕᕐᓕᑦ 

ᐅᖃᐅᓯᕆᔪᒪᔭᖏᓐᓂᒃ. ᑖᓐᓇ ᐊᒃᓱᐊᓗᒃ 

ᐃᓚᒋᐊᖅᓯᒪᒻᒪᑦ ᓄᓇᕗᑦ ᒐᕙᒪᒃᑯᑦ 

ᐋᖅᑭᒋᐊᖅᓯᒪᔭᖓᓂᒃ ᐱᒋᐊᖅᑎᑕᐅᓯᒪᓂᖓᓄᑦ 

ᐊᒃᓱᐊᓗᒃ ᐅᐱᒋᒐᒃᑯ. ᑖᒃᑯᐊ 

ᐱᕕᖃᖃᑦᑕᖅᓯᒪᓐᖏᑦᑐᐃᑦ 

ᐱᕕᖃᖅᑐᐊᐃᓐᓅᓕᕐᒥᖕᒪᑕ. ᖁᔭᓐᓇᒦᒃ 

ᐅᖃᖅᑎᑦᑎᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

ᓄᓇᕗᑦ ᑲᒥᓯᓇᒥᒃ ᐃᓕᑕᕆᔭᐅᔾᔪᑎᑖᖅᑐᑦ 

(ᐊᕿᐊᕈᖅ, ᐸ)  

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᐅᑉᓛᒃᑯᑦ. 

ᖁᔭᓐᓇᒦᒃ ᐅᖃᖅᑎᑦᑎᔨ. ᓂᑯᕕᔾᔪᑎᖃᕐᒥᔪᖓ 

ᑖᒃᑯᐊ ᐅᐱᒋᕐᔪᐊᖅᖢᒋᑦ ᑖᓐᓇ ᑲᒥᓯᓇᑯᓗᑦᑕ ᐄᕙ 

ᐋᕆᐊᒃ ᐊᒃᑑᐸ 27ᖑᓕᖅᑎᓪᓗᒍ 

ᐃᓕᓴᕆᒍᓐᓇᓚᐅᕐᒪᒋᑦ ᐊᒥᓱᐃᑦ ᑕᕝᕙᓂ 

ᐃᖃᓗᓐᓂᒥᐅᑕᐃᑦ. ᐃᓚᖏᑦ ᐃᓕᓴᕆᔭᐅᓲᖑᒻᒪᑕ 

ᐃᒻᒥᓂᒃ ᑐᓂᖃᑦᑕᖅᓯᒪᓂᖏᓐᓄᑦ.  

 

ᑖᒃᑯᐊᓕ ᐃᒻᒥᓂᒃ ᑐᓂᖃᑦᑕᓚᐅᖅᓯᒪᓂᖏᑦ 

ᐃᓕᓴᕆᔭᐅᓚᐅᖅᑐᐃᑦ ᓇᓗᓇᐃᕈᒪᕙᒃᑲ 

ᐅᓪᓛᖑᔪᖅ. (ᑐᓵᔨᑎᒍᑦ) ᑕᐃᒃᑯᐊ ᐊᒃᓱᐊᓗᒃ 

ᑕᐃᒃᑯᓂᖓ ᐱᑦᑎᐊᓚᐅᖅᑐᑦ 

ᐃᓅᓕᐊᖃᖃᑦᑕᖅᓯᒪᔪᑦ ᐃᓕᓴᕆᔪᒪᓪᓗᒋᑦ. ᑕᐃᒃᑯᐊ 

ᐃᓅᓕᐊᖃᖃᑦᑕᖅᓯᒪᔪᑦ ᑕᐃᒪᓐᓇ 

ᐊᑭᓕᖅᓱᖅᑕᐅᓐᖏᖦᖢᑎᒃ ᓄᓇᓕᖕᓂ ᐃᒪᓐᓇ 

ᐃᓅᓯᕐᒥᓂᒃ ᑐᓂᓯᑦᑎᐊᖃᑦᑕᕐᒪᑕ 

ᓂᕈᐊᖅᑎᒋᓯᒪᔭᑦᑎᓐᓄᑦ ᐱᔨᑦᓯᖅᖢᑎᒃ.  

 

ᒫᓐᓇᐅᔪᖅ ᕼᐋᒍ ᐃᓪᓚᐅᑦ ᓴᓪᓗᕕᓂᖅ 

ᐃᓕᓴᕆᔪᒪᔭᕋ ᐅᐃᒋᓚᐅᖅᑕᖓᓗ ᑕᐃᕕᑦ 

ᓴᓪᓗᕕᓂᖅ, ᑕᐃᓐᓇ ᒥᔅ ᕙᓚᐅᕆᑎᒥᒃ, ᕿᐊᑦᓱᒃ 

ᕙᓚᐅᕆᑎᒃᑯᓐᓂᒃ, ᑖᒃᑯᐊᒃ ᐊᓯᐅᖅᑲᑎᓪᓗᒋᒃ 

ᐃᓅᓕᓚᐅᖅᓯᒪᖕᒪᒋᑦ.  

 

ᐊᒻᒪᓗᑦᑕᐅᖅ ᐃᓕᓴᕆᔪᒪᓪᓗᒍ ᔩᑕᓗ ᑲᒃᑭᒃ. 

ᑕᐃᓐᓇᑦᑕᐅᖅ ᔮᓱᐊ ᖃᓐᖑᕐᒥᒃ ᔨᐊᕋᒪᐃᐊ ᒍᕉᕝᔅᒥᒃ 

ᐃᓚᒌᓂᒃ ᐃᓅᓕᐊᖃᓚᐅᖅᓯᒪᖕᒪᑦ. ᓇᑦᑎᖅ 

ᖃᓐᖑᖅ ᑭᒡᒐᖅᑐᕐᓗᒍ ᐅᐃᒋᓚᐅᖅᓯᒪᔭᖓ ᔫᓱᐊ 

ᖃᓐᖑᖅ; ᐊᒻᒪ ᑭᖑᓪᓕᖅᐹᖅ ᔨᐊᕋᒪᐃᐊ ᒍᕉᕝᔅ 

ᐊᑖᑕᖓᑕ, ᐊᑖᑕᒥᓂᒃ ᐃᓅᓕᐊᖃᓚᐅᖅᓯᒪᔪᖅ.  

 

ᑖᒃᑯᐊ ᐃᓕᓴᕆᔭᐅᓚᐅᕐᒪᑕ ᐅᖃᖅᑎ, 

ᐃᓕᓴᕆᑦᑎᐊᖁᓪᓗᒋᑦ ᑑᒃᑯᓂᖓ 

ᒪᓕᒐᓕᐅᖅᑎᐅᖃᑎᓐᓄᑦ ᑲᒥᓯᓇᐅᑉ 

ᐃᓕᓴᕆᓚᐅᖅᑕᖏᑦ ᑕᐃᒃᑯᐊ 

ᐃᓅᓕᐊᖃᖃᑦᑕᖅᓯᒪᔪᑦ ᐃᓅᓯᕐᒥᓂᒃ 

ᑐᓂᓯᓯᒪᑦᑎᐊᖃᑦᑕᕐᒪᑕ. ᐃᓅᓯᕐᒥᒃ 

ᐃᓅᓕᐊᖃᕐᓂᐊᖅᑎᓪᓗᒋᑦ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, ᒥᔅ ᓇᑲᓱᒃ. 

ᐱᒋᐊᖅᑎᑦᑎᕙᑦᑐᑦ ᐊᕐᓇᐃᑦ (ᓇᑲᓱᒃ)  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪ ᓄᓇᕗᒻᒥᐅᑦ. ᐅᓪᓛᖅᑕᐅᖅ ᐃᓕᓴᖅᓯᒍᒪᒐᒪ 

ᒪᓕᒐᓕᐅᖅᑎᐅᖃᑎᒪ ᑭᐊᕋᓐ 

ᐅᖃᖃᑎᒌᓗᐊᕐᓂᓚᐅᕐᒥᒐᓐᓄᒃ 

ᐸᕐᓈᕆᔭᖃᖅᑐᐃᓐᓇᐅᓪᓗᑕ ᑕᐃᒪ.  

 

ᓯᕗᓪᓕᖅᐹᒥᒃ ᖁᔭᓐᓇᒦᕈᒪᔭᕋ 

ᑕᕝᕙᓃᑦᑐᑯᓘᒻᒪᑦᑕᐅᖅ ᒥᓗᖅᑐᐊᕐᔪᒃ ᐅᕋᐃᒋᓕ, 

ᑐᓐᖓᓱᑦᑎᐊᑯᓗᓪᓕ. 

 

ᑕᕝᕙᓂ ᑕᐃᒃᑯᐊ ᓂᕈᐊᖅᑐᐊᓚᐅᖅᑐᐃᑦ 

ᕼᐋᒪᓚᐅᔪᓂᒃ ᑎᓴᒪᐅᒻᒪᑕ ᐊᕐᓇᓗᑲᐃᑦ, 

25ᖑᓪᓗᑎᒃ ᓄᓇᓖᑦ. ᑖᒃᑯᐊ ᐃᓕᓴᕆᒍᒪᒐᒃᑭᑦ. ᒦᑲ 

ᑭᒍᑦᑕᖅ ᐃᓕᒃᑲᓐᓂᓚᐅᖅᑐᖅ ᐊᐅᔪᐃᑦᑐᕐᒧᑦ. ᓕᓐ 

ᒪᐃᒃ ᐸᓐᓂᖅᑑᕐᒧᑦ ᓄᑲᖅᑎᖅᐹᖑᕙᓪᓚᐅᔪᖅ 

ᒪᐃᔭᐅᓯᒪᔪᓂᒃ ᐸᕐᓂᖅᑑᒥ.  ᑖᓐᓇ ᓴᓂᑭᓗᐊᕐᒥ 

ᒪᓵᑯ ᑭᑐᓱᒃ. ᕿᑭᖅᑕᕐᔪᐊᕐᒥ ᐃᓪᓗᑯᓗᒐ ᑕᐃᓯ 

ᐊᕐᓇᖅᑯᖅ ᐃᓕᔭᐅᑐᐃᓐᓇᓚᐅᖅᑐᖅ 

ᐱᒐᓱᐊᖅᑐᑑᓯᒪᓂᖓᓄᑦ. 

 

ᐊᕐᓇᕐᓂᒃ ᐃᓕᓴᖅᓯᒃᑲᓐᓂᖃᑦᑕᕆᐊᖃᕋᑦᑕ 

ᐱᒐᓱᐊᖅᑐᓂᒃ ᓇᒥᑐᐃᓐᓇᖅ ᓄᓇᓕᓐᓂᒃ. 

ᑕᑯᓐᓇᖅᑕᐅᓐᓇᖅᑐᐊᓘᒻᒪᑦ ᐊᒻᒪᓗ 

ᖃᑦᑏᓐᓇᐅᓛᖑᓇᖅᑐᓂ ᐱᓗᐊᖅᑐᒥᒃ 

ᑕᐃᒪᐃᑦᑐᓕᕆᑎᓪᓗᑕ. ᐊᒥᓱᐊᓗᐃᑦ ᐊᕐᓇᐃᑦ 

ᒪᑭᒪᔪᑦ ᐱᔪᓐᓇᑦᑎᐊᖅᑐᑦ ᐃᓕᓴᕆᔪᒪᖃᓯᐅᑎᒐᒃᑭᑦ 

ᑕᕝᕙᓃᖃᑎᒋᖃᑦᑕᑕᒃᑲ. ᒪᓕᒐᓕᐅᖅᑎᐅᖃᑎᒃᑲ, 

6ᖑᒐᑦᑕ ᑕᕝᕙᓂ.  

 

ᐊᒻᒪᓗ ᐃᓕᓐᓂᐊᕆᐊᖅᐸᓪᓕᐊᓕᖅᑎᓪᓗᖓ 

ᓱᕈᓯᓛᕐᓄᑦ ᐃᓕᓴᐃᔨᒋᕙᔪᔭᕋ ᓖᓇ ᐃᕕᒃ. 

ᑲᒥᓯᓇᑦᑕᐅᖅ 

ᐄᕙ ᐋᕆᐊᒃ, ᐸᓂᒌᒃ ᐊᔅᓱᐊᓗᒃ ᐅᐱᒋᕙᒻᒥᒐᒃᑭᒃ. 

ᑳᓖᓐ ᐋᕆᐊᒃ ᑖᓐᓇᑦᑕᐅᖅ ᐃᓕᓴᕆᒍᒪᒋᓪᓗᒍ 

ᑕᕝᕙᓃᓪᓗᐊᕐᒥᒻᒪᑦ.  

 

ᐹᓖᓐ ᒧᕌᓐᓴᓐ ᐅᐱᒋᓪᓗᒍ ᖁᑦᑎᓂᖅᐹᒥᒃ 

ᐃᓅᓪᓗᓂ ᐊᕐᓇᐅᓪᓗᓂ ᑎᒃᑯᐊᖅᑕᐅᓯᒪᓂᖓ 

ᐅᐱᒋᑦᑎᐊᖅᑕᕋ. ᑐᓐᖓᓱᑦᑎᐊᕆᑦ.  

 

>>ᐸᑦᑕᑐᖅᑐᑦ  

 

ᐊᒻᒪᓗ ᓗᐊᕆ ᐃᓪᓚᐅᑦ, ᓈᓐᓯ ᖃᕆᑕᖅ, 

ᐊᒥᓱᐊᓘᒻᒪᑕ ᓄᓇᕗᒻᒥ 

ᑕᐃᒪᐃᑦᑐᓕᕆᖃᑦᑕᖅᓯᒪᔪᑦ ᖁᑦᑎᓂᖅᓴᒥᒃ 

ᐱᓕᕆᔪᑦ.  

 

ᐊᒻᒪᓗ ᐃᓅᓱᑦᑐᖁᑎᑦᑎᓐᓂᒃ 

ᐃᓇᑦᑎᒋᐊᒃᑲᓐᓂᖅᑯᖓ ᓇᒥᑐᐃᓐᓇᖅ 

ᐱᒐᓱᐊᖃᑦᑕᕆᔅᓯ, ᑭᓯᐊᓂ ᐱᒐᓱᐊᖃᑦᑕᖅᑐᓂ 

ᖃᐅᔨᕙᓪᓕᐊᓇᕐᖓᑦ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᐊᕐᕕᐊᑦ ᓂᒋᐊᓄᑦ ᐅᐊᖕᓇᕐᒧᓪᓗ ᑎᑭᕋᕐᔪᐊᕐᒧᑦ 

ᒥᔅᑕ ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 475 - 6(2): 

ᐱᒻᒪᕆᐅᓂᖓ ᐃᖅᑲᐅᒪᓇᐅᑉ ᐅᓪᓗᖓ 

(ᒪᐃᓐ)  

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. 

ᓂᕈᐊᖅᑎᒋᔭᒃᑲ ᐊᕐᕕᐊᓂ ᑎᑭᕋᕐᔪᐊᕐᒥᓪᓗ 

ᐅᑉᓛᑦᓯᐊᖅ.  

 

ᐅᖃᖅᑎᑦᓯᔨ, ᑖᓐᓇ ᐱᓇᓱᐊᕈᓯᕆᔭᕗᑦ 

ᐃᖅᑲᐅᒪᓐᓇᕐᒪᑦ ᑐᕌᖓᓂᕋᖅᑕᐅᓯᒪᓐᓇᕐᒪᑦ ᐊᒻᒪᓗ 

ᓴᓇᑦᑕᐃᓕᐊᕈᓯᐅᓕᖅᐸᑦ ᓯᕙᑖᕐᕕᒃ, ᓄᕕᐱᕆ 11 

ᐃᖅᑲᐅᒪᓐᓇᐅᒍᒫᕐᒪᑦ. ᑕᕝᕙᓂ ᑲᑎᒪᓚᓐᖏᓐᓇᑉᑕ 

ᑕᐃᑲᓂ ᐅᑉᓗᖓᓂᒃ ᑕᒪᓐᓇ ᓇᐃᑦᑐᒐᔮᕐᒥᒃ 

ᐅᖃᐅᓯᒃᓴᖃᕐᕕᒋᒍᐊᖅᖢᒍ. “ᐳᐃᒍᖅᑕᐃᓕᑕ” 

ᐳᐃᒍᖅᑕᐃᓕᓂᐊᖅᐳᒍᑦ ᐃᖅᑲᐅᒪᓂᐊᖅᐳᒍᓪᓗ 

ᖃᓄᐃᑦᑐᒃᑰᖅᓯᒪᔪᓂᒃ ᐊᒻᒪ ᐅᑉᓗᒥᒧᑦ ᓱᓕ 

ᐊᒃᑐᖅᑕᐅᕙᓪᓕᐊᔪᓂᒃ. ᑕᒪᒃᑯᐊ ᓄᓇᕐᔪᐊᕐᒥ 

ᐅᓇᑕᖅᑐᑦ ᐱᔾᔪᑎᒋᑉᓗᒋᑦ. 

ᓱᓕ ᒫᓐᓇᒧᑦ ᑎᑭᖦᖢᒍ ᐅᖃᖅᑎᑦᓯᔨ, ᒪᒃᑯᒃᑐᑦ 

ᓄᑕᖅᑲᑦ, ᐊᖅᑐᓪᓗ ᐊᒃᑐᖅᑕᐅᓱᕐᒪᑕ ᐅᑉᓗᑕᒫᑦ 

ᐅᓇᑕᖅᑐᓄᑦ. ᐊᓈᓇᑦᓯᐊᕆᓚᐅᒐᒃᑲ 

ᐊᑖᑕᑦᓯᐊᕆᓚᐅᒐᒃᑲ ᑕᒪᕐᒥᒃ 

ᐊᒃᑐᖅᑕᐅᓂᑯᕕᓂᐅᖕᒪᑎᒃ ᑕᒫᓂᓐᖏᓕᖅᑑᒐᓗᐃᑦ, 

ᐅᖃᖅᑎᑦᓯᔨ, ᑭᓯᐊᓂ ᐊᒃᑐᖅᑕᐅᓚᐅᕐᒪᑕ 

ᐃᖅᑲᐅᒪᓂᐊᕆᕙᒃᑲ.  

 

ᐅᕙᒍᓗᒃᑖᖅ ᐳᐃᒍᕆᐊᖃᓐᖏᓐᓇᑉᑕ ᐊᒻᒪᓗ 

ᑐᑭᓯᓂᓗᒋᐊᖃᕋᑉᑕ ᖃᓄᐃᑦᑐᒃᑰᕐᓂᑯᕕᓂᐅᖕᒪᖔᑕ 

ᐊᒻᒪ ᖃᓄᕐᓗ ᑕᒻᒫᔭᖅᑐᖃᖅᓯᒪᓚᐅᕐᓂᕐᒪᖔᑦ 

ᑕᐃᑉᓱᒪᓂ. ᓯᕗᒻᒧᑦ, ᓯᕗᓂᒃᓴᒥ 

ᑕᒻᒫᔭᒃᑲᓐᓂᕐᓂᐊᓐᖏᓐᓇᑉᑕ, ᑕᒻᒫᕐᓂᐅᓚᐅᖅᓯᒪᔪᑦ 

ᑐᑭᓯᑦᓯᐊᕈᑉᑎᒍᑦ ᑕᐃᒪᐅᒃᑲᓐᓂᕈᒫᓐᖏᒻᒪᑕ. ᑕᒪᓐᓇ 

ᐃᖅᑲᐅᒪᓐᓇᖅ ᐊᑑᑎᖃᑦᓯᐊᖅᐳᖅ. 

 

ᐅᖃᖅᑎᑦᓯᔨ, ᒫᓐᓇ ᐅᓇᑕᖅᑐᒃᓴᓗᒃᑖᑦ, 

ᐅᓇᑕᖅᑐᒃᓴᓐᖑᐊᓗᒃᑖᑦ, ᐊᒻᒪ ᐊᓯᓗᒃᑖᖏᑦ 

ᐃᓚᒋᔭᐅᔪᑦ ᒪ’ᓈᕈᐊᖅᖢᒋᑦ ᑐᓂᓯᓱᕐᒪᑕ ᐃᖕᒥᓂᒃ, 

ᐱᓕᕆᒡᒍᖦᖢᑎᒡᓗ. ᑲᓇᑕᐅᐃᑉ ᐃᓗᐊᓂ ᐊᒻᒪ 

ᑲᓇᑕᐅᑉ ᓯᓚᑖᓂ ᓄᓇᕐᔪᐊᕐᒥ ᐱᓕᕆᔪᑦ 

ᐃᖅᑲᐅᒪᕙᒃᑲ ᐊᒻᒪ ᒪ’ᓈᖅᐸᒃᑲ ᓄᕕᐱᕆ 

11ᖑᓕᖅᐸᑦ ᐳᐃᒍᖅᑕᐃᓕᓂᐊᖅᐳᒍᑦ, 

ᐃᖅᑲᐅᒪᓂᐊᖅᐳᒍᑦ. ᒪ’ᓇ ᐅᖃᖅᑎᑦᓯᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 476 - 6(2): 

ᐃᓱᒪᒋᔭᖏᑦ ᐅᑭᐊᒃᓴᖅ ᑲᑎᒪᓂᐅᔪᒥ 

(ᖃᐃᕐᓂᖅ)  

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐅᓪᓛᓴᒃᑯᑦ ᐃᓛᒃ. 

ᐅᖃᕈᒪᑐᐃᓐᓇᖅᐳᖓᓕ ᐃᒫᒃ ᐅᓪᓛᖑᓕᖅᑐᒃᑯᑦ 

ᑭᖑᓪᓕᖅᐹᖅᑐᐊᐃᓐᓅᒐᑦᑕ.  

 

ᒫᓃᖦᖢᓂ ᓱᓇᐅᕝᕙ ᑭᐅᒪᓇᓱᑦᑎᐊᕐᓇᕐᓂᕐᒪᑦ, 

ᐅᔾᔨᕈᓱᓯᑳᓪᓚᒃᐳᖓ ᑖᓐᓇ ᐅᖃᕋᑖᕐᒪᑦ 

ᒪᓕᒐᓕᐅᖅᑎ ᓇᑲᓱᒃ. ᑕᒪᒃᑯᐊ ᑭᓱᑐᐃᓐᓇᐃᑦ 

ᐱᓕᕆᐊᕆᓇᓱᓕᖅᖢᒋᑦ 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᔪᕈᓐᓃᖅᓴᕆᐊᖃᕐᓇᕐᒪᑦ. ᑖᒃᑯᐊᒃ ᐱᓇᓱᐊᕈᓰᒃ 

ᒪᕐᕉᒃ ᑕᕝᕙᓂ ᑕᕝᕗᓐᖓᓵᖅᑎᓪᓗᖓ 

ᐃᓕᓐᓇᓱᓚᐅᕋᒃᑭᑦ ᑖᒃᑯᐊ ᐃᓗᓕᑯᓗᖏᑦ, ᑖᒃᑯᐊ 

ᖃᓄᖅ ᐊᑐᐊᒐᖃᖃᑦᑕᕐᒪᖔᑕ. ᖁᔭᓕᔪᒪᓪᓗᓯ 

ᐃᓕᒃᓯ ᕿᓄᐃᓵᕈᓐᓇᕋᔅᓯ ᐅᕙᖓ, 

ᐅᕙᖓᕈᓘᒐᓗᐊᖅᑎᓪᓗᖓ.  

 

ᐅᖅᑰᓯᕈᓗᒃᐸᒃᑲᓗᐊᖅᖢᖓ, ᑕᒪᓐᓇ ᑭᓯᐊᓂ 

ᑕᐃᒪᓐᓇ ᐊᔪᕈᓐᓃᖅᓴᕆᐊᖃᕋᑦᑕ ᑭᓱᑐᐃᓐᓇᖅ 

ᐱᓇᓱᒐᓱᓕᖅᖢᒍ, ᐊᔪᕐᓇᓚᐅᑲᓲᖅ, 

ᓴᐱᕐᓇᓚᐅᑲᓲᖅ ᑭᓯᐊᓂ 

ᐊᔪᓕᖃᑦᑕᕆᐊᖃᓐᖏᑦᑐᓯ, ᓴᐱᓕᖃᑦᑕᓐᖏᓪᓗᓯ. 

ᐊᔪᕈᔅᓯᐅᒃ, ᐄ, ᐊᔪᖅᐳᖓ, ᐃᒪᓐᓇᐃᓕᓗᓯ 

ᖃᓄᐃᖃᑦᑕᓐᖏᒻᒥᔪᖅ ᑭᓯᐊᓂ 

ᐱᓇᔪᓚᐅᓐᖏᓪᓗᓯᐅᒃ ᐊᔪᕐᓂᕋᖅᐸᒡᓗᓯ. 

ᐱᓇᔪᒃᑯᔅᓯᐅᒃ ᑕᐃᒪ ᐊᔪᕈᔅᓯ ᐅᖃᕈᓐᓇᖅᐳᓯ, 

ᐊᔪᖅᐳᖓ. ᑭᓯᐊᓂ ᐱᓇᔪᓪᓚᑦᑖᕐᓂᐊᖅᑐᖓ 

ᑕᕝᕙᓂ, ᑭᐅᒪᓇᓱᑦᑎᐊᕋᓱᖃᑦᑕᕐᓂᐊᖅᐳᖓ 

ᐃᓕᒃᓯᓐᓄᑦ.  

 

ᐊᒻᒪᓗ ᑭᒡᒐᖅᑐᖅᑕᒃᑲ ᖁᔭᓐᓇᒦᕈᒪᑦᑎᐊᖅᐸᒃᑲ 

ᐊᑕᖏᑦᑎᐊᖅᖢᓯ ᕿᓄᐃᓵᖏᓐᓇᕈᓐᓇᕋᔅᓯ 

ᐅᕙᖓᐅᔾᔨᒐᓗᐊᖅᑎᓪᓗᖓ. ᖁᔭᓕᓂᕐᒧᑦ 

ᐅᓪᓛᖑᔪᖅ ᑎᑭᑕᐅᓯᒪᕋᒪ, ᐊᐃᑉᐸᕋ 

ᖁᔭᓐᓇᒦᖅᓯᒪᓪᓗᒍ, ᐊᓈᓇᖓᓗ 

ᓴᓂᕋᔭᖕᒥᐅᑕᐅᓪᓗᑕ ᑕᒫᓂᕐᒥᐅᑕᐅᓕᕋᑦᑕ 

ᖁᔭᓐᓇᒦᕈᒪᓪᓗᖓ ᖃᓄᖅ ᑕᒪᓐᓇ.  

 

ᓴᐱᓕᔾᔮᓐᖏᑦᑐᖓ. ᑲᓐᖑᑦᑎᑉᐸᒃᑲᓗᐊᕐᓗᖓ 

ᑭᓯᐊᓂ ᑕᒃᑯᖅᖠᖃᑦᑕᔾᔮᓐᖏᑦᑐᖓ. ᑕᕝᕙ ᑖᓐᓇ 

ᐱᖅᑯᓯᓪᓚᑦᑖᖅ ᐃᓄᐃᑦ ᐱᖅᑯᓯᐊ. 

ᑲᔪᖏᖅᑐᐃᑦᑎᐊᖅᑐᖓ, ᐊᑏ, ᓄᓇᕗᒻᒥᐅᓄᑦ 

ᑭᒡᒐᖅᑐᐃᒐᑦᑕ ᐊᑏ ᑕᒪᓐᓇ ᐊᑐᑦᑎᐊᕐᓚᕗᑦ. 

 

ᑭᖑᓪᓕᖅᐹᒥᖃᐃ ᐃᒪᓐᓇᐃᓕᖦᖤᕈᒪ ᐅᖃᖅᑎᑦᑎᔨ, 

ᐊᐱᖅᓱᕈᒪᓕᖅᓯᒪᒐᒪ ᐃᒪᓐᓇᐃᓕᒍᒪ, 

ᒪᓕᒐᓕᐅᖅᑎᐅᓗᖓ ᔪᐃᓕ ᖃᐃᕐᓂᖅ ᑖᓐᓇ 

ᐊᐱᕆᓂᐊᖅᐸᕋ. ᑖᓐᓇ ᒥᓂᔅᑕ ᖃᐃᕐᓂᖅ...  

 

>>ᐃᒡᓚᖅᑐᑦ 

 

ᑕᐃᒪᓐᓇᐃᓕᓐᖑᐊᕈᒪᓕᕋᑖᕐᒥᒐᒪ. ᖁᔭᓐᓇᒦᒃ 

ᐱᕕᖃᖅᑎᕋᑖᕋᕕᖓ ᐅᖃᖅᑎᑦᑎᔨ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᖃᒪᓂᒃᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 477 - 6(2): 

ᕿᓂᖅᑏᑦ ᐹᖅᓴᐃᔩᓪᓗ ᖃᒪᓂᑦᑐᐊᒥ 

(ᓯᒪᐃᓚᒃ)  

ᓯᒪᐃᓚᒃ: ᐅᑉᓛᑦᓯᐊᖅ ᒪᓕᒐᓕᐅᖅᑎᐅᖃᑎᒃᑲ, 

ᖃᒪᓂᒃᑐᐊᕐᒥᐅᑕᓪᓗ ᐅᑉᓛᑦᓯᐊᖅ. ᐅᑉᓗᒥ 

ᑭᖑᓪᓕᖅᐹᖑᓕᕐᒪᑦ ᖁᕕᐊᓇᑯᓂ.  

 

ᐅᖃᖅᑎᑦᓯᔨ, ᐅᑉᓛᖅ ᖃᒪᓂᒃᑐᐊᕐᒥ 

ᑲᑎᒪᔨᕋᓛᖅᑕᖃᕐᒪᑦ ᖃᒪᓂᒃᑐᐊᖅ ᕿᓂᖅᑏᑦ, 

ᐃᓕᑕᕆᐊᓪᓚᒍᐊᖅᐸᒃᑲ. ᑖᒃᑯᐊ 

ᑮᓇᐅᔭᓕᐅᓐᖏᖦᖢᑎᒃ ᐃᑲᔪᒡᒍᔪᒃᑑ’ᒪᑕ 

ᑮᓇᐅᔭᓕᐅᓐᖏᖦᖢᑎᒃ.  

 

ᐃᓚᖏᑦ ᐃᒥᓱᐃᖅᖢᑎᒃ ᐱᓕᕆᖃᑎᒋᓯᒪᔭᒃᑲ, 

ᐅᑉᓗᓗᒃᑖᖅ ᐅᓐᓄᒃᑯᑦ, ᐅᓐᓄᓗᒃᑖᕐᓗ ᐃᓚᖏᑦ 

ᓯᓂᒃᓯᒪᓐᖏᑦᓯᐊᒥᐊᖅᖢᑎᒃ ᐱᓕᕆᓱᕐᒪᑕ 

ᓇᒡᓕᓂᖃᖅᖢᑎᒃ, ᓇᒡᓕᖕᓂᕐᒧᑦ ᐃᑲᔪᕈᒪᔪᑦ. 

ᐊᑎᖏᑦ ᑕᐃᕌᓪᓚᖕᓂᐊᖅᐸᒃᑲ. ᐅᖃᖅᑎᑦᓯᔨ, ᑖᒻᓇ:  

 

• ᐃᒃᓯᕙᐅᑕᐅᔪᖅ ᕆᑦᓱᑦ ᐊᖅᓴᕐᓂᖅ  

• ᑐᒡᓕᐊ ᔭᐃᒻᔅ ᑕᐃᐸᓈᖅ 

• ᑎᑎᕋᖅᑎᐅᔪᖅ ᑲᕕᖅ ᑲᓗᕋᖅ 

• ᐃᑲᔪᖅᑎᐅᔨᐅᖃᑕᐅᔪᖅ ᓵᓐ ᐊᑕᖓᓛᖅ  

• ᔮᓐ ᐃᑎᕈᔪᒃ 

• ᓛᔅ ᐊᑕᖓᓛᖅ 

• ᓵᓚᒪᓐ ᒪᕆᖅ 

• ᑎᒧᑎ ᐃᕝᕙᐅᖅ, ᑭᓕᒡᕙᖅ ᑕᐃᓱᖅᑐᒍ 

ᐃᓄᒃᑐᑦ  

• ᐱᑕ ᔭᐃᑯ  

• ᔨᒥ ᒥᓯᕌᓛᖅ.  

ᑖᒃᑯᐊ ᒪ’ᓇᐅᔭᖅᐸᒃᑲ. ᐊᒻᒪᓗ ᕿᓂᖃᑦᑕᓕᕌᖓᑦᑕ 

ᖃᒪᓂ’ᑐᐊᕐᒥᐅᑕᑦ ᐊᑕᐅᓯᓐᖑᖅᓱᕐᒪᑕ, 

ᕿᓂᖅᑎᐅᓐᖏᑦᑑᒐᓗᐊᑦ ᐃᑲᔪᕆᐊᖅᑕᖅᑐᑦ 

ᐃᓚᖏᑦ ᐊᒥᓱᑦ. ᐃᓄᐃᑦ ᓇᒡᓕᒋᕙᑉᓯ, ᐅᐱᒋᕙᑉᓯ, 

ᒪ’ᓈᕐᒫᖅᐸᑉᓯ ᐊᒻᒪᓗ ᐅᑭᐅᖑᓕᕐᒪᑦ 

ᓄᓇᒧᐊᕐᓂᐊᕌᖓᑉᓯ ᖃᒪᓂ’ᑐᐊᕐᒥᐅᑕᑦ 

ᑐᑭᓯᑎᑦᓯᑦᑕᕐᓂᐊᖅᐳᓯ ᓇᒧᑦ ᑐᕌᖓᓂᐊᕐᒪᖔᑉᓯ 

ᐊᒻᒪᓗ ᖃᑯᒍ ᐅᑎᕋᔭᕐᒪᖔᑉᓯ. 

ᐅᑎᕐᓇᓵᓗᐊᓕᕐᓂᕈᑉᓯ ᐅᕝᕙᓘᓐᓃᑦ ᑕᒻᒪᕐᓂᕈᑉᓯ 

ᑖᒃᑯᐊ ᐊᑏᑦ ᑕᐃᒑᓂᓵᖅᑕᒃᑲ ᕿᓂᕆᐊᕈᒫᕐᒪᑕ 

ᐃᓕᑉᓯᖕᓂᒃ ᐅᑎᕋᔭᑦᓯᐊᕈᒫᕋᑉᓯ. ᑕᒡᕙᑐᐊᓛᖅ. ᒪ’ᓇ, 

ᐅᖃᖅᑎᑦᑎᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ 

4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᖃᐃᕐᓂᖅ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎ ᐅᖃᐅᓯᒃᑯᑦ ᐊᐱᖅᑯᑎᒧᑦ 581 - 6(2): 

ᖁᕐᓗᖅᑑᑉ ᐆᒻᒪᖅᑯᑎᓕᐅᕐᕕᖓ (ᖃᐃᕐᓂᖅ) 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᑎᕈᒪᕗᖓ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᒧᑦ ᐹᐱ ᐊᓇᕕᓗᒻᒧᑦ, 

ᒪᓕᒐᓕᐅᖅᑎ ᖁᕐᓗᖅᑑᒧᑦ. 

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 

ᐃᓚᒋᐊᒃᑲᓐᓂᕈᒪᓪᓗᒍ ᑭᐅᔾᔪᑎᒋᓚᐅᖅᑕᕋ 

ᐊᐱᖅᓱᕐᓇᐅᑎᓪᓗᒍ ᐅᑐᐱᕆ 26, 2023-ᒥ.  

ᒪᓕᒐᓕᐅᖅᑎᐅᔪᖅ ᖁᕐᓗᖅᑐᕐᒧᑦ ᑐᓴᐅᒪᔾᔪᑎᒃᓴᓂᑦ 

ᐱᔪᒪᓚᐅᖅᑐᖅ ᖁᕐᓗᖅᑐᒥ ᐆᒻᒪᖅᑯᑎᖃᕐᕕᖓᓄᑦ.   

 

ᐅᖃᖅᑏ, ᓇᓗᓇᐃᖅᓯᒃᑲᓐᓂᕈᒪᔪᖓ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐱᓕᕆᖃᑎᖃᖅᑐᑦ 

KitCorp−ᑯᓐᓂᑦ ᐊᖏᖃᑎᒌᒍᑎᒃᑰᖅᓯᒪᔪᒥ 

ᓇᓂᓯᓇᓱᒃᖢᑎᒃ ᐆᒻᒪᖅᑯᑎᖃᕐᕕᓕᐅᕐᓂᐊᕐᓂᕐᒧᑦ. 

ᑲᔪᓯᓂᖃᑦᑎᐊᕈᓂ 

ᐊᑭᑦᑐᕋᐅᑎᓂᖃᕆᐊᖃᔾᔮᙱᑦᑐᑦ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑐᓂᓯᓯᑲᐅᑎᒋᓂᐊᕐᓂᖓᓄᑦ 

KitCorp−ᑯᓐᓄᑦ ᒥᓂᔅᑕᐅᖃᑎᒌᓂ 

ᐊᖏᕈᑕᐅᓕᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑎᓄᑦ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᔅ ᒍᕌᔅ. 

 

ᑭᐅᔾᔪᑎ ᐅᖃᐅᓯᒃᑯᑦ ᐊᐱᖅᑯᑎᒧᑦ 587 - 6(2): 

ᐃᓕᓐᓂᐊᕐᕕᒻᒥ ᐃᓅᓯᓕᕆᔩᑦ (ᒍᕌᔅ) 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᑉᓛᒃᑯᑦ ᐅᕙᓃᑦᑐᐃᑦ ᑕᒪᑉᓯ ᐊᒻᒪ 

ᓄᓇᕗᒻᒥᐅᑕᐃᑦ.  

 

ᐅᖃᖅᑏ, ᐅᑉᓗᒥ ᖃᐅᔨᑎᒋᐊᒃᑲᓐᓂᖅᐳᖅ 

ᐃᓕᓐᓂᐊᕐᕕᖕᒥ ᐃᓅᓯᓕᕆᔩᑦ ᐃᓂᒋᔭᐅᔪᐃᑦ 

ᐃᓕᓐᓂᐊᕐᕕᖕᓂ, ᑖᓐᓇ ᑐᓄᓂᖅ ᒪᓕᒐᓕᐅᖅᑎ 

ᐊᐱᖅᓱᓚᐅᖅᑎᓪᓗᒍ ᐊᒃᑑᕝᕙ 27, 2023.  

 

ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᑐᑭᓯᐊᔪᐃᑦ ᑖᒃᑯᐊ 

ᐃᓂᒋᔭᐅᔪᐃᑦ ᐃᓐᓄᒃᓯᒪᓐᖏᑦᑐᐃᑦ ᒥᑦᓯᒪᑕᓕᖕᒥ 

ᐃᓕᓐᓂᐊᕐᕕᖕᒥ ᐃᓅᓯᓕᕆᔩᑦ ᐱᒻᒪᕆᐅᔪᐃᑦ 

ᐃᓕᓐᓂᐊᕐᕕᐅᑉ ᐃᓚᒋᔭᖏᓐᓂᒃ. ᐃᓕᓐᓂᐊᖅᑎᑦᓯᔩᑦ 

ᑖᒃᑯᐊ ᐃᑲᔪᖅᑎᐅᖕᒪᑕ ᓱᕈᓯᓄᑦ 

ᐃᓕᓐᓂᐊᕐᓂᖏᓐᓄᑦ ᐃᓅᓯᓕᕆᓂᖏᓐᓂᒃ 

ᑲᒪᒋᔭᖃᖅᑎᓪᓗᒋᑦ ᐃᓕᓐᓂᐊᕐᕕᐅᑉ ᐃᓗᐊᓂ. 

 

ᑖᒃᑯᐊ ᐃᓕᓐᓂᐊᕐᕕᖕᒥ ᐃᓅᓯᓕᕆᔩᑦ ᓇᓯᕝᕕᒃ 

ᐃᓕᓐᓂᐊᕐᕕᒃ 2020-ᒥ ᐃᓐᓄᒃᓯᒪᓐᖏᒻᒪᑦ, ᐊᒻᒪᓗ 

ᐅᓛᔪᒃ ᐃᓕᓐᓂᐊᕐᕕᐊ ᐃᓐᓄᒃᓯᒪᓐᖏᑦᑐᖅ ᔪᓚᐃ 

2022-ᒥ. ᑕᒪᒃᑯᐊ ᑕᒪᕐᒥᒃ ᐃᓂᒋᔭᐅᔪᐃᑦ 

ᒪᑐᐃᖔᖅᑐᐃᑦ ᐊᒻᒪ ᕿᓂᕐᓂᐊᖅᑐᐃᑦ ᑖᒃᑯᐊ 

ᐃᓐᓄᒐᓱᒡᓗᒋᑦ. ᑖᒃᑯᐊ ᐃᓄᖏᓐᓃᓂᓐᓂᑦ 

ᐃᓕᓐᓂᐊᕐᕖᑦ ᑖᒃᑯᐊ ᐃᖅᑲᓇᐃᔭᖅᑎᑦᓯᔪᓐᓇᖅᑐᐃᑦ 

ᓇᐃᓐᓂᖅᓴᐅᔪᒥᒃ ᐃᖅᑲᓇᐃᔭᕐᓗᑎᒃ. ᑖᒃᑯᐊ 

ᐱᓕᕆᔪᓐᓇᖅᑐᐃᑦ ᐅᖓᓯᒃᑐᒧᑦ ᐱᑕᖃᓐᖏᒻᒪᑦ 

ᐱᓕᕆᔪᓐᓇᖅᑐᒥᒃ ᓄᓇᓕᐅᑉ ᐃᓗᐊᓂ. 

 

ᓄᓇᕗᒻᒥ 49-ᖑᖕᒪᑕ ᐃᓕᓐᓂᐊᕐᕕᖕᒥ ᐃᓅᓯᓕᕆᔩᑦ 

ᐃᓂᖏᑦ ᐃᓕᓐᓂᐊᕐᕕᖕᓂ. ᑖᒃᑯᐊ 26.5 

ᐃᓐᓄᒃᓯᒪᔪᐃᑦ ᐱᓕᕆᓪᓚᑦᑖᖅᑐᓄᑦ ᐊᒻᒪ 

22.5 ᐃᓐᓄᒃᓯᒪᓐᖏᑦᑐᐃᑦ. ᑖᒃᑯᐊ ᓯᑕᒪᐃᑦ 

ᓇᐃᑦᑐᒥᒃ ᐃᖅᑲᓇᐃᔭᖅᑎᑕᐅᔪᐃᑦ ᐊᒻᒪ 

ᐃᓕᓐᓂᐊᕐᕖᑦ ᐊᔾᔨᒌᓐᖏᑦᑐᓂᒃ 

ᐃᖅᑲᓇᐃᔭᖅᑎᖃᖃᑦᑕᖅᑐᐃᑦ. 

 

ᐃᓕᓐᓂᐊᖅᑎᓕᕆᔨᒃᑯᑦ ᑎᒃᑯᐊᖅᓯᒪᔪᒪᔪᐃᑦ ᐊᑯᓂ 

ᓇᐃᑦᑐᒥᒃ ᐃᖅᑲᓇᐃᔭᖅᑎᑕᐅᓕᖅᑐᐃᑦ ᐱᖓᓱᑦ 

ᐊᕐᕌᒍᐃᑦ ᑎᒃᑯᐊᖅᓯᓯᒪᔪᒍᑦ ᓯᑕᒪᐃᑦ ᐃᓅᓯᓕᕆᔩᑦ 

ᐃᖅᑲᓇᐃᔭᖅᑎᑕᐅᓕᖅᑐᐃᑦ.  

 

ᖁᔭᓐᓇᒦᒃ ᑕᒪᓐᓇ ᐅᖃᐅᓯᕆᓚᐅᕋᖕᓂ 

ᑭᒡᒐᖅᑐᐃᓂᕆᔭᐃᑦ ᐃᓕᓐᓂᐊᖅᑐᐃᑦ ᐱᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑎᓄᑦ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᑭᐅᔾᔪᑎ ᐅᖃᐅᓯᒃᑯᑦ ᐊᐱᖅᑯᑎᒧᑦ 664 - 6(2): 

ᐊᐃᕖᑦ ᖁᐱᕐᕈᖃᕐᓂᖏᓐᓄᑦ 

ᖃᐅᔨᓴᖅᑕᐅᓂᖏᑦ(ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᑖᒃᑯᐊ ᐃᓚᒋᐊᕈᒪᔭᕋ ᐊᐃᕕᓕᖕᒥ 

ᐊᐱᖅᓱᓚᐅᖅᑎᓪᓗᒍ ᓄᕖᕝᕙ 3-ᖑᑎᓪᓗᒍ 

ᐊᐱᖅᓱᓚᐅᕐᒪᑦ ᑖᒃᑯᐊ ᐊᐃᕖᑦ ᖃᐅᔨᓴᖅᑕᐅᓂᖏᑦ 

ᖁᐱᕐᕈᓂᒃ.  

 

ᑕᒡᕙᓂ ᐃᖃᓗᖕᓂ ᖃᐅᔨᓴᖃᑦᑕᕐᓂᖏᑦ ᐄ, ᐊᒻᒪ 

ᒫᓐᓇᓵᖅ ᖃᐅᔨᓴᕐᕕᒃ ᑲᖏᖅᖠᓂᕐᒥ 

ᒪᑐᐃᖅᑕᐅᓯᒪᓕᖅᑐᖅ. ᑖᓐᓇ ᐆᑦᑐᕋᕈᑎᒋᔭᐅᔪᖅ 

ᓯᓚᑦᑐᖅᓴᕐᕕᒃᑯᑦ ᓄᓇᕗᑦ ᑐᓐᖓᕕᒃᑯᓪᓗ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑎᓂᒃ. ᒥᓂᔅᑕ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ, ᒥᔅᑕ ᖃᐃᕐᓂᖅ. 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 580 - 

6(2): ᐆᒻᒪᖅᑯᑎᓕᐅᕐᕕᒃ ᐃᒡᓗᓕᒑᕐᔪᒻᒥ 

(ᖃᐃᕐᓂᖅ) 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ, 

ᐅᖃᖅᑏ. ᐅᑎᕐᕕᒋᔪᒪᔭᕋᓕ ᑖᓐᓇ 

ᐊᐱᕆᓚᐅᖅᓯᒪᔪᖅ ᐋᓕᒃᔅ ᓴᒻᒧᖅᑐᖅ 

ᒪᓕᒐᓕᐅᖅᑎᐅᔪᖅ ᑲᖏᖅᖠᓂᐅᑉ ᐅᐊᖕᓇᖓᓄᑦ 

ᐊᒻᒪᓗ ᐃᒡᓗᓕᒑᕐᔪᖕᒧᑦ.  

 

(ᑐᓵᔨᑎᒍᑦ) ᐅᖃᖅᑏ, ᓇᖏᖅᓯᕗᖓ 

ᐃᓚᒋᐊᒃᑲᓐᓂᕈᒪᓪᓗ ᐊᐱᖅᑯᑎ ᑭᐅᓚᐅᖅᑎᓪᓗᒍ 

ᐊᒃᑑᕝᕙ 26, 2023 ᑲᖏᖅᖠᓂᖅ-ᐃᒡᓗᓕᒑᕐᔪᖕᒧᑦ 

ᒪᓕᒐᓕᐅᖅᑎ. ᑖᒃᑯᐊ ᐃᒡᓗᓕᒑᕐᔫᑉ 

ᖃᐅᒻᒪᖅᑯᑎᓕᕆᔮ ᐱᔾᔪᑎᒋᓗᒍ. 

 

ᐅᖃᖅᑏ, ᓇᓗᓇᐃᖅᓯᔪᒪᔪᖓ ᑖᓐᓇ ᓄᑖᖅ 

ᖃᐅᒻᒪᖅᑯᑎᓕᐅᕈᑦ 2025-ᒥ ᑖᓐᓇ 

ᐃᓕᔭᐅᓂᐊᖅᑐᖅ ᐋᖅᑭᒋᐊᕈᑕᐅᓗᓂ ᑖᒃᑯᐊᓗ 

ᖃᐅᒻᒪᖅᑯᑎᓕᕆᕝᕕᒃ ᓄᑖᓐᖑᖅᑎᑉᐸᓪᓕᐊᓗᒍ 

ᐃᓱᒪᔪᐃᑦ. ᑖᒃᑯᐊ ᒫᓐᓇ ᑮᓇᐅᔭᑭᓗᐊᕐᒪᑦ ᑖᒃᑯᐊ 

ᓄᑖᓐᖑᖅᑎᒋᐊᓖᑦ ᖃᐅᒻᒪᖅᑯᑏᑦ ᓄᓇᓕᖕᓂ. 

ᑕᒪᓐᓇ ᐊᑭᑦᑐᖅᐸᓪᓕᐊᓂᖓ ᑕᒪᒃᑯᐊ 

ᐊᓯᔾᔨᕈᑕᐅᔪᐃᑦ ᑕᒪᒃᑯᐊ ᓄᑖᒥᒃ ᐊᑐᔾᔮᓐᖏᑦᑐᐃᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔾᔪᑎ 5. 

ᐃᓕᑕᖅᓯᓂᖅ ᐳᓛᖅᑎᓂᒃ ᑲᑎᒪᕝᕕᒻᒧᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓄᓇᕗᒻᒥᐅᖑᖃᑎᒃᑲᓗ ᒪᓕᒐᓕᐅᖅᑎᐅᖃᑎᒃᑲᓗ 

ᑭᖑᓪᓕᖅᐹᖅᑐᑯᓘᑲᐃᓐᓇᓕᖅᑐᒍᑦ.  

 

ᒫᓐᓇ ᓇᖏᖅᓯᔾᔪᑎᖃᖅᑐᖓ ᐆᒥᖓ ᐊᓈᓇᒐ ᑖᓐᓇ 

ᕋᐃᒡᒋᓕ ᒥᓗᖅᑐᐊᕐᔪᖅ ᐊᕐᓇᖅᑯᖅ 

ᐊᑦᑐᖅᑕᐅᓯᐅᖑᒐᑦᑕ ᐊᑦᑐᖅᑕᐅᓯᒪᓂᑰᒻᒥᒻᒪᑦ. ᑖᓐᓇ 

ᑕᕝᕙᓃᑦᑐᑯᓗᒃ ᐊᓈᓇᒐ ᐅᐱᒋᓪᓗᒍ ᐅᕙᓂ.  

 

ᐅᐊᑦᑎᐊᕈ ᐅᖃᐅᓯᕆᐊᕐᔪᑲᐃᓐᓇᓵᕐᓗᒍ 

ᐅᖃᐅᑎᖃᑦᑕᕐᓂᑯᒋᒻᒪᖓ, “ᐱᔪᓐᓇᖅᓯᕙᓪᓚᐃᒐᕕᑦ 

ᒪᓕᒐᓕᐅᖅᑎᐅᓂᕐᒧᑦ.” ᐃᒪᐃᓕᖃᑦᑕᕐᓂᑯᒋᒻᒪᖓ, 

“ᐆᑦᑐᕈᓐᓇᖅᓯᕙᓪᓚᐃᔪᑎᑦ” ᐱᓇᓱᐊᖃᑦᑕᕐᓂᕋ 

ᓄᓇᓕᓐᓂ. ᑕᕝᕙᓕ ᐅᕙᓂ ᐅᐱᒍᓱᓪᓚᕆᑦᑐᖓ 

ᓇᖏᖅᓯᓗᖓ. ᐊᓈᓇᒐ ᐱᖃᑎᒋᓪᓗᒍ 

ᑕᐃᒪᐃᓕᖃᑦᑕᕐᓂᑯ.  

 

ᑕᕝᕙ ᑖᓐᓇ ᒥᓗᖅᑐᐊᕐᔪᖅ ᕋᐃᒡᒋᓕ ᐊᕐᓇᖅᑯᑦ 

ᐅᕙᓃᓐᓂᖓ ᑐᓐᖓᓱᑦᑎᑕᐅᖁᓪᓗᒍ. 

ᑐᓐᖓᓱᑦᑎᓪᓗᑎᒍᑦ. ᐱᔪᓐᓇᖅᑐᒋᓪᓗᓂᖓ 

ᑕᑯᓐᓇᖃᑦᑕᖅᓯᒪᒻᒪᖓ ᖃᖓᐅᓕᕋᐃᒻᒪᑦ 

ᖁᑦᑎᓂᖅᓴᒧᑦ ᐱᓕᒻᒪᔅᓴᑎᓪᓗᖓ ᐱᕈᖅᓴᓪᓗᖓ 

ᐃᖅᑲᓇᐃᔭᖅᐸᑦᑐᖓ ᐊᔾᔨᒌᓐᖏᑦᑐᓂᒃ 

ᑐᓐᖓᓱᑦᑎᑕᐅᖁᕙᕋ.  

 

ᐊᒻᒪᓗ ᖁᔭᓐᓇᒦᖅᑐᖓ ᐃᖃᓗᒻᒥᐅᓂᒃ ᑕᒫᓂ 

ᐃᖃᓗᓐᓂᒥᐅᑕᐅᓕᖅᑐᓂᓗ ᐸᖅᑭᔭᐅᑦᑎᐊᕐᒪᑦ 

ᖁᔭᓐᓇᒦᖅᑐᖓ ᑐᓐᖓᓱᑦᑎᑕᐅᕙᒻᒪᑦ.  

 

ᐊᒻᒪᓗ ᓄᖅᑲᐅᓯᕆᓗᒍ, ᐅᖃᖅᑎᑦᑎᔩ, ᑐᕌᓐᑐᓂᒃ 

ᑕᐱᖃᕐᒪᑦ ᖃᐅᔨᒪᓂᐊᖅᑲᑦ.  

 

>>ᐃᒡᓚᖅᑐᑦ 

 

ᐊᒻᒪᓗᑦᑕᐅᖅ ᐊᓈᓇᒪ ᐃᒫᓪᓚᕆᒃ (ᑐᓵᔨᑎᒍᑦ) 

ᓂᕆᐅᓐᖏᓈᖅᓯᒪᒑᑎᒍᑦ ᐊᔪᓐᖏᑦᓯᐊᕐᓂᖓ 

ᐃᓛᒌᑦᑎᓪᓗᒍ ᐊᔪᓐᖏᑦᓯᐊᕐᒪᑦ 

ᓈᓴᐅᓯᕆᔪᓐᓇᖅᑐᖅ ᐃᓄᒃᑎᑐᑐᐃᓐᓇᖅ 

ᖃᐅᔨᒪᒐᓗᐊᖅᖢᓂ. ᑖᒃᑯᐊ ᐋᖅᑭᒃᓱᒐᓂᒃ 

ᑎᑎᕋᐅᑎᒃᑯᑦ ᐱᓕᕆᖃᑦᑕᖅᑐᖅ.  

 

>>ᐃᒡᓚᖅᑐᑦ 

 

ᑕᒪᓐᓇ (ᑐᓵᔨᑎᒎᕈᓐᓃᖅᑐᖅ) ᐃᒫᒃ 

ᐊᑑᑎᖃᖅᓯᒪᒻᒥᔪᖅ. ᐃᒫᒃ ᐊᔪᐃᓐᓇᕈᓐᓇᓂᑦᑎᓐᓂᒃ. 

ᖃᓪᓗᓈᑎᑐᑦ ᑐᑭᓯᒋᐊᓐᖏᒃᑲᓗᐊᕋᒥᒃ (ᑐᓵᔨᑎᒍᑦ) 

ᐃᓚᑯᓂᒃ ᐅᖃᐅᓯᕐᓂᒃ ᑕᑕᑎᕆᓪᓗᑎᒃ 

ᓇᓚᒃᑖᖃᑦᑕᕈᑎᓂᒃ (ᑐᓵᔨᑎᒎᕈᓐᓃᖅᑐᖅ) ᐊᔅᓱᐊᓗᒃ 

ᐊᓕᐊᓇᐃᒋᔭᓕᒃ ᖃᐅᔨᒪᔭᐅᓂᐊᕐᒪᑦ. ᖁᔭᓐᓇᒦᒃ, 

ᑐᓐᖓᓱᑦᑎᓚᐅᕐᓚᕗᑦ ᐊᓈᓇᒐ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓐᖓᓱᒋᑦ 

ᒪᓕᒐᓕᐅᕐᕕᖕᓄᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ. 

ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑐᓐᖓᓱᒃᑎᒃᑭᕙᕋ ᒥᓗᖅᑐᐊᕐᔪᒃ. 

ᐊᓈᓇᑦᑎᐊᕚᓘᔪᒃᓴᐅᒐᕕᑦ ᐸᓃᑦ 

ᑐᓐᖓᓇᓛᖑᖃᑕᐅᒻᒪᑦ 

ᐃᓄᑦᑎᐊᕙᐅᓛᖑᖃᑕᐅᓪᓗᓂᓗ ᖃᐅᔨᒪᔭᓐᓂᒃ.  

 

ᐅᖃᖅᑏ, ᖁᕕᐊᓱᒃᑐᖓ ᑐᓐᖓᓱᑦᑎᖦᖢᒍ 

ᐃᖃᓗᓐᓄᑦ. ᒫᓐᓇ ᓯᕗᓕᐅᖅᑎᒋᓕᖅᑕᕗᑦ ᒪᐃᔭ 

ᓵᓚᒪᓐ ᐊᕙ..  

 

>>ᐸᑦᑕᑐᖅᑐᑦ 

 

ᑖᓐᓇ ᒥᔅᑕ ᐊᕙ ᑐᓐᖓᓇᑦᓯᐊᖅᖢᓂ 

ᓯᕗᓕᐅᖅᑎᐅᖕᒪᑦ. ᐅᖃᐅᓯᖏᑦ ᓱᓕᔪᐃᑦ. 

ᐅᖃᐅᓯᒥᓂᒃ ᑕᑎᖃᖅᖢᓂ ᐃᓕᑦᓯᕝᕕᒋᓯᒪᔭᕋ 

ᐊᑯᓂ ᐅᖃᐅᓯᕆᔪᓐᓇᖅᑕᕗᑦ ᑖᒃᑯᐊ 

ᐃᓕᑦᓯᕝᕕᒋᓯᒪᔭᕗᑦ. ᑖᓐᓇ ᐊᕙ 

ᖃᐅᔨᒋᐊᕈᓐᓇᖅᑕᓯ ᖃᕆᑕᐅᔭᒃᑯᑦ ᑐᕌᕈᑎᐊ.  

 

ᐊᒻᒪ ᑭᐊᓐᑦ ᑐᕆᔅᑯᓪ, ᑖᓐᓇ ᑐᓴᐅᒪᔪᓕᕆᔨ  

ᓄᓇᓕᐸᐅᔭᒃᑯᓐᓂᒃ ᐃᖃᓗᖕᓂ. ᑖᓐᓇᑦᑕᐅᖅ ᐊᑯᓂ 

ᖃᐅᔨᒪᓕᕐᒥᔭᕋ. ᑖᓐᓇ ᐱᓕᕆᒃᑲᐅᔪᖅ, ᓱᓕᔪᖅ, 

ᑐᓐᖓᓇᖅᑐᖅ, ᖁᕕᐊᓇᖅᑐᖅ ᑕᕝᕗᖓ ᑲᑎᒪᕕᖕᒧᑦ 

ᑐᓐᖓᓱᒋᑦ. ᐊᒻᒪ ᐊᐱᖅᑯᑎᒃᓴᖃᕈᔅᓯ ᒥᔅᑕ ᑐᕆᔅᑯ 

ᒥᒃᓵᓄᑦ, 979-5607 ᑐᓐᖓᓱᒋᑦ. ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐᑦ 

 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4127 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯᒃ 

ᒪᓕᒐᓕᐅᕐᕕᔅᓯᖕᓄᑦ. ᐃᓕᑕᖅᓯᓂᖅ 

ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ, ᒥᔅᑕ ᑕᐃᕕᑎ 

ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᒃᑯᐊ 

ᓯᕗᓕᐅᖅᑏᑦ ᐃᑲᔪᖅᑎᖃᖃᑦᑕᕐᒪᑕ ᑲᓐᖑᓱᑦᑐᑦ 

ᐃᓕᑕᕆᔭᐅᔪᒪᓐᖏᑦᑎᐊᖅᖢᑎᒃ ᐃᔨᕋᓱᖃᑦᑕᖅᑐᐃᑦ 

ᐃᓕᑕᕆᔭᐅᓐᖏᓐᓂᖏᓐᓂᒃ. ᑖᓐᓇ ᓂᖓᐅᒃ ᐲᑕ 

ᒪᓛᓐᓴᓐ.  

 

>>ᐸᑦᑕᑐᖅᑐᑦ 

 

ᐊᒻᒪ ᑖᒃᑯᐊ ᐅᖃᐅᓯᕆᖅᑲᐅᔭᕗᑦ ᐹᓖᓐ ᒪᓛᓐᓴᓐ.  

 

ᐊᒻᒪ ᐅᑉᓗᒥ ᔫ ᕙᐃᓐᔅ ᑕᒫᓃᖃᑕᐅᔪᖅ, 

ᐳᑭᖅᑕᓕᒃᑯᑦ 24 ᐊᕐᕌᒍᑦ ᐱᓕᕆᓯᒪᔪᖅ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐊᒻᒪ ᓯᕗᓕᐅᖅᑎᖓᑦ ᑖᒃᑯᐊ V-ᐊᕕᑦᑐᖅᓯᒪᓂᖓ 

ᐳᑭᖅᑕᓕᒃᑯᓐᓂ, ᐋᓐᑐᕉ ᕙᓛᒃᑖᑦ. ᑐᓐᖓᓱᒋᑦᓯ 

ᑲᑎᒪᕝᕕᒻᒧᑦ. 

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ 

ᐃᓕᓴᕆᔭᐅᒌᕋᑖᖅᑑᒐᓗᐊᖅ 

ᐊᐅᓱᐃᑦᑐᕐᒦᓚᐅᖅᓯᒪᖕᒪᑦ ᓯᑏᕙᓐ ᐊᓈᓇᖓ, 

ᐊᑎᖃᖅᑎᒍᓐᓇᓐᖏᓐᓇᑦᑎᒍᑦ ᑖᒃᑯᐊ ᐱᕈᖅᓴᓪᓗᑕ 

ᓄᑲᒃᐱᐊᖑᓪᓗᑕ ᐊᑎᕐᓂᒃ 

ᖃᐅᔨᒪᖃᑦᑕᓚᐅᖅᓯᒪᓐᖏᓐᓇᑦᑕ, ᓯᑏᕙᓐ 

ᐊᓈᓇᖓ, ᒫᓐᓇ ᒥᐊᕆᐅᑉ ᐊᓈᓇᖓ 

ᑕᒪᐅᓐᖓᖅᓯᒪᔪᐊᓐᓅᒻᒪᑦ ᐊᓕᐊᓇᐃᑦ ᖁᔭᓐᓇᒦᒃ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ 

ᒪᓕᒐᓕᐅᕐᕕᔅᓯᖕᓄᑦ. ᐃᓕᑕᖅᓯᓂᖅ ᐳᓛᖅᑐᓂᒃ 

ᑲᑎᒪᕝᕕᐅᑉ ᐃᓗᐊᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᒃᑯᐊ ᐃᓕᓴᕆᔭᐅᔪᐃᑦ 

ᐃᓕᓴᕆᑦᑎᐊᕆᕙᒃᑲ ᐅᖃᓐᖏᒃᑲᓗᐊᖅᑐᒋᑦ. 

ᑐᓐᖓᓱᑦᑎᐊᕆᔅᓯ. ᒥᔅᑕ ᕙᓐᔅᓗ. ᑖᒃᑯᐊᓗ 

ᑕᕝᕙᓃᑦᑐᓕᒫᑦ.  

 

ᖁᕕᐊᓇᓪᓚᕆᓲᖑᒻᒪᑦ ᑕᕝᕗᖓ ᐃᓯᖅᑕᐅᓪᓗᓂ 

ᐳᓛᕆᐊᖅᑐᓄᑦ. ᐱᓗᐊᖅᑐᒥᒃ ᐃᓚᒋᔭᑦᑎᓐᓄᑦ. 

ᑖᒃᑯᐊ ᐃᓕᓴᕆᔪᒪᒻᒥᒐᒃᑭᒃ ᓄᐊᑯᓘᒃᑲ ᑭᐊᓕ 

ᕿᓚᕝᕙᖅ ᐊᒻᒪ ᕉᓯ ᐋᑲᕙᒃ. ᑕᒫᓃᓪᓗᐊᕐᖓᑎᒃ. 

ᑐᓐᖓᓱᒃᑎᑕᐅᓕᒃ ᑕᕝᕗᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯᒃ 

ᒪᓕᒐᓕᐅᕐᕕᔅᓯᖕᓄᑦ. ᐊᑎᖃᕈᓐᓃᕋᒪ. ᓈᓴᐅᑎᓕᒃ 6. 

ᐅᖃᐅᓯᒃᑯᑦ ᐊᐱᖅᑯᑏᑦ.  

 

ᐱᒋᐊᓚᐅᓐᖏᓂᑦᑎᓐᓂ ᒪᓕᒐᓕᐅᖅᑎᐅᔪᖅ 

ᑲᖏᖅᓯᓂᐅᑉ ᐅᐊᓐᓇᖓᓄᑦ-ᐃᓪᓗᓕᒑᕐᔪᒻᒧᑦ 

ᐅᕙᓃᒍᓐᓇᔾᔮᓐᖏᒻᒪᑦ.  

 

ᐊᒻᒪᑦᑕᐅᖅ ᐅᓪᓗᒥ ᑭᖑᓪᓕᖅᐹᕆᑎᓪᓗᑎᒍᑦ 

ᐃᔅᓯᕙᓂᕗᑦ ᒫᓐᓇ, ᑖᒃᑯᐊ 

ᖃᐅᔨᒪᑦᑎᐊᕆᐊᖃᕐᓂᐊᖅᑯᓯ ᐊᐱᕆᓂᐊᓕᕋᐃᒍᔅᓯ 

ᓇᓗᓇᐃᖅᑐᐃᑯᑖᓗᐊᖃᑦᑕᓐᖏᓪᓗᓯ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎᐅᔪᖅ 

ᐅᖅᑯᕐᒥᐅᒧᑦ, ᒥᔅ ᕿᓕᖅᑎ. ᐃᖃᓗᐃᑦ-ᒪᓂᕋᔭᒃ 

ᒪᓕᒐᓕᐅᖅᑎᖓ, ᒥᔅᑕ ᓚᐃᑦᓯᑑᓐ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 677 - 6(2): ᐃᒻᒥᒃᑯᑦ 

ᐆᒻᒪᖅᑯᑎᓕᐅᕐᓂᕐᒧᑦ ᐱᓇᓱᐊᒐᖅ 

(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖓᓐᖑᓱᑦᑐᐃᑦ ᒥᓂᔅᑕᐅᔪᒧᑦ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᖓᓄᑦ 

ᐱᔾᔪᑎᖃᖅᑐᖅ ᓇᒻᒥᓂᖃᐅᑎᓕᓐᓄᑦ.  

 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ ᐊᑎᓕᐅᕋᑖᔪᒻᒪᑦ 2023-

2024 ᖃᓄᖅ ᓂᕆᐅᕝᕕᖃᕐᒪᖔᑕ ᑎᑎᖅᑲᐅᔪᒥᒃ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᖏᓐᓄᑦ ᑲᑎᒪᔨᖏᓐᓄᑦ. 

ᐅᖃᖅᑏ, ᑕᕝᕙᓂ ᑎᑎᖅᑲᖓᓂ ᒥᓂᔅᑕ 

ᓇᓗᓇᐃᖅᓯᔪᒻᒪᑦ ᑯᐊᐳᕇᓴᓐ-ᒥᒡᒎᖅ 

ᐱᔭᕇᖁᔭᐅᓐᓂᕐᖓᑕ ᐊᑭᒋᔭᐅᓂᐊᖅᑐᓂᒃ. ᒫᓐᓇ 

ᐊᕝᕙᔅᓯᓕᕋᑦᑕ ᐊᕐᕌᒍᖓᓂ. ᒥᓂᔅᑕ ᐊᐱᕆᒍᒪᔭᕋ 

ᐅᓪᓗᒥ ᖃᓄᐃᓕᖓᓕᕐᒪᖔᖅ? ᑖᓐᓇ 

ᓇᓗᓇᐃᕈᓐᓇᕐᒪᖔᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ 

ᖃᐃᕐᓂᖅ. 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᒃ ᐊᐱᕆᒋᐊᕋᕕᑦ ᑕᒪᓐᓇ 

ᖃᓄᐃᓕᖓᕙᓪᓕᐊᓕᕐᓂᖓᓂᒃ. ᒫᓐᓇᒧᑦ ᑖᓐᓇ 

(ᑐᓵᔨᑎᒍᑦ) ᑖᓐᓇ ᖃᓄᖅ ᓂᕆᐅᕝᕕᖃᕐᒪᖔᑕ 

ᑎᑎᖅᑲᖅ ᐊᑎᓕᐅᖅᓯᒪᔭᕋᓗᐊᕋ, ᓱᓕ 

ᑭᐅᔭᐅᓚᐅᓐᖏᓐᓇᒪ. ᑭᐅᔭᐅᓯᒪᓕᕈᒪ 

ᑭᐅᔪᓐᓇᓛᕋᒃᑭᑦ ᐅᐊᑦᑎᐊᕈᒃᑲᓐᓂᖅ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᒥᓂᔅᑕᐅᑉ ᑭᐅᔾᔪᑎᖓ ᓂᕆᐅᒋᑦᑎᐊᕐᓂᐊᓕᖅᑲᕋ.  

 

ᑖᒃᑯᐊ ᓇᒻᒥᓂᖃᐅᑎᓕᓐᓂᒃ ᐆᒻᒪᖅᑯᑎᓕᐅᕐᓂᕐᒧᑦ 

ᐱᓕᕆᓂᐅᔪᖅ ᒫᑦᓯ 2021ᖑᑎᓪᓗᒍ ᐊᕐᕌᒎᒃ 

ᒪᕐᕉᓪᓗᐊᓕᖅᑑᒃ ᓴᖅᑭᖅᑕᐅᓚᐅᖅᓯᒪᒻᒪᑦ. 

ᒥᓂᔅᑕᐅᖃᑦᑕᖅᓯᒪᔪᓄᑦ ᐊᐱᖅᓱᖃᑦᑕᖅᓯᒪᒐᒃᑭᑦ 

ᖁᓪᓕᒃᑯᓐᓄᑦ ᐊᖏᖃᑎᒌᒐᓱᓐᓂᕐᒥᒃ 

ᐱᒋᐊᖁᓕᖅᑐᒋᑦ, ᐱᔭᕇᕐᓗᑎᓪᓗ ᓂᐅᕕᕐᓂᕐᒧᑦ 

ᐊᖏᖃᑎᒌᒍᒻᒥᒃ ᑲᓱᖅᑕᐅᒍᓐᓇᕋᔭᕐᒪᑕ 

ᓇᒻᒥᓂᖃᐅᑎᓖᑦ. 

 

ᐅᓪᓗᒥ ᖃᓄᖅ ᐅᖃᖃᑎᒌᓯᒪᒻᒪᖔᑕ ᑕᒪᑐᒪ 

ᒥᔅᓵᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᒻᒪ ᓄᓇᕗᑦ 

ᒐᕙᒪᖓ ᖃᓄᐃᓯᒪᒻᒪᖔᑕ ᐊᐱᕆᔪᖓ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ. ᒥᔅᑕ ᖃᐃᕐᓂᖅ. 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᒃᑕᐅᖅ ᒪᓕᒐᓕᐅᖅ 

ᐊᐱᕆᒃᑲᓂᕐᖓᑦ ᓇᒻᒥᓂᖃᐅᑎᓕᓐᓄᑦ 

ᐆᒻᒪᖅᑯᑎᓕᐅᕈᑎᐅᒍᓐᓇᖅᑐᓂᒃ. ᑖᓐᓇ 

ᐱᐅᓪᓚᕆᒻᒪᑦ ᓄᓇᓕᓐᓂ ᓴᖅᑭᖅᑕᐅᒍᓐᓇᖅᑐᖅ 

ᐱᒋᐊᖅᑎᑕᐅᔪᓐᓇᖅᑐᖅ ᓇᒻᒥᓂᖃᐅᑎᓕᓐᓄᑦ 

ᐆᒻᒪᖅᑯᑎᓕᐅᕈᓐᓇᖅᑐᓄᑦ. ᒫᓐᓇᐅᑎᓪᓗᒍᓕ 

ᒪᓕᒐᓕᐅᖅᑏᓛᒃ ᓱᓕᔪᖅ. ᑖᓐᓇ ᒫᑦᓯ 2021ᒥ 

ᓴᖅᑭᖅᑕᐅᓚᐅᖅᓯᒪᒻᒪᑦ. ᐊᕐᕌᒎᒃ 

ᒪᕐᕉᓪᓗᐊᓕᖅᑑᖕᐃᓛᒃ. ᒪᒥᐊᓇᖅ ᐅᖃᖅᑎ. ᐄ, 

ᑖᓐᓇ ᐊᐱᖅᑯᑎ 

ᑎᒍᑐᐃᓐᓇᑲᐃᓐᓇᕆᐊᖃᕐᓂᐊᖅᑕᕋ ᑖᓐᓇ 

ᐊᐱᖅᑯᑎᖓ ᖃᐅᔨᒋᐊᒃᑲᓐᓂᕆᐊᖃᕋᒃᑯ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑎ 

ᑎᒍᔭᐅᑐᐃᓐᓇᑲᐃᓐᓇᕐᖓᑦ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 678 - 6(2): ᓯᓚᑐᓂᖅᓴᓄᑦ 

ᐃᓕᓐᓂᐊᕈᑏᑦ ᐃᓕᓐᓂᐊᕐᕕᐊᓗᒻᒥ ᐊᕐᕕᐊᓂ 

(ᓴᕕᑲᑖᖅ) 

ᓴᕕᑲᑖᖅ: ᒪ’ᓇ ᐅᖃᖅᑎ. ᐊᕐᕕᐊᕐᒥᐅᑦ 

ᐅᑉᓛᒃᑰᑦᓯᐊᖅᐸᑉᓯ ᐊᒻᒪ ᑯᖑᓪᓕᖅᐹᓯᐅᓕᕋᑦᑕ 

ᐊᖃᒍ ᓯᓚ ᓈᒻᒪᓈᖅᐸᑦ ᐊᐃᔪᒫᓕᕋᒪ ᐊᕐᕕᐊᕐᒥᐅᑦ 

ᑕᑯᑦᑕᐅᔮᕐᒥᓗᒋᑦ, ᖁᕕᐊᓇᕐᓂᐊᑯᓂ.  

 

(ᑐᓵᔨᑎᒍᑦ) ᐅᖃᖅᑎ, ᐊᐱᖅᑯᑎᒃᑲ ᑐᕌᖓᔪᐃᑦ 

ᒥᓂᔅᑕᐅᔪᒧᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ. 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᑉᐸᔅᓴᖅ ᐃᓛᒃ ᐅᖃᓚᐅᕋᒪ 

ᐊᐱᖅᑯᑎᔅᓴᖃᕐᓂᐊᕐᓂᕋᖅᑐᖓ ᐃᓕᓐᓂᐊᕋᔅᓴᐃᑦ 

ᒥᔅᓵᓄᑦ ᖁᑦᑎᓂᖅᓴᐃᑦ. ᒥᓂᔅᑕ ᓱᓕᒻᒪᖔᑦ 

ᒪᓕᒐᓕᐅᖅᑎᓘᓐᓃᑦ ᓱᓕᒻᒪᖔᑦ ᑕᒪᑐᒥᖓ 

ᐱᔾᔪᑎᖃᓐᖏᑦᑐᖅ. ᐃᓚᖏᑦ ᖁᑦᑎᓂᖅᓴᒥᒃ 

ᐃᓕᓐᓂᐊᕋᔅᓴᖅᑕᖃᕐᖓᑦ ᐊᕐᕕᐊᓂ, ᑕᒪᒃᑯᐊ 

ᐆᒪᔪᐃᑦ ᑎᒥᖏᓐᓂᒃ, ᑲᒥᔅᑐᕆᒥᓪᓗ ᐊᒻᒪ ᕕᓯᒃᔅ 

ᐃᓕᓐᓂᐊᕈᑎᖃᓐᖏᒻᒪᑕ.  

 

ᒥᓂᔅᑕ ᐱᓕᕆᖃᑎᖃᕈᓐᓇᖅᑲ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᕐᕕᐊᓂ 

ᑕᐃᒪᐃᑦᑐᓂᒃ ᐃᓕᓐᓂᐊᕋᔅᓴᓂᒃ 

ᐊᑐᐃᓐᓇᖃᖁᓪᓗᒋᑦ ᐊᕐᕌᒎᓛᖅᑐᒥ. ᐊᒥᓱᑲᓪᓚᐃᑦ 

ᐃᓕᓐᓂᐊᕈᒪᔪᐃᑦ ᐃᓕᓐᓂᐊᕆᐊᓖᓪᓗ 

ᑕᐃᒪᐃᑦᑐᓂᒃ ᖁᑦᑎᓂᖅᓴᓂᒃ 

ᓯᓚᑦᑐᖅᓴᕐᕕᒻᒨᓛᕐᓗᑎᒃ ᐱᒋᐊᖃᓲᖑᒻᒪᑕ? 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᓪᓗᑦᑕᐅᖅ 

ᒪᓕᒐᓕᐅᖅᑎᐅᖃᑎᕗᑦ ᐊᐱᕆᑦᑎᐊᖅᑐᐊᓘᒻᒪᑦ. ᐄ, 

ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ 

ᐱᓕᕆᖃᑎᖃᕈᓐᓇᓛᖅᑐᒍᑦ ᑕᐃᒃᑯᐊ 

ᐅᖃᐅᓯᕆᓗᒋᑦ ᐃᓕᓐᓂᐊᖅᑕᐅᖁᔭᑎᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ, ᖁᓚᓕᔭᕋ ᐊᖏᕐᖓᑦ ᑖᓐᓇ ᒥᓂᔅᑕ 

ᑕᐃᒪᐃᓐᓂᐊᕐᓂᕋᖅᑐᓂ. ᐊᕐᕕᐊᑦ ᐅᓇ ᐃᓛᓐᓂᒃᑯᑦ 

ᐃᓛᒃ ᐊᖏᓂᖅᐹᖅ ᐃᓄᒋᐊᓛᖑᔪᓄᑦ 

ᖃᓂᒋᔭᐅᒻᒪᑦ. ᑲᖏᖅᓯᓂᕐᓗ ᐊᕐᕕᐊᓪᓗ 

ᐊᔾᔨᒌᐸᓗᓕᕐᖓᑎᒃ. ᑕᐃᒃᑯᐊ ᐃᓕᓐᓂᐊᕋᔅᓴᐃᑦ 

ᐱᑕᕆᐊᖃᓪᓚᕆᒻᒪᑕ ᖁᑦᑎᓂᖅᓴᒥᒃ ᐃᓕᓴᐃᔪᓂᒃ 

ᐊᕐᕕᐊᓂ. 

 

ᒥᓂᔅᑕᐅᓪᓗ ᐅᖃᐅᓯᕆᖅᑲᐅᔭᖓ ᖃᕋᓴᐅᔭᒃᑯᑦ 

ᐃᓕᓐᓂᐊᕋᔅᓴᖃᖃᑦᑕᕐᖓᑕᒎᖅ ᐃᓕᓐᓂᐊᖅᑎᓄᑦ 

ᓄᓇᕗᒻᒥ ᓇᒥᑐᓐᓇᑦᑎᐊᖅᑲᑕ ᖁᑦᑎᓂᖅᓴᓂᒃ 

ᐃᓕᓐᓂᐊᕈᓐᓇᕐᖓᑕ ᐃᓕᓴᔭᐅᒋᐊᓕᓐᓂᒃ. 

ᐃᓚᖏᓪᓗ ᐊᖓᔪᖅᑳᕆᔭᐅᔪᐃᑦ 

ᐃᑲᔪᕈᓐᓇᕋᔭᖅᐸᓪᓚᐃᓐᖏᒻᒪᑕ ᖃᕋᓴᐅᔭᒃᑯᑦ 

ᐃᓕᓐᓂᐊᖅᑐᖃᖅᑎᓪᓗᒍ ᕿᑐᕐᖓᖏᓐᓂᒃ. 

ᐃᓕᓴᐃᔨᓂᒃ ᑎᒃᑯᐊᖅᓯᓯᒪᕕᓯ ᑲᒪᔨᐅᓂᐊᖅᑐᓂᒃ 

ᖃᕋᓴᐅᔭᒃᑯᑦ ᐃᓕᓐᓂᐊᖅᑎᑕᐅᔪᓂᒃ ᐅᕝᕙᓘᓐᓃᑦ 

ᐃᓕᓐᓂᐊᖅᑏᑦ ᐃᓄᑑᔾᔨᒋᐊᖃᖅᑲᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 

ᐄ, ᓇᓖᕌᕋᔅᓴᖅᑕᓕᒃ ᐅᖓᓯᑦᑐᒥᒃ, ᐃᓛᒃ 

ᐃᓕᓴᕕᐅᓐᖏᑦᑐᒥᒃ ᐃᓕᓐᓂᐊᕈᑎᔅᓴᐅᔪᓂᒃ. 

ᐅᖓᓯᑦᑐᒥᒃ ᐃᓕᓐᓂᐊᑎᓪᓗᒋᑦ ᑕᐃᒫᒃ ᓯᓚᑖᓂᒃ 

ᐃᑲᔪᖅᑎᖃᓲᑦ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐄ, 

ᑖᓐᓇ ᑐᓴᕈᒥᓇᖅᑐᖅ. ᐄ, ᐃᓕᓴᕕᐅᑉ ᐊᖓᔪᖅᑳᖓ 

ᑕᐃᒪ ᓯᕗᓪᓕᖅᐹᖑᓪᓗᓂ ᐅᐸᑦᑕᐅᓲᖑᒻᒪᑦ 

ᐋᖅᑭᔅᓯᔪᖃᕐᓂᐊᖅᑎᓪᓗᒍ ᖃᕋᓴᐅᔭᒃᑯᒃ 

ᐃᓕᓐᓂᐊᕐᓂᐅᔪᓂᒃ.  

 

ᒥᓂᔅᑕ ᐅᖃᐅᔾᔨᒍᓐᓇᖅᑲ ᓄᓇᕗᒻᒥᐅᑕᕐᓂᒃ 

ᐃᓅᓱᑦᑐᓂᒃ ᐊᑐᐃᓐᓇᖃᐃᓐᓇᓂᐊᕐᓂᕋᕐᓗᒋᑦ 

ᐃᓕᓐᓂᐊᖃᑦᑕᖅᑐᐃᑦ ᖄᖓᒍᒃᑲᓐᓂᖅ 

ᐃᓕᓐᓂᐊᖅᑕᖏᑕ ᖃᕋᓴᐅᔭᒃᑯᑦ 

ᐃᓕᓐᓂᐊᕆᐊᖃᓕᕐᖓᑕ. 

ᐃᑲᔪᖅᑎᒃᓴᖃᐃᓐᓇᓂᐊᖅᑐᐃᑦ, ᐃᓕᓴᕕᐅᓐᖏᑦᑐᒥᒃ 

ᐃᓕᓐᓂᐊᕋᓱᒃᑎᓪᓗᒋᑦ ᖁᑦᑎᓂᖅᓴᒥᒃ 

ᐃᓕᓴᔭᐅᒋᐊᓕᓐᓂᒃ? ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᓪᓗ ᒪᓕᒐᓕᐅᖅᑎ 

ᐊᐱᕆᒻᒪᑦ. ᐄ, ᐊᑐᐃᓐᓇᖃᖃᑦᑕᖅᑐᒍᑦ, 

ᐊᑐᐃᓐᓇᐅᑎᑦᑎᖃᑦᑕᖅᑐᒍᑦ ᐃᓕᓐᓂᐊᖅᑎᓄᑦ 

ᐃᓕᓴᕕᐅᓐᖏᑦᑐᒥᒃ ᐊᒻᒪᑦᑕᐅᖅ 

ᐃᑲᔪᖅᑎᖃᖃᑦᑕᖅᑐᐃᑦ ᖃᓄᑐᐃᓐᓇᖅ 

ᐃᑲᔪᖅᓯᖅᑕᐅᒋᐊᖃᕋᐱᑉᐸᑕ ᐃᓕᓐᓂᐊᑎᓪᓗᒋᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᒡᒎᑉ ᒪᓕᒐᓕᐅᖅᑎᖓ, ᒥᔅ ᖁᐊᓴ. 

 

ᐊᐱᖅᑯᑦ 679 - 6(2): ᐃᖃᓗᓕᕆᔨᒃᑯᑦ 

ᓇᑦᑎᓕᕆᔨᒃᑯᓪᓗ ᓯᕗᓪᓕᐅᑎᓯᒪᔭᖏᑦ 

(ᖁᐊᓴ) 

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔨ. ᐅᓪᓛᒃᑰᖅᐸᒃᑲ 

ᓄᓇᕗᒻᒥᐅᑦ, ᑲᑎᒪᔨᐅᖃᑎᒃᑲᓗ.  

 

ᐊᐱᖅᓱᕈᒪᒐᒃᑯ ᑖᓐᓇ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕᐅᔪᖅ. ᐅᓪᓛ 

ᐃᖃᓗᓕᕆᕝᕕᖕᒥᒃ ᐱᐅᒃᓴᑲᓚᐅᕐᓂᐊᕋᒪ.  

 

(ᑐᓵᔨᑎᒍᑦ) ᐅᖃᖅᑎ, ᒫᓐᓇ ᐱᒋᐊᕐᓂᐊᕋᒪ 

ᖁᔭᓕᓗᒍ ᒥᓂᔅᑕ, ᒪᓕᒐᓕᐅᕐᕕᒻᒧᑦ 

ᓴᖅᑭᖅᓯᒍᓐᓇᓚᐅᕐᒪᑦ ᐃᖃᓗᓕᕆᓂᕐᒧᑦ 

ᓇᑦᑎᓕᕆᓕᕆᓂᕐᒧᓪᓗ ᑐᑭᒧᐊᒍᑎᔅᓴᖏᓐᓂᒃ 

ᐸᕐᓇᐅᑎᓂᒃ. ᑕᒪᒃᑯᐊ ᑮᓇᐅᔭᓕᐅᕈᑎᔅᓴᐅᔪᐃᑦ 

ᐱᒻᒪᕆᓪᓚᕆᐊᓘᒻᒪᑕ ᓄᓇᕗᒻᒥᒃ.  

 

ᐅᖃᖅᑎ, ᑖᓐᓇ ᑐᑭᒧᐊᒍᑎᔅᓴᖅ ᐸᕐᓇᐅᑎ 

ᓇᓗᓇᐃᖅᓯᓯᒪᒻᒪᑦ ᐃᓚᖓᒎᖅ ᐱᓕᕆᕝᕕᐅᑉ 

ᐱᓕᕆᐊᕆᒋᐊᕐᓂᐊᖅᑕᖏᑕ ᑖᓐᓇᐅᒻᒪᑦ 

ᐅᖃᓕᒫᕐᓗᒍ, “ᐱᓕᕆᓪᓚᕆᓪᓗᑕ ᕿᓂᕐᓗᑕ 

ᑎᒍᔭᔅᓴᐅᔪᓂᒃ ᐅᑎᖅᑎᑦᑎᒍᑎᔅᓴᐅᔪᓂᒃ 

ᓴᓂᓪᓕᑎᓐᓃᑦᑐᓂᒃ ᑰᑕᓂᒃ ᐊᒻᒪ 

ᐊᖏᓪᓕᒋᐊᖅᑕᐅᓗᑎᒃ ᑰᑕᒋᔭᐅᖃᑦᑕᖅᑐᐃᑦ”.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᑦᑎᓂᒃ ᑮᓇᐅᔭᓂᒃ 

ᓴᓂᕐᕙᐅᓯᒪᒻᒪᖔᑕ ᐊᑐᕈᒫᕐᓂᐊᖅᑐᓂᒃ 

ᐅᑎᖅᑎᑦᑎᒐᓱᐊᕈᑎᐅᓂᐊᖅᑐᓂᒃ ᑰᑕᓂᒃ? ᐊᒻᒪ 

ᓂᐅᕕᕈᑎᔅᓴᐅᓂᐊᖅᑐᓂᒃ ᓄᑖᓂᒃ ᑰᑕᓂᒃ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ. 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᐅᕙᒍᑦ 

ᐱᓕᕆᕝᕕᖓᓂ ᑐᕌᖓᔪᓂᒃ ᐱᖃᓐᖏᑦᑐᒍᑦ, ᐃᓛᒃ 

ᑮᓇᐅᔭᓂᒃ ᑕᕝᕗᖓ ᐃᓕᓯᓯᒪᓐᖏᑦᑐᒍᑦ. 

ᐅᑎᖅᑎᖅᑎᒍᑎᔅᓴᐅᔪᓂᒃ ᓚᐃᓴᕆᔭᑦᑎᓐᓂᒃ. 

ᑕᐃᒃᑯᐊ ᐱᒐᓱᐊᖅᑕᕗᑦ ᑕᑉᒫᒃ ᖃᓂᔅᓴᖅᑐᑕ 

ᐱᓕᕆᔪᒍᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ. 

ᑕᐃᒃᑯᐊ ᐱᒋᐊᖅᓯᒪᒻᒪᑕ ᐃᖅᑲᖅᑐᐃᔨᒃᑯᑦ 

ᕿᒥᕐᕈᔭᐅᑎᑦᑎᓪᓗᑎᒃ ᐃᒪᕐᒥᐅᑕᓕᕆᔨᒃᑯᓐᓂᒃ 

ᐅᑎᖅᑎᑦᑎᑕᐅᑎᑦᑎᒐᓱᐊᖅᑐᑎᒃ. 

ᓇᒻᒥᓂᖃᐅᑎᓕᒻᒥᒃ (ᑐᓵᔨᑎᒍᑦ) ᑭᓕᐅᕗᐊᑐᒃᑯᓐᓂᒃ 

ᓂᐅᕕᐊᖑᒻᒪᑕ, ᑕᐃᒃᑯᐊ ᓚᐃᓴᖏᑦ 

ᐱᒋᔭᐅᒋᐊᖃᕋᓗᐊᖅᑎᓪᓗᒋᑦ ᓄᓇᕗᒻᒥ 

ᐃᖃᓗᓕᕆᔨᒃᑯᓐᓄᑦ 

ᑕᐃᒪᐃᓕᑎᒃᑲᓐᓂᕋᓱᔅᓯᒪᒐᑦᑎᒍᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔨ, ᖁᔭᓐᓇᒦᒡᓗ 

ᒥᓂᔅᑕ ᑕᒪᑐᒥᖓ ᓇᓗᓇᐃᖅᓯᒃᑲᓐᓂᕐᒪᑦ. ᑕᕝᕙᑐᖅ 

ᐋᖅᑭᒃᑕᐅᓵᓕᓂᐊᖅᐳᖅ ᐅᓄᕐᓂᖅᓴᐃᑦ ᓄᓇᓖᑦ 

ᐱᓇᓱᐊᕈᓐᓇᕐᓂᐊᕐᒪᑕ.  

 

(ᑐᓵᔨᑎᒍᑦ) ᑕᒪᓐᓇ ᐃᖃᓗᓕᕆᓂᖅ ᐊᔅᓱᐊᓗᒃ 

ᓴᖅᑭᕐᕕᐅᔪᓐᓇᕐᖓᑦ ᐃᓄᓐᓄᑦ 

ᐊᔪᕈᓐᓃᓴᕐᕕᐅᔪᓐᓇᕐᓗᓂ, 

ᐃᖅᑲᓇᐃᔭᕐᕕᐅᔪᓐᓇᕐᓗᓂᓗ ᐃᖃᓗᓕᕆᓂᕐᒥᒃ. 

ᒥᓂᔅᑕ ᐅᓂᒃᑳᖃᕈᓐᓇᖅᑲ ᖃᓄᖅ ᐱᓕᕆᕕᖓᑕ 

ᐃᖃᓗᓕᕆᓂᕐᒧᑦ, ᓇᑦᑎᓕᕆᓂᕐᒧᓪᓗ ᐊᓪᓚᕝᕕᖓ 

ᐱᓕᕆᖃᑎᖃᕐᒪᖔᑦ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓂᒃ 

ᐊᓯᖏᓐᓂᓪᓗ ᑲᑐᔾᔨᖃᑕᐅᔪᓂᒃ 

ᐱᓕᒻᒪᔅᓴᕐᕕᔅᓴᐅᔪᓂᒃ ᓴᖅᑭᖅᓯᒐᓱᐊᖅᑐᑎᒃ 

ᐃᓪᓗᒻᒥᐅᓄᑦ 

ᐱᖃᑕᐅᒍᒪᔪᓄᑦ ᐃᖅᑲᓇᐃᔮᒥ ᑕᒪᐅᓇ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4131 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᐱᐅᓪᓚᕆᑦᑐᓂᒃ 

ᖃᑦᑎᒻᒪᕆᓐᓂᑭᐊᖅ ᐱᓕᕆᖃᑎᖃᖃᑦᑕᕋᑦᑕ. 

ᓄᓇᕗᒻᒥ ᐃᖃᓗᓕᕆᓂᕐᒥᒃ ᐃᓕᓐᓂᐊᑎᑦᑎᓂᕐᒥᒃ 

ᑲᑐᔾᔨᖃᑎᒌᓚᐅᖅᓯᒪᓪᓗᑕ. ᐃᓕᓐᓂᐊᕋᒃᓴᐃᑦ 

ᑭᓇᑐᐃᓐᓇᑦᑎᐊᒧᑦ ᓄᓇᕗᒻᒥᐅᒧᑦ ᐊᑐᐃᓐᓇᐅᔪᑦ 

ᐃᓕᓐᓂᐊᖅᑎᑕᐅᒍᒪᔪᓄᑦ. ᐱᓗᐊᖅᑐᒥᒃ ᑕᒪᐅᓇ 

ᐃᑭᐅᕐᒥ ᐃᖃᓗᓕᕆᓂᕐᒥᒃ. ᑕᐃᒃᑯᐊ 

ᐃᓕᓐᓂᐊᑎᑕᐅᕕᔅᓴᐃᑦ ᐊᑐᐃᓐᓇᐅᔪᑦ. 

ᑲᑐᔾᔨᖃᑎᖃᖅᑐᑕ ᐊᑕᐅᓯᐅᓐᖏᒻᒪᕆᑦᑐᒥᒃ 

ᐊᑐᐃᓐᓇᖃᖃᑦᑕᖅᑐᒍᑦ ᐃᓕᓐᓂᐊᕋᔅᓴᓂᒃ 

ᓄᓇᕗᒻᒥ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪ 

ᑭᐅᓪᓕᖅᐹᖅ ᐃᓚᒋᐊᕈᑎ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔨ, ᖁᔭᓐᓇᒦᒡᓗ 

ᒥᓂᔅᑕ. ᐃᒻᒪᖄ ᐃᒡᓗᓕᖕᒥᑐᐊᖑᓐᖏᑦᑐᑦ, 

ᓄᓇᕗᒻᒥᐅᑦ ᑐᓴᐅᒪᑎᑕᐅᒃᑲᓐᓂᖅᐸᑕ ᑕᒪᒃᑯᓂᖓ 

ᐊᑲᐊᒐᔭᑦᑎᐊᒻᒪᕆᒃᑐᖅ.  

 

(ᑐᓵᔨᑎᒍᑦ) ᑖᓐᓇ ᑐᑭᒧᐊᒍᑎᔅᓴᖅ ᐸᕐᓇᐅᑎ 

ᐅᖃᐅᓯᖃᕐᖓᑦ ᐱᒻᒪᕆᐅᓂᖓᓂᒃ ᐅᖃᐅᓕᒫᕐᓗᒋᑦ, 

ᐃᓕᐅᖅᑲᐃᓂᖅ ᓄᓇᓕᓐᓂᒃ ᑐᓐᖓᕕᖃᖅᑐᓄᑦ 

ᐊᖑᓇᓱᕐᓂᕐᒧᑦ ᐳᔅᓴᖃᕐᓂᕐᒧᓪᓗ 

ᐃᖃᓗᓕᕆᓂᕐᒧᓪᓗ ᐊᒻᒪᓗᑦᑕᐅᖅ ᒥᑭᔫᑎᓄᑦ 

ᐅᒥᐊᓄᑦ, ᐅᖅᑯᐊᓕᓂᕐᓂᒃ ᐊᓯᖏᓐᓂᓗ 

ᐱᖁᑎᕐᔪᐊᕐᓂᒃ ᐃᒪᕐᒧᑦ ᐊᑦᑐᐊᔪᓂᒃ 

ᓴᖅᑭᖅᓯᒋᐊᖃᖅᑐᑎᒃ. 

 

ᐅᖃᖅᑎ, ᐱᒻᒪᕆᐊᓘᔪᖅ. ᑕᒪᒃᑯᐊ ᐃᖃᓗᐃᑦ 

ᐱᔭᐅᖃᑦᑕᖅᑐᐃᑦ ᐃᒪᖁᑎᑦᑎᓐᓂ 

ᑲᒪᒋᔭᐅᖃᑦᑕᖅᑲᑕ ᐃᖃᓗᓕᕆᕕᓐᓂᒃ ᓄᓇᕗᒻᒥ 

ᓄᓇᓕᓐᓂ. ᑖᓐᓇ ᐱᓂᖅᓴᐅᑎᑦᑎᓲᖑᒻᒪᑕ 

ᓄᓇᓕᓐᓂ ᐊᒻᒪ ᐃᖅᑲᓇᐃᔮᓂᒃ 

ᓴᖅᑮᒍᓐᓇᓂᖅᓴᐅᓲᖑᓪᓗᑎᒃ 

ᓂᕈᐊᖅᑎᒋᓯᒪᔭᑦᑎᓐᓄᑦ.  

 

ᒥᓂᔅᑕ ᐅᓂᒃᑳᖃᕈᓐᓇᖅᑲ ᖃᓄᖅ ᐱᓕᕆᕕᖓ 

ᐱᓕᕆᒻᒪᖔᑦ ᓴᖅᑭᑦᑎᕆᒐᓱᐊᖅᑐᑎᒃ 

ᐃᖃᓗᓕᕆᕕᔅᓴᓂᒃ ᓄᓇᓕᓐᓂᒃ ᐃᒡᓗᓕᒃᑎᑐᑦ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ. 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᐊᑕᐅᓯᐅᓐᖏᑦᑐᒥᒃ 

ᐊᖅᑯᑎᖃᖅᑐᑕ ᐱᓕᕆᒐᓱᐊᖅᑐᒍ 

ᐃᖃᓗᓕᕆᕕᑦᑖᑎᑦᑎᒐᓱᑦᑐᒍ ᓄᓇᓕᓐᓂ, ᐃᓛᒃ 

ᓂᕿᓕᕆᕕᑦᑖᑎᑦᑎᒐᓱᐊᖅᑐᒍᑦ ᓄᓇᓕᓐᓂ 

ᖁᐊᒃᑯᕕᓐᓂᒃ ᓴᓇᔭᐅᑎᑦᑎᓪᓗᑕ. ᑕᐃᒫᒃ 

ᓈᒻᒪᒃᑲᓗᐊᕐᒪᖔᑕ ᖃᐅᔨᒪᔾᔪᑎᒋᒐᓱᐊᖅᑕᕗᑦ, 

ᖃᐅᔨᒪᑦᑎᐊᕋᓱᑦᑕᕗᑦ 

ᓯᖁᓪᓗᐃᕕᕈᕈᓐᓇᕐᒪᖔᑕᓘᓐᓃᑦ ᐆᒪᔪᕕᓂᕐᓂᒃ 

ᐃᖃᓗᒥᓂᕐᓂᓘᓐᓃᑦ.  

 

ᐊᒻᒪᑦᑕᐅᖅ ᖃᓄᖅ ᓂᕆᐅᕝᕕᖃᕐᒪᖔᕐᒪ 

ᑎᑎᖅᑲᕆᓚᐅᖅᑕᓐᓂᒃ ᓄᓇᕗᒻᒥ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐊᐱᕆᓯᒪᔭᒃᑲ 

ᐊᖏᓪᓕᒋᐊᕆᒍᓐᓇᕐᒪᖔᑕ 

ᐃᖃᓗᓕᕆᓂᕆᕙᑦᑕᖏᓐᓂᒃ. ᑖᓐᓇ ᑕᕝᕘᓇᑦᑕᐅᖅ 

ᐊᔾᔨᒌᓐᖏᑦᑐᑦ ᐃᓛᒃ ᐊᖅᑯᑎᖃᕈᓐᓇᕐᖓᑦ. 

ᐱᓕᕆᕕᕗᓪᓗ ᓯᕗᒧᐊᕆᐊᖅᑎᑦᑎᒐᓱᑦᑐᖅ ᓄᓇᒥ 

ᖃᓂᔅᓴᓂᖅᓴᒥᒃ ᐃᖃᓗᓕᕆᓂᕐᒥᒃ ᐅᕝᕙᓘᓐᓃᑦ 

ᑕᓯᕐᒥ ᐃᖃᓗᓕᕆᓂᕐᒥᒃ, ᑕᓯᕐᓂᒃ.  

 

ᑕᐃᒪ ᓂᐅᕕᕈᒪᔫᒐᓗᐊᕐᒥᒻᒪᑕᑦᑕᐅᖅ ᑕᐃᒪᐃᑦᑐᓂᒃ. 

ᑖᒃᑯᐊ ᑕᑯᔭᐅᒋᐊᖃᑕᐅᑎᑕᕗᑦ 

ᐊᔾᔨᒌᓐᖏᑦᑐᕈᓘᔭᕐᓂᒃ ᑮᓇᐅᔭᓕᐅᕈᑎᔅᓴᓂᒃ 

ᓴᖅᑭᖅᓯᒋᐊᖃᕋᑦᑕ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᕐᓗᖅᑐᕐᒧᑦ, ᒪᓕᒐᓕᐅᖅᑎ 

ᒥᔅᑕ ᐊᓇᕕᓗᒃ. 

 

ᐊᐱᖅᑯᑦ 680 - 6(2): ᑭᐅᔾᔪᑏᑦ 

ᐱᖁᔨᕗᖔᕈᑕᐅᓯᒪᔪᓄᑦ (ᐊᓇᕕᓗᒃ) 

 

ᐊᓇᕕᓗᒃ: ᖁᐊᓇᖅᑯᑎᑦ ᐅᖃᖅᑎ. (ᑐᓵᔨᑎᒍᑦ) 

ᐅᑯᐊ ᐊᐱᖅᑯᑎᒋᓂᐊᖅᑕᒃᑲ.  

 

ᓄᓇᕗᒻᒥ ᑎᒥᓐᖑᖅᑎᑕᐅᓯᒪᔪᑦ ᓄᓇᓕᖕᓂ 

ᐊᔾᔨᒌᓐᖏᑦᑐᓂᒃ ᐱᑕᖃᐅᕐᒪᑦ. 

ᕿᑎᕐᓂᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ, ᓄᓇᕗᒻᒥ 

ᓄᓇᓖᒃ ᑲᑐᔾᔨᖃᑎᒌᖏᑦ ᐊᒻᒪᓗ ᓄᓇᕗᑦ 

ᑐᓐᖓᕕᒃᑯᑦ. ᑖᒃᑯᐊ ᑎᒥᓐᖑᖅᑎᑕᐅᓯᒪᔪᑦ 

ᐱᖁᔨᕗᖔᕐᓂᒃ ᑲᔪᓯᑎᑦᑎᖃᑦᑕᕐᒪᑕ ᓄᓇᕗᑦ 

ᒐᕙᒪᒃᑯᑦ ᐊᐅᓚᔾᔭᐃᒋᐊᖁᓪᓗᒋᑦ ᐊᔾᔨᒌᓐᖏᑦᑐᓂᒃ. 

ᐃᓛᓐᓂᓚᐅᓱᖓᖅ ᒪᓕᒐᓕᐅᖅᑏᑦ ᐱᖁᔨᕗᖔᑦ 

ᐊᔾᔨᖏᓐᓂᒃ ᓴᖅᑭᑦᑎᖃᑦᑕᕐᒪᑕ ᒪᓕᒐᓕᐅᕐᕕᖕᒧᑦ.  

 

ᐅᖃᖅᑏ, ᐱᕐᔪᐊᖑᔪᖅ ᑖᒃᑯᐊ ᒪᓕᒐᓕᐅᖅᑏᑦ 

ᐊᒻᒪᓗ ᑕᖅᑲᒃᑯᐊ ᖃᐅᔨᒪᑎᑕᐅᔭᕆᐊᓖᑦ 

ᖃᓄᖅᑑᕈᑎᒋᔭᐅᖃᑦᑕᕐᒪᖔᑦ ᑕᒪᒃᑯᐊ 

ᐱᖁᔨᕗᖔᕈᐃᑦ. ᑕᐃᒪᓐᓇᖃᐃ ᐃᓱᒪᒋᕙ 

ᓯᕗᓕᖅᑎ? (ᑐᓵᔨᒃᑰᖏᑦᑐᖅ) ᖁᐊᓇᖅᑯᑎᑦ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᕗᒻᒧᑦ 

ᓯᕗᓕᐅᖅᑎ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᕈᒪᒋᕙᕋ ᒪᓕᒐᓕᐅᖅᑎᐅᖃᑎᒐ 

ᐊᖏᖃᑎᒋᑦᑎᐊᖅᖢᒍ ᑖᒃᑯᐊ 

ᑲᑐᔾᔨᖃᑎᒌᑦᑎᐊᕆᐊᖃᕋᑦᑎᒍᑦ ᑭᒡᒐᖅᑐᖅᑕᕗᑦ 

ᑖᒃᑯᐊ ᓄᓇᓕᕗᑦ ᑕᕝᕙᐅᖃᑦᑕᕐᒪᑕ. 

ᖁᔭᓐᓇᒦᑦᑎᐊᕆᕙᒃᑲ ᑖᒃᑯᐊ ᓂᕈᐊᖅᑕᐅᓯᒪᔪᑦ 

ᑕᐃᕋᑖᖅᑕᖏᑦ ᐊᔾᔨᒌᓐᖏᒻᒪᑕ. ᓄᓇᕗᑦ 

ᑐᓐᖓᕕᒃᑯᑦ, ᐃᓄᐃᑦ ᑲᑐᔾᔨᖃᑎᒌᒃᑯᑦ 

ᐊᕕᒃᑐᖅᓯᒪᔪᖏᑦ, ᐊᒻᒪ ᑖᒃᑯᐊ ᓄᓇᓕᓐᓂᓐᖔᖓᔪᑦ 

ᑲᑎᒪᔨᕋᓛᖃᕐᒥᒻᒪᑕ.  

 

ᑖᒃᑯᐊ ᐱᖁᔨᕗᖔᕈᑏᑦ ᖃᐃᑕᐅᖃᑦᑕᕐᒪᑕᐃᓛᒃ 

ᑕᕝᕗᖓ ᕿᒥᕐᕈᑦᑎᐊᓲᕗᑦ. ᑖᒃᑯᐊ 

ᐊᑯᑦᑐᖅᓯᒪᔪᓕᒫᑦ ᐱᓕᕆᕝᕕᐅᔪᑦ 

ᐊᑦᑐᖅᑕᐅᒍᑎᖃᕐᓂᐊᕈᑎᒃ ᕿᒥᕐᕈᓪᓚᑦᑖᓲᖑᒻᒪᑕ 

ᓇᐅᒃᑯᑦ ᑭᐅᒍᓐᓇᓐᖏᒃᑲᓗᐊᕐᒪᖔᑦᑕ ᐅᕝᕙᓘᓐᓃᑦ 

ᐃᑲᔪᕈᓐᓇᓐᖏᒃᑲᓗᐊᕐᒪᖔᑦᑕ 

ᐅᖃᐅᓯᕆᔭᐅᖃᑦᑕᖅᓯᒪᔪᑦ.  

 

ᑭᓯᐊᓂ ᑖᒃᑯᐊ ᒪᑉᐲᖓᕕᒋᑦᑎᐊᖅᐸᕗᑦ ᑖᒃᑯᐊ 

ᐋᖅᑭᒋᐊᕐᕕᖃᕐᓂᕈᑦᑕᐃᓛᒃ ᐱᖁᔨᕗᖔᕈᑏᑦ 

ᐃᓚᖏᑦ ᑭᐅᑲᐅᑎᒋᔭᒃᓴᐅᖃᑦᑕᓐᖏᒻᒥᒻᒪᑕ 

ᑐᔅᓱᕌᕆᔭᐅᔪᑦ ᕿᒥᕐᕈᒋᐊᖃᕐᔪᐊᕐᓲᕆᒐᑦᑎᒍᑦ 

ᐊᑦᑐᐃᓂᖃᖃᑦᑕᕐᒪᑦ ᒪᓕᒐᑦᑎᓐᓂᒃ, 

ᐊᐅᓚᒍᑎᑦᑎᓐᓂᒃ, ᐱᖅᑯᓯᑦᑎᓐᓂᒃ ᑕᕝᕙᓂ 

ᒐᕙᒪᐅᑎᓗᑕ. ᑭᓯᐊᓂ ᑕᒪᕐᒥᒃ 

ᕿᒥᕐᕈᑦᑎᐊᓲᖑᒐᓗᐊᕐᒥᔭᕗᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᑦ 

ᐃᓚᒋᐊᕈᑦ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ ᐅᖃᖅᑎ. (ᑐᓵᔨᑎᒍᑦ) 

ᐅᖃᖅᑏ, ᐃᓱᒫᓘᑎᒋᔭᑦᑎᓐᓂᒃ 

ᓴᖅᑭᑦᑎᖃᑦᑕᓚᐅᕋᒪ ᐃᓐᓇᐃᑦ ᐸᖅᑭᔭᐅᓂᖏᑦᑕ 

ᐱᓪᓗᒋᑦ. ᐊᒻᒪᓗ ᐊᖑᓇᓱᒃᑏᑦ, ᐊᒻᒪᓗ 

ᐊᑭᑐᓗᐊᕐᓂᖏᑦ ᐃᓅᓇᓲᑏᑦ. ᐱᖁᔨᕗᖔᕈᑦ 

ᑕᒪᒃᑯᓄᖓ ᑐᕌᖓᔪᑦ ᒫᓐᓇᕈᓘᓚᐅᖅᑐᖅ 

ᑐᓐᖓᕕᒃᑯᑦ ᑲᑎᒪᑎᓪᓗᒋᑦ ᑕᐅᕙᓂ ᕿᑎᕐᒥᐅᓂ 

ᑲᑎᒪᓚᐅᕐᒪᑕ ᐃᖃᓗᒃᑑᑦᓯᐊᕐᒥ. ᑕᒪᒃᑯᐊ 

ᐱᖁᔨᕗᖔᖅᑕᐅᓚᐅᖅᑐᑦ.  

 

ᒐᕙᒪᒃᑯᖅᑲᐃᑦ ᑖᒃᑯᓂᖓ ᐱᖁᔨᕗᖔᓄᑦ 

ᑭᒡᒍᑎᖏᑦ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᔪᓐᓇᕐᓂᐊᖅᐸᑦ ᐅᑭᐅᖅᓯᐅᒻᒥᒃ 

ᑲᑎᒪᕐᔪᐊᓕᖅᑎᓪᓗᑕ? (ᑐᓵᔨᒃᑰᖏᑦᑐᖅ) 

ᖁᐊᓇᖅᑯᑎᑦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᕗᒻᒧᑦ 

ᓯᕗᓕᐅᖅᑎ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᕈᒪᓪᓗᒍ 

ᑖᓐᓇ. ᒪᓕᒐᓕᐅᖅᑎ ᑖᓐᓇ ᐅᖃᐅᓯᕆᒻᒪᒍ. ᐄ, 

ᐋᖅᑭᒃᓱᖅᓯᒪᔪᓂᒃ ᐃᓕᐅᖅᑲᐃᓯᒪᔪᒍᑦ ᐊᒻᒪᓗ 

ᓄᓇᕗᑦ ᑐᓐᖓᕕᒃᑯᑦ ᑖᓐᓇ ᐊᐱᖅᑯᑎᒋᕙᓪᓚᐃᒻᒪᒍ 

ᑕᐃᒃᑯᐊ ᖃᓄᖅᑑᕈᑎᒋᔭᐅᖃᑦᑕᖅᑐᑦ ᓄᓇᕗᑦ 

ᑐᓐᖓᕕᒃᑯᑦ ᐱᖃᑎᒋᓪᓗᑎᒃᑯᑦ.  

 

ᐊᒻᒪᓗ ᑲᑎᒪᖃᑎᒋᒃᑲᓐᓂᓛᖅᑕᕗᑦ ᑕᐃᒃᑯᑎᒎᓇᖅ 

ᕿᒥᕐᕈᓇᖃᑦᑕᖅᑕᕗᑦ ᓯᕗᓪᓕᐅᔾᔭᐅᓯᒪᔪᑦ 

ᑕᒪᒃᑮᓐᓄᒃ ᒐᕙᒪᒃᑯᓐᓄᑦ ᑐᓐᖓᕕᒃᑯᓐᓄᓪᓗ 

ᑕᒪᒃᑯᐊ ᐱᕐᔪᐊᕆᔭᐅᔪᑦ ᐱᓪᓗᒋᑦ.  

ᐄ, ᓱᓕᔪᖅ. ᖁᔭᓐᓇᒦᖅᑐᖓ ᑕᐃᒃᑯᐊ 

ᓯᕗᓪᓕᐅᔾᔭᐅᓯᒪᔪᑦ ᓲᕐᓗ ᐃᓐᓇᐃᑦ ᐸᖅᑭᕕᖏᑦ, 

ᖃᖓᑕᓲᓪᓗ ᐅᓄᖅᑑᒐᓗᐊᕐᒥᑎᓪᓗᒋᑦ ᐊᓯᖏᑦ 

ᑕᒪᒃᑯᐊ ᐋᖅᑭᒃᓱᖅᓯᒪᓂᖏᑦ ᒪᓕᒃᖢᒋᑦ 

ᐃᖅᑲᓇᐃᔮᖑᔪᒃᓴᐃᑦ ᐸᕐᓇᐅᑎᖏᓐᓂᒃ 

ᐋᖅᑭᒃᓯᖃᑦᑕᖅᑐᒍᑦ. 

 

ᑕᐃᒃᑯᐊ ᑭᒡᒍᑎᖏᑦ ᐄ, ᐅᓄᖅᑑᖃᑦᑕᕐᒪᑕ ᑕᐃᒃᑯᐊ 

ᐱᖁᔨᕗᖔᓕᐊᕕᓃᑦ ᒐᕙᒪᒃᑯᓐᓄᑦ ᐊᒃᑐᐃᓂᓖᑦ. 

ᑭᓯᐊᓂ ᒫᓐᓇ ᐅᖃᓪᓚᖃᑎᒋᕙᓪᓕᐊᔭᕗᑦ ᓄᓇᕗᑦ 

ᑐᓐᖓᕕᒃᑯᑦ. ᑕᐃᒃᑯᐊᓗ ᐊᖏᕈᑎᒋᓚᐅᖅᑕᕗᑦ 

ᐊᖅᑯᑎᒋᖃᑦᑕᖅᑕᕗᑦ. ᐊᒻᒪᓗ ᓄᑖᓐᖑᖅᐸᓪᓕᐊᔪᑦ 

ᑕᒪᒃᑯᐊ ᓇᓗᓇᐃᔭᖃᑦᑕᕐᓂᐊᖅᐸᒃᑲ ᐊᒻᒪᓗ 

ᐊᐅᓚᔾᔭᑦᑕᐅᔪᒃᓴᑦ ᐸᕐᓇᐅᑎᖏᑦ 

ᑕᐃᒃᑯᐊᓛᕐᒥᒋᓪᓗᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ 

ᑭᖑᓪᓕᖅᐹᕐᓗ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ ᐅᖃᖅᑎ. (ᑐᓵᔨᑎᒍᑦ) 

ᐅᖃᖅᑏ, ᖁᕕᐊᓲᑎᒋᔪᒪᔭᕋ ᒪᐃᔭ ᐊᒻᒪᓗ 

ᑲᑎᒪᔨᖏᑦ ᓄᓇᓖᑦ ᑭᒡᒐᖅᑐᖅᖢᓂᔾᔪᒃ 

ᐃᖅᑲᓇᐃᔭᖃᑦᑕᕐᒪᑕ ᖁᕐᓗᖅᑑᕐᒥ.  

 

ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦ ᒪᐃᔭᓂᒃ 

ᑲᑎᑎᑦᑎᖃᑦᑕᕐᒪᑕ ᑕᒪᒃᑯᐊ ᐃᓱᒫᓘᑎᒋᔭᐅᔪᑦ 

ᓴᖅᑭᑕᐅᖁᓪᓗᒋᑦ.  

 

ᓯᕗᓕᖅᑎᖃᐃᑦ ᓇᓗᓇᐃᖅᓯᔪᓐᓇᖅᐸ ᒐᕙᒪᒃᑯᑦ 

ᑭᒡᒍᑎᖏᑦ ᓄᓇᕗᒻᒥ ᓄᓇᓖᑦ 

ᑲᑐᔾᔨᖃᑎᒌᖏᖕᓃᓐᖔᖅᑐᓂᒃ 

ᑭᖑᓪᓕᖅᐹᖅᓯᐅᖕᒥᒃ ᑲᑎᒪᖅᑲᐅᑎᓪᓗᒋᑦ 

ᒪᓕᒐᓕᐅᕐᕕᖕᒧᖅᑲᐃ ᓴᖅᑭᑕᐅᔪᓐᓇᕐᓂᐊᖅᐸᑦ 

ᑲᑎᒪᕐᔪᐊᒃᑲᓐᓂᓕᕐᒥᒍᑦᑕ? (ᑐᓵᔨᒃᑰᖏᑦᑐᖅ) 

ᖁᐊᓇᖅᑯᑎᑦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᕗᒻᒧᑦ 

ᓯᕗᓕᖅᑎ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᕆᓪᓗᒍ ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᒋᖕᒪᒍ. ᐊᒻᒪᓗ 

ᖁᔭᓐᓇᒦᖅᖢᒋᑦ ᑕᐃᒃᑯᐊ ᓯᕗᓕᖅᑎᒋᔭᐅᖃᑦᑕᖅᑐᑦ 

ᖁᕐᓗᖅᑑᓕᐊᖅᓯᒪᖕᒥᒐᒪ ᒪᐃᔭᒋᔭᐅᔪᖅ 

ᑲᑎᒪᖃᑎᒋᔪᒪᓪᓗᒍ ᑲᑎᒪᔨᖏᓪᓗ. ᑕᒪᒃᑯᐊ 

ᐃᒃᐱᒋᑦᑎᐊᖅᐸᒃᑲ, ᐊᒻᒪᓗ ᖁᔭᓐᓇᒦᖅᖢᒋᑦ 

ᐃᖅᑲᓇᐃᔭᓪᓚᕆᑦᑐᐊᓘᖃᑦᑕᕐᒪᑕ ᓄᓇᒥᖕᓂᒃ, 

ᖁᕐᓗᖅᑐᖅ ᐱᓗᐊᕐᓗᒍ. 

 

ᑖᓐᓇᐅᖅᑲᐅᑎᓪᓗᒋᑦ ᐊᒻᒪ ᖁᕕᐊᓱᓚᐅᕐᒥᔪᖓ 

ᖃᐃᖁᔭᐅᒃᑲᓐᓂᓚᐅᕋᒪ ᑕᐅᕗᖓ ᓄᓇᓖᑦ 

ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓄᑦ 

ᑐᓐᖓᓱᒃᑎᑕᐅᓚᐅᕋᒪ. ᐊᒻᒪᓗ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᑦ 

ᑕᐃᑯᓐᖓᖃᑎᒋᓛᖅᖢᒍ. ᓈᓚᒍᓐᓇᕐᓂᐊᕋᑦᑕ 

ᓯᕗᓪᓕᐅᔾᔭᐅᓯᒪᔪᑦ ᓄᓇᓕᓕᒫᓂᒃ ᑲᑎᒪᑎᓪᓗᒋᑦ. 

ᐊᒻᒪᓗ ᓇᐅᒃᑯᑦ ᓯᕗᓪᓕᐅᔾᔭᐅᔪᒃᓴᓂᒃ ᑲᑐᔾᔨᓗᑕ 

ᐋᖅᑭᒃᓱᐃᔪᓐᓇᕐᓂᐊᕋᑦᑕ. ᑭᓯᐊᓂ ᐱᖁᔨᕗᖔᕈᑦ 

ᑕᐃᒃᑯᐊ ᐱᓂᐊᖅᐸᕗᑦ ᐅᖃᐅᓯᕆᓂᐊᖅᐸᒃᑲᓗ 

ᑕᔅᓱᒧᖓ ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒥᔅᑕ ᖂᑭᐊᖅ. 

ᐊᐱᖅᑯᑦ 681 - 6(2): ᑐᖁᖓᔪᒃᑯᕖᑦ 

ᓄᓇᓕᓐᓂ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 

ᐊᐱᖅᑯᑎᒋᓂᐊᖅᑕᕋ ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑏᑦ ᒥᓂᔅᑕᖓᓐᓄᑦ. ᐊᒻᒪᓗ 

ᐱᔾᔪᑎᖃᖅᖢᑎᒃ ᓄᓇᓕᖕᓂ ᑐᖁᖓᔪᒃᑯᕖᑦ.  

 

ᖃᐅᔨᒪᔪᒃᓴᐅᒐᕕᑦ ᑖᓐᓇ ᐊᑕᐅᓯᐊᕐᓇᒍ 

ᓂᓪᓕᐅᑎᒋᖃᑦᑕᖅᓯᒪᒐᒃᑯ ᑕᒪᑐᒪᓂ 

ᐃᒃᓯᕚᖅᑎᓪᓗᑕ. ᐊᒻᒪᓗ ᐅᐱᕐᖔᖅ ᑕᒪᓐᓇ 

ᐅᖃᐅᓯᕆᒐᒃᑯ ᑕᐃᒃᑯᐊ ᐃᓅᔪᓐᓃᓵᖅᑐᑦ 

ᑲᒪᒋᔭᐅᑦᑎᐊᕆᐊᓖᑦ. ᐊᒻᒪᓗ ᑕᐃᔅᓱᒪᓂ 

ᒥᓂᔅᑕᕆᔭᐅᔪᖅ ᓇᓗᓇᐃᖅᓯᓚᐅᖅᑐᖅ 

ᑮᓇᐅᔭᕐᓂᒡᒎᖅ ᐊᑐᐃᓐᓇᐅᓖᑦ ᕼᐊᒻᓚᒃᑯᓐᓄᑦ 

ᐊᑐᖅᑕᐅᔪᓐᓇᕐᓂᐊᖅᑐᑦ ᑐᒃᓯᕋᐅᑎᑎᒍᑦ 

ᑐᒃᓯᕌᕆᔭᐅᓗᑎᒃ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᔅᓯᑦ ᑮᓇᐅᔭᑦ 

ᐊᑐᐃᓐᓇᕈᖅᓯᒪᑦᑕᐅᓚᐅᕐᒪᖔᑦ 2023-2024 

ᐊᕐᕌᒍᐊᓂ? ᒪᑯᓄᖓ ᑐᖁᖓᔪᒃᑯᕕᖕᓄᑦ 

ᐊᑐᖅᑕᐅᓂᐊᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑕ 

ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᖁᔭᓐᓇᒦᖅᑲᕋ 

ᒪᓕᒐᓕᐅᖅᑎᐅᖃᑎᒐ ᓇᑦᓯᓕᖕᒧᑦ ᑖᒃᑯᓇᓐᖓᑦ 

ᐃᓚᓐᖓᖃᑦᑕᖅᑎᓪᓗᒋᑦ ᓄᓇᓖᑦ 

ᑐᖁᖓᔪᓕᕆᓂᕐᒥᒃ ᑲᒪᒋᔭᖃᖅᐸᒻᒪᑕ ᑖᒃᑯᐊ 

ᕼᐊᒻᓚᐅᔪᑦ. ᐅᖃᖅᑏ, ᑕᒪᒃᑯᐊ ᑮᓇᐅᔭᐃᑦ 

ᑐᓂᖃᑦᑕᖅᑕᕗᑦ ᕼᐊᒻᓚᒃᑯᓐᓄᑦ ᐃᓚᖓᒍᑦ 

ᑐᓂᑐᐃᓐᓇᖃᑦᑕᖅᑕᕗᑦ, ᐃᓚᖏᓪᓗ 

ᑐᑦᓯᕋᐅᑎᑎᒎᖃᑦᑕᖅᑎᓪᓗᒋᑦ. ᑖᓐᓇ (ᑐᓵᔨᑎᒍᑦ) 

ᓄᓇᓖᑦ ᒐᕙᒪᖏᑕ ᐊᑭᑐᔫᑏᑦ ᑮᓇᐅᔭᖁᑎᖏᑦ 

(ᑐᓵᔨᑎᒎᕈᓐᓃᖅᑐᖅ) ᑰᒑᕐᔪᒃ ᐊᒻᒪᓗ ᑕᓗᕐᔪᐊᖅ 

ᐊᖏᓪᓕᒋᐊᓚᐅᖅᑕᕗᑦ ᑖᒃᑯᐊ ᐊᕐᕌᒍᑕᒫᑦ 

ᑐᓂᑐᐃᓐᓇᖃᑦᑕᖅᑕᕗᑦ. ᑕᓗᕐᔪᐊᕐᒧᑦ ᑖᓐᓇ 

$81,000-ᖑᓪᓗᓂ ᐊᒻᒪᓗ ᑰᒑᕐᔪᖕᒧᑦ $80,000. 

ᑖᒃᑯᐊ ᑕᐃᒪᐃᓕᖓᕗᑦ ᒫᓐᓇ. 

 

ᐊᒻᒪᓗ ᓱᓕ ᐅᖃᖅᑏ, ᑕᒪᒃᑯᐊ 

ᕿᒥᕐᕈᒐᓱᐊᖏᓐᓇᐅᔭᖅᑐᒍᑦ ᕼᐊᒻᓚᒃᑯᓐᓄᓪᓗ 

ᑕᒪᒃᑯᐊ ᑐᖁᖓᔪᓕᕆᓂᕐᒥᒃ 

ᐃᓂᒃᓴᖃᕆᐊᖃᖃᑦᑕᖅᑎᓪᓗᒋᑦ 

ᐃᓗᕕᖅᑕᐅᓚᐅᖅᑳᖅᑎᓐᓇᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 

ᐃᓚᒋᐊᕈᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑕᒪᓐᓇ ᑭᖑᓪᓕᕐᒥᒃ ᐅᖃᐅᓯᕆᒐᒃᑯ 

ᐅᐱᕐᖔᖅᓯᐅᖕᒥᒃ ᑲᑎᒪᕐᔪᐊᖅᑎᓪᓗᑕ, 

ᒥᓂᔅᑕᕆᔭᐅᔪᖅ ᐊᒻᒪᓗ 

ᐃᖅᑲᓇᐃᔭᖃᑎᒋᔭᐅᔭᕆᐊᖃᕐᓂᖏᑦ ᓄᓇᕗᒻᒥ 

ᓄᓇᓖᑦ ᑲᑐᔾᔨᖃᑎᒌᖏᑦ ᑕᒪᓐᓇ ᐱᔾᔪᑎᒋᓪᓗᒍ.  

 

ᐅᖃᖅᑏ, ᒫᓐᓇ ᖁᔭᓐᓇᒦᕈᒪᔭᒃᑲ ᑕᐃᒃᑯᐊ 

ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓄᑦ ᑲᑎᒪᔩᑦ 

ᐊᒃᓱᕈᖅᖢᑎᒃ ᐃᖅᑲᓇᐃᔭᖃᑦᑕᕐᒪᑕ ᑭᒡᒐᖅᑐᖅᖢᒋᑦ 

25 ᓄᓇᓖᑦ. 

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᐅᓪᓗᒥ 

ᓇᓗᓇᐃᖅᓯᔪᓐᓇᖅᐸ ᖃᔅᓯᕌᕋᔭᕐᒪᖔᑦ 

ᑐᖁᖓᔪᒃᑯᕕᓕᐅᕐᓗᓂ ᑕᐃᒃᑯᐊ ᐱᖃᑎᒋᓗᓂᒋᑦ 

ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑕ 

ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕕᒃᐳᑦ 

ᐃᖅᑲᓇᐃᔭᖃᑎᖃᐃᓐᓇᖃᑦᑕᖅᑐᑦ ᓄᓇᕗᒻᒥ 

ᓄᓇᓖᑦ ᑲᑐᔾᔨᖃᑎᒌᖏᓐᓂᒃ. ᐊᒻᒪᓗ ᑕᒪᒃᑯᐊ 

ᐅᖃᐅᓯᕆᕙᒃᑕᕗᑦ ᓯᕗᓪᓕᐅᔾᔭᐅᓯᒪᔪᑦ. 

ᑐᖁᖓᔪᒃᑯᕖᑦ ᑕᒪᓐᓇ ᕿᒥᕐᕈᓇᒃᑕᐅᔪᑦ 

ᐸᕐᓇᐅᑎᑎᒍᑦ ᓯᕗᓪᓕᐅᔾᔭᐅᔪᒃᓴᓂᖏᒃᑯᐊ 

ᐋᖅᑭᒃᓱᐃᖃᑦᑕᕐᒪᑕ ᐊᑐᓂ ᓄᓇᓖᑦ.  

 

ᐅᖃᕈᓐᓇᖅᖢᖓ ᖁᓕᑦ 24-ᖑᑎᓪᓗᒋᑦ ᓄᓇᓖᑦ 

ᖁᓕᑦ ᓯᕗᓪᓕᐅᔾᔨᓯᒪᔪᑦ ᑐᖁᖓᔪᒃᑯᕕᖕᓂᒃ 

ᐸᕐᓇᐅᑎᖏᓐᓃᖃᑕᐅᓪᓗᑎᒡᓗ ᐊᒻᒪ 

ᖃᓄᐃᓕᖓᓂᖏᑦ ᑖᒃᑯᐊ ᐊᔾᔨᒌᖏᑦᑐᒦᒻᒪᑕ. 

ᒪᓕᖃᑦᑕᖅᑕᕗᑦ 

ᑕᐃᒃᑯᐊ ᓯᕗᓪᓕᐅᑎᓯᒪᔭᖏᑦ ᐊᒻᒪᓗ 

ᓴᓇᕐᕈᑎᒃᓴᐃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ 

ᑭᖑᓪᓕᖅᐹᕐᓗ, ᒥᔅᑕ ᖂᑭᐊᖅ 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐃᖃᓗᐃᑦ-ᓯᓈᓄᑦ ᒪᓕᒐᓕᐅᖅᑎ 

ᐊᐱᖅᑯᑎᖃᖃᑦᑕᓚᐅᕐᒥᖕᒪᑦ ᑕᐃᒃᑯᐊ 

ᑐᖁᖓᔪᓕᕆᔨᐅᑉ ᑎᑎᕋᕐᕕᖓᑦ, 

ᐊᖏᖃᑎᒋᑦᑎᐊᖅᐸᕋ ᑖᒃᑯᐊ ᒐᕙᒪᒃᑯᑦ 

ᑐᖁᖓᔪᓕᕆᔨᐅᑉ ᑎᑎᕋᕐᕕᖏᓐᓃᓐᖔᖅᑐᑦ 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᖃᑦᑕᕆᐊᓖᑦ.  

 

ᐊᒻᒪᓗ ᑕᐃᒃᑯᐊ ᑕᖁᖓᔪᓕᕆᔩᑦ 

ᐊᖏᖅᓯᒪᑦᑎᐊᕐᒪᑕ ᐃᖅᑲᓇᐃᔮᕐᒥᓄᑦ.  

 

ᐊᒻᒪᓗ ᓄᓇᓕᖕᓂ ᑐᖁᖓᔪᒃᑯᕖᑦ ᑕᒪᒃᑯᐊ 

ᐊᑐᓪᓚᕆᖕᓂᐊᖅᑐᑦ ᑐᓴᕐᕕᒋᔭᕆᐊᖃᖅᖢᑎᒃᑯᓪᓗ 

ᑕᐃᒃᑯᐊ ᑐᖁᖓᔪᓕᕆᔨᐅᖃᑦᑕᖅᑐᑦ.  

 

ᐅᖃᖅᑏ, ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᑖᒃᑯᐊ ᐱᓕᕆᕕᖏᑦ ᖃᓄᖅ 

ᐃᖅᑲᓇᐃᔭᖃᑎᖃᕐᒪᖔᑦ ᑐᖁᖓᔪᓕᕆᔩᑦ 

ᐃᖅᑲᓇᐃᔭᕐᕕᖓᓐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑕ 

ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕕᒃᐳᑦ 

ᐊᒻᒪᓗ ᑐᖁᖓᔪᓕᕆᔨ ᐃᖅᑲᓇᐃᔭᖃᑎᖃᖃᑦᑕᖅᑐᑦ 

ᕼᐊᒻᓚᒃᑯᓐᓂᒃ ᓇᓗᓇᐃᔭᖅᑕᐅᑎᓪᓗᒋᑦ 

ᓯᕗᓪᓕᐅᑎᓯᒪᔭᖏᑦ ᐊᒻᒪᓗ ᑎᒥᓐᖑᖅᑎᓯᒪᔭᖏᑦ. 

ᑐᑭᓯᕝᕕᒋᓇᓱᖃᑦᑕᕋᑦᑎᒃᑯᑦ ᑕᒪᒃᑯᐊ ᒥᒃᓵᓄᑦ 

ᐊᓯᖏᓐᓄᓪᓗ. 

ᑕᒪᑐᒪᓂ ᐃᓗᓕᖃᐅᑯᓘᔭᖅᑐᓂᒃ ᐱᓯᒪᓐᖏᑦᑐᖓ 

ᖃᓄᖅ ᐱᓕᕆᕕᒃᐳᑦ ᐃᖅᑲᓇᐃᔭᖃᑎᖃᕐᒪᖔᑦ 

ᑐᖁᖓᔪᓕᕆᔨᐅᑉ ᑎᑎᕋᕐᕕᖓᓐᓂᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᐃᖃᓗᐃᑦ-ᑕᓯᓗᖕᒧᑦ ᒪᓕᒐᓕᐅᖅᑎ, 

ᒥᔅᑕ ᕼᐃᒃᔅ. 

 

ᐊᐱᖅᑯᑦ 682 - 6(2): ᐃᓕᓐᓂᐊᕈᑎᓕᐅᕐᓂᖅ 

(Hᐃᒃᔅ) 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐃᑉᐸᒃᓴᖅ ᐅᖃᓚᐅᕋᒪᐃᓛᒃ ᐊᐱᖅᑯᑎᒋᓂᐊᖅᑕᕋ 

ᒥᓂᔅᑕᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ.  

 

ᒥᓂᔅᑕ ᐃᑉᐸᒃᓴᖅ ᐅᖃᐅᓯᖃᓚᐅᕐᒪᑦ ᑕᒪᒃᑯᓂᖓ 

ᐊᒃᓱᕉᓴᐅᑎᒋᔭᖏᖕᓂᒃ ᐱᓕᕆᕕᖓᑦᑕ ᐱᓗᐊᖅᑐᒥᒃ 

ᐃᓕᓐᓂᐊᕈᑎᒃᓴᑦ ᓴᓇᔭᐅᓂᖏᓐᓄᑦ ᐱᓕᕆᕕᖓ. 

ᒥᓂᔅᑕ ᐊᐱᖅᓱᕈᒪᔭᕋ ᐅᓪᓗᒥ. ᖃᔅᓯᐅᕙᑦ 

ᐃᖅᑲᓇᐃᔭᖅᑏᑦ ᑕᐃᒃᑯᐊ 

ᐃᓕᓐᓂᐊᒐᒃᓴᓕᐅᖅᑎᐅᖃᑦᑕᖅᑐᑦ ᑭᓱᐃᑦ 

ᑕᐃᒃᑯᐊᓗ ᐃᓕᓐᓂᐊᕈᑎᒃᓴᓂᒃ ᓴᓇᖃᑦᑕᖅᑐᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐸᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᒃᑕᐅᖅ ᐊᐱᕆᖕᒪᑦ 

ᒪᓕᒐᓕᐅᖅᑎ. ᑖᒃᑯᓄᖓ ᐃᖅᑲᐅᒪᑐᐃᓐᓇᖅᑕᒃᑲᓂᒃ 

ᑎᓴᒪᐃᑦ ᐃᖅᑲᓇᐃᔮᑦ 2020 ᐃᓐᓄᒃᓯᒪᔪᑦ 

ᐃᓕᓐᓂᐊᕈᑎᒃᓴᓕᐅᖅᑎᐅᖃᑦᑕᖅᑐᑦ ᐊᒻᒪᓗᑦᑕᐅᖅ 

ᑖᒃᑯᐊ ᐊᒥᐊᒃᑯᖏᑦ ᐃᓐᓄᒃᓯᒪᓐᖏᑦᑐᑦ 

ᑕᖅᑲᒃᑯᓄᖓ ᐃᓐᕼᐊᕙᑦ ᒦᑎᐊᒃᑯᓐᓄᑦ 

ᓴᓇᔭᐅᖃᑦᑕᖅᑐᑦ ᐃᓕᓐᓂᐊᕈᑎᒃᓴᓂᒃ 

ᓴᓇᖃᑦᑕᖅᑐᑦ. ᐊᒻᒪᓗᑦᑕᐅᖅ ᖃᐅᔨᒪᑦᑎᐊᖅᖢᑎᒃ 

ᑕᒪᒃᑯᓂᖓ ᖃᐅᔨᒪᑦᑎᐊᖅᖢᑎᒃ ᐃᓕᓴᐅᑎᒃᓴᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 

ᐃᓚᒋᐊᕈᑏᑦ, ᒥᔅᑕ ᕼᐃᒃᔅ. 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐅᓄᖅᑐᐊᓗᐃᑦ ᐃᓱᒫᓘᑎᓂᒃ ᓴᖅᑭᑦᑎᓚᐅᕐᒪᑕ 

ᓄᑖᕈᕆᐊᖅᑕᐅᑎᓪᓗᒋᑦ ᐃᓕᓐᓂᐊᕐᓂᓕᕆᓂᕐᒧᑦ 

ᒪᓕᒐᕐᔪᐊᖅ ᑖᒃᑯᓂᖓ ᐊᓂᒍᖅᑎᑕᐅᓚᐅᖅᑐᓂᒃ 

ᐃᓄᒃᑐᑦ ᐅᖃᐅᓯᕐᒥᒃ ᐃᓕᓴᐃᓂᕐᒧᑦ. ᑖᒃᑯᐊ 

ᓄᑖᕈᕆᐊᖅᑕᐅᑎᓪᓗᒋᑦ ᒪᓕᒐᕐᔪᐊᑦ, ᖃᔅᓯᑦ 

ᐃᓕᓐᓂᐊᕈᑏᑦ ᓄᑖᕈᕆᐊᖅᑕᐅᓯᒪᓕᖅᐸᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᖅᐸᕋᑦᑕᐅᖅ ᒪᓕᒐᓕᐅᖅᑎ 

ᐊᐱᕆᖕᒪᑦ. ᑖᒃᑯᓂᖓ ᐃᓕᓐᓂᐊᕈᑎᒃᓴᐃᑦ 

ᓴᓇᐃᓐᓇᖅᑐᑦ ᑕᐃᒪᓐᖓᓂᒃ ᑲᔪᓯᔪᒃᑯᑦ.  

 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᔪᐊᖅ ᑖᓐᓇ 

ᐃᖅᑲᓇᐃᖅᑕᐅᔭᕆᐊᖃᓚᐅᖅᑑᒐᓗᐊᖅ 2039ᓂᒃ, 

ᑕᐃᒃᑯᐊ ᖁᕕᐊᓱᒃᑐᖓ ᐅᖃᕆᐊᒃᓴᖅ ᐅᖃᖅᑎ, 

ᐊᑐᓕᖅᑎᑕᐅᓚᐅᖅᑐᓪᓗᑕ ᑲᑐᔾᔨᓗᑕ 

ᐱᓕᕆᐊᒃᓴᑦᑎᓐᓂᒃ ᑎᓕᔭᐅᓯᒪᔾᔪᑎᒋᔭᕗᑦ 

ᓱᒃᑲᓕᒋᐊᖅᑎᑕᐅᓯᒪᓕᕐᒪᑕ ᐃᓕᓐᓂᐊᕈᑎᒃᓴᓄᑦ 

ᓴᓇᖃᑦᑕᕐᓂᖅ ᐊᒻᒪᓗᑦᑕᐅᖅ ᑖᒃᑯᐊ 

ᐃᓕᓐᓂᐊᕈᑎᒃᓴᐃᑦ ᐊᑐᓕᖅᑎᑕᐅᔪᓐᓇᖅᑐᑦ 2036 

ᐊᕐᕌᒍᐊᓂ. ᑖᓐᓇ ᐱᔾᔪᑎᒋᓪᓗᒍ ᐊᕐᕌᒍᓄᑦ 

ᐱᖓᓱᓄᑦ ᐱᔭᕇᖅᓵᓕᓯᒪᓂᖅᓴᐅᑎᑕᐅᓂᐊᖅᑐᖅ 

ᐃᓕᓐᓂᐊᒐᒃᓴᓄᑦ ᓴᓇᔭᐅᔪᑦ. ᑖᒃᑯᐊ 

ᐃᓕᓐᓂᐊᕈᑎᒃᓴᐃᑦ ᐃᓕᓐᓂᐊᓕᓵᖅᑐᓄᑦ 

ᖁᑦᑎᖕᓂᓕᒃ 6ᒧᑦ ᑎᑭᖦᖢᒍ 2020ᒥ 

ᓴᓇᔭᐅᓕᓚᐅᕐᒪᑦ ᑕᖅᑭᒋᔭᑦᑎᓐᓂ. ᐅᖃᖅᑎ, 

ᐅᖃᐅᓯᓕᕆᓂᕐᒧᑦ ᑲᑎᒪᔨᐅᓂᐊᖅᑐᑦ ᐊᕐᕕᐊᓂ 

ᐅᖃᐅᓯᓕᕆᔨᐅᔪᑦ ᑖᒃᑯᐊ ᐃᖅᑲᓇᐃᔭᕐᓂᐊᕐᒪᑕ 

ᖁᑦᑎᖕᓂᓕᒃ 7ᒥᑦ 9ᒧᑦ ᑎᑭᖓᔪᓂᒃ 

ᐃᓕᓐᓂᐊᕈᑎᒃᓴᓂᒃ ᐊᑐᓕᖅᑎᑦᑎᔭᐅᕙᓪᓕᐊᓗᑎᒡᓗ.  

 

ᑖᒃᑯᐊ ᐃᓕᓐᓂᐊᕈᑎᒃᓴᓂᒃ ᓴᓇᑎᓪᓗᒍ 

ᑎᓴᒪᐅᓕᖅᑲᖓᖕᒪᑕ ᐊᒡᒍᖅᑐᖅᓯᒪᔪᑦ 

ᓴᓇᔭᐅᖃᑦᑕᖅᑐᑦ ᐃᓕᓐᓂᐊᕈᑎᒃᓴᐃᑦ. 

ᐊᔾᔨᒌᓐᖏᑦᑐᒦᕈᓘᔭᖅᑐᑦ ᑖᒃᑯᐊ ᖁᕝᕙᓯᖕᓂᖏᑦ 

ᐅᖃᐅᓯᕆᔭᑦᑎᓐᓂᒃ ᐃᓗᓕᑯᓘᔭᖏᓐᓂᒃ 

ᒪᓕᒐᓕᐅᖅᑎᓄᑦ ᑐᓂᔪᓐᓇᖅᑕᒃᑲ 

ᐃᓕᓐᓂᐊᕈᑎᒃᓴᐃᑦ ᑭᓱᑯᑦᑎᐊᓃᓕᕐᒪᖔᑕ 

ᑭᓱᓕᕆᔪᓪᓗ ᓇᓃᓕᕐᒪᖔᑕ ᐃᓗᓕᑯᓘᔭᖏᑦ. 

ᑕᒪᒃᑯᐊ ᐊᖑᒻᒪᑎᖃᑦᑕᕋᑦᑎᒍᑦ 

ᓇᐅᑦᑎᖅᓱᐊᕆᓪᓗᑎᒍᑦ ᐆᒃᑑᑎᒋᓪᓗᒍ 

ᐊᑐᓕᖅᑎᑕᐅᓂᕆᔭᖏᑦ ᑕᐃᒃᑯᐊ 

ᐃᓕᓐᓂᐊᓕᓵᖅᑐᓄᑦ ᐃᓕᓴᐅᑎᒃᓴᐃᑦ, 

ᐊᑐᓕᖅᑎᑕᐅᓂᐊᖅᑐᑦ ᐋᒐᓯ 2025ᒥ 

ᐊᒡᒍᖅᑐᕐᓗᒋᑦ ᐅᖃᐅᓯᕈᔪᓐᓇᓛᕐᒥᔭᒃᑲ 

ᐃᓕᓐᓂᐊᖃᑦᑕᖅᑐᑦ ᖁᕝᕙᓯᖕᓂᓕᕇᑦ 

ᐊᔾᔨᒌᓐᖏᑦᑐᓂᒃ. 

 

ᐅᖃᖅᑎ, ᓇᐃᓈᕐᓗᒋᑦ ᑎᓴᐅᒪᓕᖅᑲᖓᖕᒪᑕ 

ᐊᒡᒍᖅᑐᖅᓯᒪᔪᑦ ᐊᖅᑯᓴᐅᖃᑦᑕᖅᑐᑦ 

ᐃᓕᓐᓂᐊᕈᑎᒃᓴᓂᒃ ᓴᓇᔪᖅ ᑎᑎᕋᖅᑕᐅᕐᖓᕐᓂᖓ 

ᐃᓕᓴᐅᑎᒃᓴᐃᑦ ᐊᒻᒪ ᐃᓕᓐᓂᐊᕈᑎᒃᓴᐃᑦ 

ᖃᐅᔨᓴᖅᑕᐅᓂᖏᑦ ᑎᓴᒪᐅᓕᖅᑲᖓᓪᓗᓂ ᑖᒃᑯᐊᓗ 

ᑐᒡᓕᐊᓂ ᕿᒥᕐᕈᓇᒃᑕᐅᓪᓗᑎᒃ ᐃᓕᓐᓂᐊᕈᑎᒃᓴᐃᑦ 

ᐅᓂᒃᑲᐅᑕᐅᓂᖏᑦ ᐊᒻᒪᓗᑦᑕᐅᖅ ᖃᓄᖅ 

ᐃᓕᓐᓂᐊᖅᑕᐅᓂᐊᕐᒪᖔᖓ 8ᓂᒃ ᐃᓗᓕᖃᖅᑐᖅ. 

ᐊᒻᒪ ᐱᖃᑖ ᐱᖓᔪᖓᑦ ᑖᒃᑯᐊ 

ᐃᓕᓐᓂᐊᕈᑎᒃᓴᓕᐅᖅᑐᖅ ᑕᖅᑲᒃᑯᓂᖓ 

ᐃᓕᑉᐸᓪᓕᐊᔭᐅᔪᓂᒃ ᐊᑐᕐᓗᑎᒃ ᑎᓴᒪᖓᑦ 

ᑭᖑᓪᓕᖅᐹᖅ. ᐅᖃᖅᑎ, ᐃᓕᓐᓂᐊᕈᑎᒃᓴᓂᒃ 

ᓴᓇᓂᖅ ᐊᒻᒪ ᐃᓕᓴᐃᔨᓂᒃ ᐃᑲᔪᖅᑐᐃᓂᖅ ᐊᒻᒪ 

ᐃᓕᓴᐅᑎᒃᓴᐃᑦ ᐊᑐᓕᖅᑎᑕᐅᓂᖏᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᐊᒻᒪ 

ᑭᖑᓪᓕᖅᐹᒥᒡᓗ ᐊᐱᖅᑯᑏᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᔭᓕᑦᑎᐊᖅᑐᖓᑦᑕᐅᖅ ᒥᓂᔅᑕᐅᑉ ᑭᒡᒍᓯᕆᔭᖓ 

ᐃᓗᓕᑯᓘᔭᖃᖅᑐᓂᒃ ᐊᒻᒪᑦᑕᐅᖅ 

ᓂᕆᐅᑦᑎᐊᖅᑐᖓ ᑕᑯᓛᕋᒪ ᑎᑎᖅᑲᓂᒃ ᑖᒃᑯᐊ 

ᖃᓄᐃᓕᖓᓕᕐᒪᖔᑕ ᑐᓴᖅᑎᑦᑎᔾᔪᑎᓂᒃ 

ᐃᓕᓐᓂᐊᕈᑎᒃᓴᓂᒃ ᓴᓇᕙᓪᓕᐊᑎᓪᓗᒍ. 

 

ᐱᒻᒪᕆᐅᓂᖓᓂᒃ ᐅᖃᕈᓐᓇᕋᒪ ᑕᐃᒃᑯᐊ 

ᐊᐃᕙᐅᑎᒋᔭᐅᕈᓘᔭᖃᑦᑕᖅᓯᒪᖕᒪᑦ 

ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᔪᐊᖅ, ᑖᒃᑯᐊ 

ᒪᓕᒐᓕᐅᕐᕕᒃ ᑖᒃᑯᐊ ᐃᓕᓐᓂᐊᕐᓂᓕᕆᔨᒃᑯᑦ 

ᑲᑎᒪᔨᖏᓐᓄᑦ ᑕᑎᖃᕐᒪᑕ ᐊᖑᒻᒪᑎᓂᐊᕐᓗᑎᒃ 

ᑕᐃᒃᑯᓄᖓ ᐃᓱᓕᕝᕕᒃᓴᓕᐊᕆᔭᐅᓯᒪᔪᓂᒃ. 

ᖁᕕᐊᓱᒃᑐᖓ ᑖᓐᓇ ᐃᓱᓕᕝᕕᒃᓴᓕᐊᕆᔭᐅᓯᒪᔪᖅ 

ᕿᓚᓈᖅᑕᐅᓪᓗᓂ ᐱᔭᕇᖅᑕᐅᓵᓕᓂᖅᓴᐅᖕᒪᑦ.  

 

ᑕᒪᒃᑯᐊ ᑕᑎᒋᔭᐅᔪᓐᓇᖃᑦᑕᕐᓂᐊᕐᒪᑦ 

ᐃᓕᓐᓂᐊᕐᓂᓕᕆᔨᒃᑯᑦ ᕿᑐᕐᖓᖃᖅᑐᓂᒃ ᐃᓄᖕᓂᒃ 

ᑲᑐᔾᔨᖃᑎᒌᓂᒃ ᐊᒻᒪᓗ ᐃᓄᖕᓂᒃ 

ᐅᖃᐅᓯᓕᕆᔨᐅᔪᓂᒃ. ᑖᓐᓇ 

ᐅᖃᐅᓯᕆᑐᐃᓐᓇᑲᐃᓐᓇᖅᑕᕋ. ᓂᕆᐅᑦᑎᐊᖅᑐᖓ 

ᑖᒃᑯᓂᖓ ᑐᓴᒐᒃᓴᓂᒃ ᐱᓚᐅᕐᓗᖓ 

ᐊᐱᖅᓱᒃᑲᓐᓂᓛᕋᒪ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 

ᐅᖃᐅᓯᒃᓴᑐᐃᓐᓇᖅ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᒪᓕᑭ. 

 

ᐊᐱᖅᑯᑦ 683 - 6(2): ᓄᓇᕗᑦ 

ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᖓᓄᑦ 

ᓯᕗᓪᓕᐅᔾᔭᐅᓯᒪᔪᑦ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔨ. ᐅᖃᖅᑎᑦᑎᔨ, 

ᐊᐱᖅᑯᑎᒃᓴᒃᑲ ᑐᕌᖅᑎᑦᑐᒪᔭᒃᑲ (ᑐᓵᔨᑎᒍᑦ) 

ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᐅᔪᒧᑦ.  

 

ᐅᖃᖅᑎ, ᒥᓂᔅᑕ ᖃᐅᔨᒪᖕᒪᑦ ᑭᒡᒐᖅᑐᐃᒐᒪ 

ᒪᕐᕉᖕᓂᒃ ᓯᐊᒻᒪᒃᑎᕆᕝᕕᐅᓯᒪᓐᖏᑦᑑᖕᓂᒃ 

ᓄᓇᓕᖕᓂᒃ. ᑖᒃᑯᐊ ᐊᔪᖅᓴᒡᒍᖕᒪᑕ ᐊᑭᑐᔪᑦ 

ᐱᓪᓗᒋᑦ. ᐅᖃᖅᑎ, ᑖᒃᑯᐊ ᐱᐅᓂᖅᐹᖑᔪᑦ 

ᐊᔪᖅᓴᓐᖏᓐᓂᖅᓴᐅᖁᓪᓗᒋᑦ ᐃᖅᑲᓇᐃᔮᖃᕐᓗᓂ. 

ᑕᐃᒪᓐᓇ ᑕᕝᕙ ᐊᔭᐅᖅᑐᐃᖏᓐᓇᖅᐳᖓ 

ᓂᕈᐊᖅᑎᒋᓯᒪᔭᕋ ᑕᐅᕙᖕᓇ ᓄᓇᖃᑎᒐ 

ᐱᔾᔪᑎᒋᓪᓗᒍ.  

 

ᒥᓂᔅᑕ ᖃᐅᔨᒪᖕᒪᑦ ᑎᑎᕋᖅᓯᒪᔨᖓ 3 ᓄᓇᕗᒻᒥ 

ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᑦ ᐱᖁᔭᕐᔪᐊᖓ 

ᐅᖃᖅᓯᒪᖕᒪᑦ ᐱᔾᔪᑎᒋᔭᖓ ᑖᔅᓱᒪ ᑯᐊᐸᕇᓴᐅᑉ 

ᐃᖅᑲᓇᐃᔮᒃᓴᓂᒃ ᓴᖅᑭᑦᑎᓗᑎᒃ 

ᑮᓇᐅᔭᓕᐅᕈᓐᓇᕐᓂᐊᕐᒪᑕ ᓄᓇᕗᒻᒥ 

ᐱᓗᐊᓐᖑᐊᖅᑐᒥᒃ ᒥᑭᑦᑑᑕᐅᓂᖅᓴᓂᒃ  

ᓄᓇᓕᖕᓂ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᓈᒻᒪᒃᓴᕐᒪᖔᑦ 

ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᒃᑯᓐᓂᒃ 

ᐃᖅᑲᓇᐃᔮᒃᓴᓂᒃ ᓴᖅᑭᑦᑎᖃᑦᑕᕐᒪᖔᑦ 

ᑮᓇᐅᔾᔭᒃᓵᓂᒃ ᓇᐅᔮᓄᑦ ᐊᒻᒪᓗ ᓴᓪᓕᕐᒥᐅᓄᑦ? 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔪᖅ ᑖᒃᑯᓂᖓ 

ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᒃᑯᓐᓄᑦ, 

ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᓄᓇᕗᒻᒥ 

ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᖓ ᑖᒃᑯᐊ 

ᐃᖅᑲᓇᐃᔮᖓ ᑖᒃᑯᐊ ᑎᓕᐅᖅᑕᒃᑲ, 

ᑎᓕᐅᖃᑦᑕᖅᑕᒃᑲ ᐱᓕᕆᒃᑲᓐᓂᖁᓪᓗᒋᑦ ᓄᓇᓕᖕᓂ 

ᒥᑭᑦᑑᑕᐅᓂᖅᓴᓂᒃ ᐱᓗᐊᓐᖑᐊᖅᑐᒥᒃ 

ᑎᓕᐅᖃᑦᑕᖅᑕᒃᑲᓗ ᑲᑎᒪᔨᖏᑦ. ᐃᑉᐸᒃᓴᕐᓗ 

ᐅᓪᓗᐃᑦ ᐃᓛᒃ ᐅᓄᓐᖏᑦᑐᑦ ᐊᓂᒍᖅᑎᓪᓗᒋᑦ 

ᓂᕆᐅᖕᓂᕆᔭᐅᔪᓄᑦ ᑎᑎᖅᑲᓂᒃ 

ᐊᐅᓪᓚᖅᑎᑦᑎᓚᐅᕋᑦᑕ ᑖᒃᑯᓄᖓ, ᑖᒃᑯᐊᓗ 

ᐃᖅᑲᓇᐃᔭᖅᑖᒃᑲᓐᓂᕆᐊᖃᖅᖢᑎᒃ 

ᐃᖅᑲᓇᐃᔭᖃᑦᑕᖅᑕᖏᓪᓗ ᑕᒪᒃᑯᐊ 

ᐱᐅᓯᒋᐊᖅᑕᐅᔪᓐᓇᕐᒥᖕᒪᑕ ᐊᔾᔨᒌᓐᖏᑦᑐᓄᑦ 

ᓄᓇᓕᖕᓄᑦ ᐊᑐᖅᑕᐅᓂᐊᕐᓗᑎᒃ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᔅᑕ ᒪᓕᑭ, ᓯᕗᓪᓕᖅᐹᒥᒃ 

ᐊᐱᖅᑯᑏᑦ. 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᒥᓂᔅᑕ ᐃᖅᑲᐅᒪᔪᒃᓴᐅᖕᒪᑦ ᒫᓐᓇᕋᑖᖑᓚᐅᖅᑐᖅ 

ᐊᑎᓕᐅᓚᐅᕐᒪᑦ 2023-2024ᒥ ᑎᑎᖅᑲᓂᒃ 

ᓂᕆᐅᖕᓂᕆᔭᐅᔪᓂᒃ ᐃᒃᓯᕙᐅᑕᖓᓐᓄᑦ 

ᑲᑎᒪᔨᖏᑕ ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ 

ᑯᐊᐸᕇᓴᒃᑯᑦ. ᑖᒃᑯᐊ ᑎᑎᖅᑲᑦ 

ᓂᕆᐅᖕᓂᕆᔭᐅᔪᐃᑦ ᐃᖅᑲᓇᐃᔮᒃᓴᖏᓐᓄᑦ ᒥᓂᔅᑕ 

ᐅᖃᓚᐅᖅᓯᒪᔪᖅ ᑯᐊᐸᕇᓴᒃᑯᒡᒎᖅ ᓄᑖᓂᒃ 

ᕿᓂᖁᓪᓗᒋᑦ ᐱᓕᕆᔾᔪᑎᒃᓴᓂᒃ ᓂᐅᕐᕈᑎᒃᓴᓂᒃ 

ᐃᖃᓪᓕᐊᖃᑦᑕᖁᓪᓗᒋᑦ ᐊᖑᓇᓱᖕᓂᒃᑯᑦ ᑕᐃᒪᓐᓇ 

ᐃᖅᑲᓇᐃᔭᕐᓗᑎᒃ ᑮᓇᐅᔭᓕᐅᕈᓐᓇᕐᓂᐊᕐᒪᑕ 

ᐊᖑᓇᓱᒃᑎᖏᑦ ᓄᓇᕗᒻᒥᐅᑦ ᐃᖃᓪᓕᐊᖅᑏᓪᓗ 

ᐊᒻᒪ ᓂᕿᓕᕆᕝᕕᖃᓕᕐᓗᑎᒃ ᐃᖅᑲᓇᐃᔭᖅᑏᑦ. 

  

ᒥᓂᔅᑕ ᐃᖅᑲᐅᒪᔪᒃᓴᐅᖕᒪᑦ ᒪᓕᒐᓕᐅᖅᑎᐅᖃᑎᒐ 

ᑭᒡᒐᖅᑐᐃᔪᖅ ᑲᖏᖅᖠᓂᐅᑉ ᐅᐊᖕᓇᖓᓄᑦ 

ᐃᒡᓗᓕᒑᕐᔪᖕᒧᓪᓗ ᐊᐱᕆᓚᐅᕐᒪᑦ ᑕᒪᑐᒪ ᒥᒃᓵᓄᑦ 

ᓄᑖᓂᒃ ᓂᐅᕐᕈᑎᒃᓴᓂᒃ ᐃᖃᓪᓕᐊᕈᑎᒃᓴᐅᔪᓂᒃ 

ᓴᓪᓕᖅ ᕿᑭᖅᑕᖓᓂ.  

 

ᒥᓂᔅᑕ ᐅᖃᕈᓐᓇᖅᐸ ᓄᓇᕗᒻᒥ 

ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᓐ 

ᐱᓕᕆᑦᑎᐊᕋᓗᐊᕐᒪᖔᑦ ᑕᒪᒃᑯᓂᖓ ᐱᓇᓱᒃᖢᑎᒃ 

ᐃᖃᓪᓕᐊᕐᓂᕐᒧᑦ ᐃᒪᕐᒥᐅᑕᓂᒡᓗ? (ᑐᓵᔨᒃᑰᖏᑦᑐᖅ) 

ᖁᔭᓐᓇᒦᒃ ᐅᖃᖅᑎᑦᑎᔨ.  

 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ, ᐱᕙᓪᓕᐊᑎᑦᑎᓂᕐᒧᑦ 

ᒥᓂᔅᑕ, ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᓄᓇᕗᒻᒥ 

ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᒃᑯᑦ ᒫᓐᓇ 

ᐃᖃᓗᓕᕆᖃᑦᑕᖅᑐᑦ, ᐃᖃᓗᓕᕆᕝᕕᖕᓂ 

ᐃᖃᓗᓕᕆᕝᕕᖁᑎᖏᓐᓄᑦ ᐅᓄᓐᖏᑦᑑᒐᓗᐊᓂᒃ 

ᑖᒃᑯᓂᖓ ᕿᓃᓐᓇᖃᑦᑕᕋᑦᑕ 

ᐅᓄᖅᓯᒋᐊᖅᑎᑦᑎᓇᓱᒃᖢᑕ ᑕᐃᒪᐃᑦᑐᓂᒃ.  

 

ᑲᑎᒪᔩᑦ ᑲᑎᒪᖕᒪᑕ ᑕᖅᑭᕆᔭᑦᑎᓐᓂᒃ 

ᐅᖃᖃᑎᒋᔪᓐᓇᖅᓯᓚᐅᕋᒃᑭᑦ ᑎᓕᐅᖏᓐᓇᖅᑕᒃᑲ 

ᐱᓕᕆᒃᑲᓐᓂᕆᐊᖃᕋᑦᑕ ᐱᓗᐊᓐᖑᐊᖅᑐᒥᒃ 

ᑕᕆᐅᕐᒥᐅᓐᖏᑦᑐᖅ ᐃᖃᓪᓕᐊᕋᓱᖃᑦᑕᖅᑐᑦ ᑕᒪᕐᒥᒃ, 

ᐊᑕᐅᓯᑐᐃᓐᓇᕐᒥᒃ ᓂᕐᔪᑎᓂᒃ. ᓲᕐᓗ 

ᐆᒪᔪᖅᑕᐅᔪᓐᓇᖅᑐᓂᒃ ᓄᓇᕗᑦ ᐃᓗᐊᓂ 

ᕿᒥᕐᕈᓇᓚᐅᖅᑕᕗᑦ ᓂᕿᒃᓴᐅᓂᐊᕐᓗᑎᒃ. 

ᐃᓱᒪᒋᔭᒃᑯᑦ ᓂᐅᕐᕈᑎᒃᓴᓕᐅᕈᓐᓇᕋᑦᑕ 

ᓄᓇᓕᖕᓂᓐᖔᖅᑐᓂᒃ.  

 

ᑕᒪᔾᔭ ᑖᒃᑯᐊ ᐃᖅᑲᓇᐃᔭᖃᑎᒌᓐᓇᕋᓱᒃᑕᒃᑲ ᓄᓇᒻᒥ 

ᐱᕙᓪᓕᐊᑎᑦᑎᓂᕐᒧᒃ ᑯᐊᐸᕇᓴᒃᑯᑦ ᑖᒃᑯᐊ ᐊᒻᒪᓗ 

ᐱᓕᕆᕕᐊ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ ᐃᓄᐃᑦ ᓂᕿᖏᓐᓂᒃ 

ᓯᐊᒻᒪᒃᑎᕆᓂᕐᒧᑦ ᑐᓂᐅᖅᑲᐃᓂᕐᒧᑦ ᑕᐃᒪᓐᓇ 

ᓂᕿᓕᕆᕕᖕᓄᑦ ᓄᓇᓕᖕᓄᓪᓗ ᖁᐊᖅᓰᕕᖕᓂᒃ 

ᓴᓇᓂᐊᕐᓗᑎᒃ. ᑕᒪᒃᑯᓂᖓ ᐱᖃᕆᐊᖃᖅᑐᑦ ᑖᒃᑯᐊ 

ᓂᐅᕐᕈᑕᐅᔪᓐᓇᕐᓂᐊᕐᒪᑕ ᐃᓄᐃᑦ ᓂᕿᖏᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᓗ 

ᐊᐱᖅᑯᑏᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᒥᓂᔅᑕ ᖃᐅᔨᒪᖕᒪᑦ ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧᑦ 

ᑯᐊᐸᕇᓴᒃᑯᑦ ᑕᒪᒃᑯᓂᖓ ᑮᓇᐅᔭᓂᒃ ᐊᑐᕋᓱᖕᒪᑕ 

ᐱᓕᕆᔾᔪᑎᖃᖅᖢᑎᒃ ᓴᓪᓕᖅ 

ᐱᕙᓪᓕᐊᑎᑦᑎᔨᒃᑯᓐᓂᒃ ᓴᓪᓕᕐᒥᐅᓂᒃ. 

ᒫᓐᓇᐅᓂᖓᓂ ᐅᐱᒋᔪᒪᔭᒃᑲ ᑕᐃᒃᑯᐊ 

ᓂᕈᐊᖅᑎᒋᓯᒪᔭᒃᑲ ᐃᖅᑲᓇᐃᔭᑦᑎᐊᖅᓯᒪᖕᒪᑕ 

ᓯᕗᒧᐊᑦᑎᐊᖅᑐᒻᒪᕆᐊᓘᖕᒪᑦ ᐱᔅᓇᓯᖓ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᑯᐊᐸᕇᓴᓐ ᑖᒃᑯᐊ 

ᐃᓱᒪᒃᓴᖅᓯᐅᖕᒪᖔᑕ ᓄᑖᒥᒃ 

ᓂᐅᕐᕈᑎᖃᕈᓐᓇᕐᒪᖔᑕ ᑮᓇᐅᔭᓂᒃ ᑐᓂᓯᓗᑎᒃ 

ᑲᒻᐸᓂᐅᔪᓂᒃ ᓇᐅᔮᓃᑦᑐᓂᒃ ᐊᒻᒪ 

ᓴᓪᓕᕐᒥᐅᑕᐅᔪᓂᒃ. (ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ 

ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ, 

ᐱᕙᓪᓕᐊᑎᑦᑎᓂᕐᒧᑦ, ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᒫᓐᓇ 

ᐃᓚᐅᓪᓚᕆᓐᖏᓐᓇᒪ ᑲᑎᒪᔩᑦ 

ᐃᓱᒪᓕᐅᕈᑎᒋᖃᑦᑕᖅᑕᖏᓐᓄᑦ 

ᑲᑎᒪᓂᕆᖃᑦᑕᖅᑕᖏᓐᓄᓪᓗ ᑕᒪᒃᑯᓂᖓ 

ᕿᓂᖅᑎᓪᓗᑕ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ 

ᐊᓯᖏᓐᓂᒃ. ᑭᓯᐊᓂᓕ ᓴᓐᖏᔪᒃᑯᑦ ᐊᔭᐅᖅᑐᐃᒐᒪ, 

ᑕᒪᒃᑯᓂᐊ ᐊᔭᐅᖅᑐᐃᖏᓐᓇᕐᓂᐊᖅᐳᖓ 

ᑎᓕᐅᕆᖃᑦᑕᕐᓗᖓ ᑲᑎᒪᔨᓂᒃ. ᑕᒪᒃᑯᓂᖓ 

ᐊᔾᔨᒌᓐᖏᑦᑐᓂᒃ ᓂᐅᕐᕈᑕᐅᔪᓐᓇᖅᑐᓂᒃ 

ᕿᓂᖁᓪᓗᒋᑦ.  

 

ᐊᒻᒪᓗᑦᑕᐅᖅ ᑕᒪᒃᑯᓂᖓ 

ᐃᖅᑲᐃᑎᑦᑏᓐᓇᖃᑦᑕᕐᓂᐊᖅᐳᖓ ᑲᑎᒪᔨᓂᒃ 

ᑲᑐᔾᔨᓗᑕ ᑎᓕᔭᐅᓯᒪᔾᔪᑎᑎᒍᑦ ᐱᓕᕆᐊᒃᓴᑎᒍᑦ 

ᑭᓱᑐᐃᓐᓇᐃᑦ ᐊᔪᕐᓇᓐᖏᑦᑑᔪᓐᓇᕐᒪᑕ. 

ᒐᕙᒪᒃᑰᓪᓗᑕ ᑕᐃᒪᓐᓇ ᑕᒪᒃᑯᓂᖓ ᑕᐱᖃᖅᖢᑕ 

ᐱᓕᕆᖃᑎᖃᓕᕌᖓᑦᑕ 

ᐃᑲᔪᖅᑐᖅᑕᐅᔪᓐᓇᓕᖃᑦᑕᖃᑦᑕᕋᑦᑕ 

ᒪᓕᒐᓕᐅᕐᕕᖕᒥᓗ ᐃᑲᔪᖅᑐᖅᑕᐅᓗᑕ ᐊᒻᒪ 

ᒥᓂᔅᑕᐃᑦ ᑲᑎᒪᔨᖏᓐᓂᒃ ᑖᓐᓇ ᑲᑎᒪᔨᖏᓐᓄᑦ 

ᑕᒪᒃᑯᓂᖓ ᐱᕙᓪᓕᐊᑎᑦᑎᓂᕐᒧᑦ ᑯᐊᐸᕇᓴᐅᔪᓂᒃ 

ᑭᓱᑐᐃᓐᓇᐃᑦ ᑲᔪᓯᔪᑦ, ᐃᓛᒃ ᐱᓕᕆᔭᐅᔪᓐᓇᕐᒪᑕ. 

ᑲᑎᒪᔩᓪᓗ ᑖᒃᑯᐊ ᑕᒪᒃᑯᓂᖓ ᐱᓇᓱᖁᓪᓗᒋᑦ 

ᑎᓕᐅᖃᑦᑕᕐᒥᔭᒃᑲ ᓄᑖᕈᖅᓯᒪᔪᓂᒃ ᐅᓪᓗᒥᓯᐅᑎᓂᒃ 

ᓴᖅᑭᑦᑐᖃᕐᓂᖅᐸᑦ ᒪᓕᒐᓕᐅᕐᕕᖕᒧᑦ 

ᓴᖅᑭᑦᑎᐊᓛᕐᒥᔭᒃᑲ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᖃᒪᓂᒃᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

ᐊᐱᖅᑯᑦ 684 - 6(2): ᒐᕙᒪᓕᒫᒧᑦ 

ᐃᓱᒪᒋᔭᐅᓂᖓ ᐅᔭᕐᓂᐊᕐᓂᖅ (ᓯᒪᐃᓚᒃ) 

 

ᓯᒪᐃᓚᒃ: ᒪ’ᓇ ᐅᖃᖅᑎ. (ᑐᓵᔨᑎᒍᑦ) ᐅᖃᖅᑎ, 

ᐅᓪᓛᖅ ᑖᒃᑯᐊ ᐊᐱᖅᑯᑎᒋᓂᐊᖅᑕᒃᑲ ᓯᕗᓕᖅᑎᒧᑦ.  

 

ᐅᖃᖅᑎ, ᓯᕗᓕᖅᑎ ᐅᖃᐅᓯᖃᒐᔪᖕᒪᑦ ᑖᒃᑯᓂᖓ 

ᐱᒻᒪᕆᐅᓂᖓᓂᒃ ᑖᒃᑯᐊ ᒐᕙᒪᒃᑯᓕᒫᑦ ᓵᓐᖓᓗᑎᒃ 

ᐊᔾᔨᒌᓐᖏᑦᑐᓂᒃ ᐱᔾᔪᑕᐅᔪᓂᒃ ᓵᓐᖓᒃᓴᖁᓪᓗᒋᑦ. 

ᐅᓪᓗᒥ ᐅᖃᐅᓯᖃᕈᒪᓪᓗᖓ ᖃᓄᑎᒋ ᑖᓐᓇ 

ᐱᓕᕆᔭᐅᓯᒪᕙᑦ ᐅᔭᕋᖕᓂᐊᕐᓂᖅ ᓄᓇᕗᒻᒥ 

ᐱᔾᔪᑎᒋᓪᓗᒍ.  

 

ᐅᖃᖅᑎ, ᐅᖃᐅᓯᖃᖃᑦᑕᖅᓯᒪᒐᒪ 

ᐅᓄᖅᓱᐃᖅᑐᖅᖢᖓ ᒪᓕᒐᓕᐅᕐᕕᖕᒥ 

ᓴᖅᑭᔮᑦᑎᐊᖅᑐᓂᒃ ᓇᓛᒍᖅᑐᓂᒃ 

ᐊᓯᔾᔨᖅᑕᐅᓯᒪᔪᓂᒃ ᖃᒪᓂᒃᑐᐊᕐᒥ 

ᐃᓕᓐᓂᐊᖅᑎᑦᑎᓂᒃᑯᑦ ᐃᖅᑲᓇᐃᔭᓕᒻᒪᒃᓴᓂᒃᑯᓪᓗ 

ᐃᓕᓐᓂᐊᖅᑎᑦᑎᖃᑦᑕᖅᑐᑦ ᐅᔭᕋᖕᓂᐊᖅᑎᒃᑯᑦ 

ᑭᕙᓪᓕᕐᒥ.  

 

ᑭᓯᐊᓂᓕ ᑐᓴᓚᐅᓐᖏᓐᓇᒪ ᓯᕗᓕᖅᑎᒥᒃ 

ᓇᓗᓇᐃᖅᓯᑦᑎᐊᖅᓯᒪᔪᒥᒃ ᐃᑲᔪᖅᑐᐃᔾᔪᑎᖏᓐᓂᒃ 

ᒐᕙᒪᒃᑯᑦ ᐃᓗᐃᑦᑑᓈᖅᓯᒪᓗᑎᒃ ᑲᒪᑦᑎᐊᕐᓗᑎᒃ 

ᓄᓇᕗᒻᒥ ᐅᔭᕋᖕᓂᐊᕈᓐᓇᖁᓪᓗᒋᑦ. ᐅᖃᖅᑎ, 

ᓯᕗᓕᖅᑎ ᑖᓐᓇ ᓇᓗᓇᐃᖅᓯᑦᑎᐊᕈᓐᓇᖅᐸ ᐅᓪᓗᒥ 

ᓄᓇᕗᑦ ᒐᕙᒪᒃᑯᖏᑦ ᐃᑲᔪᖅᑐᐃᖕᒪᑕ 

ᑲᒪᑦᑎᐊᕐᓗᑎᒃ ᓄᓇᕗᒻᒥ 

ᐅᔭᕋᖕᓂᐊᕐᓂᐅᓂᐊᖅᑐᒥᒃ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᕗᒻᒧᑦ, 

ᓯᕗᓕᖅᑎ ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᖅᐸᕋᓗ 

ᒪᓕᒐᓕᐅᖅᑎ ᐊᐱᕆᖕᒪᑦ ᑖᔅᓱᒧᖓ. ᐅᖃᖅᑎ, 

ᐅᒃᐱᕈᓱᒃᑐᖓ ᓇᓗᓇᐃᖅᓯᒪᑦᑎᐊᖅᑐᒥᒃ 

ᒪᑐᐃᖓᑦᑎᐊᕐᓂᒃᑎᓐᓂᒃ ᑲᒪᑦᑎᐊᕐᓗᑕ 

ᐅᔭᕋᖕᓂᐊᕐᓂᕐᒧᑦ. ᐅᓄᖅᓱᐃᖅᑐᖅᖢᖓᓗ 

ᐅᖃᐅᓯᕆᖃᑦᑕᖅᓯᒪᓪᓗᒍ ᒪᑐᐃᓐᖔᑦᑎᐊᖅᑐᒍᑦ. 

ᖁᕕᐊᓱᒃᑐᖓᓗ 

ᒫᓐᓇᕋᑖᖑᓚᐅᖅᑐᖅ ᖃᒪᓂᒃᑐᐊᕐᒦᖃᑕᐅᓚᐅᕋᒪ 

ᑲᖏᖅᖠᓂᕐᒧᐊᖅᖢᖓᓗ ᐳᓛᕆᐊᓚᐅᖅᑕᒃᑲ 

ᐅᔭᕋᖕᓂᐊᕐᕖᑦ ᑭᒡᒐᖅᑐᖅᑏᑦ ᐊᐳᖅᑎᕐᓂᐊᖅᑐᒥᒃ 

ᐅᔭᕆᐊᖕᓂᒃᑯᑦ ᑕᐃᒃᑯᐊ ᑭᒡᒐᖅᑐᖅᑎᖏᑦ 

ᑲᑎᒪᖃᑎᒋᓚᐅᖅᑕᒃᑲ.  

 

ᓄᓇᓕᐅᔪᔪᑦ ᐱᓕᕆᖃᑎᒋᑦᑎᐊᖅᑕᒃᑲ, 

ᐅᔭᕋᖕᓂᐊᕐᕕᐅᔪᖅ ᐊᒃᓱᐊᓗᒃ 

ᓇᓗᓇᐃᑦᑎᐊᖅᓯᒪᔪᖓ ᐃᓕᔅᓯᓐᓄᑦ 

ᒪᑐᐃᓐᖔᑦᑎᐊᕐᓂᕆᔭᑦᑎᓐᓄᑦ ᑕᒪᒃᑯᓂᖓ 

ᐅᔭᕋᖕᓂᐊᕐᓂᐅᑉ ᒥᒃᓵᓄᑦ ᑲᒪᑦᑎᐊᕐᓗᑎᒃ 

ᐅᔭᕋᖕᓂᐊᕐᓂᖃᓚᐅᑐᐊᖅᐸᑕ. ᐅᖃᖅᑎ, ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᒥᒃ ᐃᓚᒋᐊᕈᑦ, 

ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐊᐃᑉᐱᐅᑎᓪᓗᒍ ᐱᓇᓱᐊᕈᓯᐅᓚᐅᖅᑐᒥ $1.5 

ᐱᓕᐊᓐᓂᒃ ᐊᑭᑐᔫᑏᑦ ᑮᓇᐅᔭᐃᑦ ᐅᔭᕋᒃᑕᕆᐊᓄᑦ 

ᑐᕌᖓᔪᐃᑦ. ᑖᒃᑯᐊ ᐊᐱᖅᓱᖅᑎᓪᓗᖓ ᓯᕗᓕᐅᖅᑏᑦ 

ᑖᒃᑯᐊ Federation ᑲᑎᒪᓚᐅᖅᑎᓪᓗᒋᑦ ᑕᒪᓐᓇ 

ᐅᖃᐅᓯᐅᓚᐅᕐᒥᖕᒪᑦ ᑕᐃᑲᓂ.  

 

ᐃᓱᒫᓗᖕᓇᕐᒪᑦ ᓄᓇᕗᑦ ᑖᒃᑯᐊ 

ᑮᓇᐅᔭᖅᑖᓐᖏᑐᐃᓐᓇᕆᐊᖃᕐᒪᑦ. ᐊᔾᔨᒌᓐᖏᑦᑐᐃᑦ 

ᑐᓵᔭᕗᑦ ᑖᒃᑯᐊ ᐃᑲᔪᖅᑐᐃᓂᖏᑦ 

ᐅᔭᕋᒃᑕᕆᐊᓕᕆᓂᕐᒥᒃ ᓄᓇᕗᒻᒥ.  

 

ᓯᕗᓕᐅᖅᑎ ᓇᓗᓇᐃᖅᓯᔪᓐᓇᖅᐸ ᐅᑉᓗᒥ ᑖᒃᑯᐊ 

ᓄᓇᕗᑦ ᒐᕙᒪᒃᑯᖏᑦ ᑖᒃᑯᐊ ᑭᒡᒐᖅᑐᐃᔨᕗᑦ 

ᐋᑐᕚᒥ ᑐᑭᓯᐅᒪᑎᓪᓗᒍ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ, ᒥᔅᑕ ᐸᐅᓗᓯ 

ᐊᕿᐊᕈᖅ. 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᑕᒪᓐᓇ ᐱᒻᒪᕆᐅᓂᖓ 

ᐅᔭᕋᒃᑕᕆᐊᖅ ᐱᒻᒪᕆᓪᓚᑦᑖᖑᖕᒪᑦ ᑐᓐᖓᕕᒋᔭᕗᑦ 

ᐱᕙᓪᓕᐊᔪᓕᕆᓂᕐᒧᑦ ᐃᖅᑲᓇᐃᔭᖅᑐᐃᑦ, 

ᑮᓇᐅᔭᓕᐅᕈᓐᓇᖅᓯᔪᐃᑦ ᑳᓐᑐᕌᒃᑯᑎᒍᑦ 

ᐱᓕᕆᔪᓐᓇᑐᐃᑦ ᑕᒪᒃᑯᐊ ᑕᑯᖃᑦᑕᖅᑕᒃᑲ ᐃᔨᓐᓄᑦ 

ᓄᓇᓕᖕᓄᐊᖅᖢᓂ.  

 

ᑕᒪᓐᓇ ᖁᕕᐊᓇᖅᑐᖅ ᑖᒃᑯᐊ ᒥᓂᔅᑕᒋᔭᕗᑦ 

ᓯᕗᒧᐊᒃᑎᑦᓯᓂᕐᒥᒃ ᐃᓕᓐᓂᐊᖅᑎᑦᓯᓂᖅ 

ᐅᔭᕋᒃᑕᕆᐊᓕᕆᓂᕐᒧᑦ ᖃᓄᖅ ᐃᖅᑲᓇᐃᔭᖅᑏᑦ, 

ᐃᖅᑲᓇᐃᔭᖅᑎᒃᑲᓐᓂᕈᓐᓇᖅᐱᑎᒍᑦ ᑖᒃᑯᐊ 

ᑕᐃᒪᓐᓇᐃᑦᑐᓂᒃ ᐱᓕᕆᔪᐃᑦ ᐱᕚᓪᓕᕈᓐᓇᖁᓪᓗᒋᑦ 

ᑖᒃᑯᐊ ᓄᓇᕗᒻᒥᐅᑕᐅᔪᐃᑦ? ᑖᒃᑯᐊ ᐃᓱᒪᒋᓪᓗᒍ 

ᑕᒪᓐᓇ ᑲᑎᒪᖃᑎᒋᓂᐊᖅᑕᕗᑦ ᖃᐅᒃᐸᑦ ᐋᑐᕚᒥ 

ᑭᒡᒐᖅᑐᐃᔨᕗᑦ ᑲᑎᒪᖃᑎᒋᓛᕋᒃᑯ ᑖᒃᑯᐊ 

ᐅᖃᐅᓯᐅᓯᒪᔪᐃᑦ ᐱᔾᔪᑎᒋᓗᒋᑦ.  

 

ᐊᒻᒪ ᐅᕙᓂ ᑲᑎᒪᕝᕕᐅᑉ ᐃᓗᐊᓂ ᑖᒃᑯᐊ 

ᐋᖅᑭᒃᓯᒪᓂᕆᔮ ᐊᕙᑎᓕᕆᓂᕐᒧᑦ ᐋᖅᑭᐅᒪᑦᓯᐊᕐᒪᑦ 

ᑖᒃᑯᐊ ᐊᕙᑎᓕᕆᔨᒃᑯᑦ ᓄᓇᕗᒻᒥ 

ᐊᕙᑎᓕᕆᔨᕐᔪᐊᒃᑯᑦ ᐱᓕᕆᐊᖃᖃᑦᑕᖅᑐᐃᑦ 

ᓄᓇᓕᖕᓂᒃ ᐃᒪᕐᒥᐅᑕᓕᕆᔨᒃᑯᑦ ᑲᑎᒪᔨᖏᑦ 

ᓈᓚᖕᓂᖃᖃᑦᑕᖅᑎᓪᓗᒋᑦ ᓄᓇᓕᖕᓂᒃ ᐃᓄᖕᓂᒃ. 

ᑕᒪᓐᓇ ᑕᑎᖃᖅᑐᖓ ᐋᖅᑭᒃᓯᒪᓂᕆᔭᖓ ᓄᓇᕗᑦ 

ᐊᖏᕈᑎᐊᑕ ᐃᓗᐊᓂ ᐋᖅᑭᒃᓯᒪᔭᖏᑦ. ᑕᒪᒃᑯᐊ 

ᐱᕕᖃᕐᒪᑕ ᐃᓄᐃᑦ ᓂᐱᖃᕐᓗᑎᒃ ᑖᒃᑯᐊ 

ᐃᓱᒫᓘᑎᒋᔭᒥᓂᒃ ᐊᒻᒪ ᐋᖅᑭᒃᓯᒪᔪᐃᑦ ᑖᒃᑯᐊ 

ᐊᑐᖅᑕᐅᖃᑦᑕᖅᑐᐃᑦ.  

 

ᐊᐱᖅᑯᑎᒋᔭᖓ, ᑖᓐᓇ ᖃᐅᒃᐸᑦ ᐋᑐᕚᒥ 

ᑭᒡᒐᖅᑐᐃᔨᒋᔭᕗᑦ ᖃᐅᒃᐸᑦ ᑲᑎᖃᑎᒋᓛᕋᒃᑯ 

ᐱᒻᒪᕆᐅᔪᐃᑦᑕᐅᖅ. ᑖᓐᓇ ᐃᓱᒫᓘᑎᒋᔭᖏᑦ 

ᑐᓴᕐᓗᒋᑦᑕᐅᖅ ᑕᒪᒃᑯᐊ 

ᐋᖅᑭᒃᓯᒪᔪᐃᑦ ᐊᕙᑎᓕᕆᓂᕐᒧᑦ ᑕᒪᓐᓇ 

ᐅᖃᖃᑎᒌᖕᓂᖃᕐᓂᐊᕋᑦᑕ ᑖᒃᑯᐊ ᑐᑭᓯᐅᒪᑦᓯᐊᕐᓗᒍ 

ᑭᒡᒐᖅᑐᐃᔨᒋᔭᕗᑦ ᐋᑐᕚᒥ. ᑕᒡᕙᓂᓗ 

ᐅᖃᐅᓯᐅᓯᒪᖕᒪᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ, ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᕕᐊᓱᒃᑐᖓ ᑖᓐᓇ ᑲᑎᓐᓂᐊᕐᒪᑦ ᐋᑐᕚᒥ 

ᑭᒡᒐᖅᑐᐃᔨᒋᔭᑦᑎᓐᓂᒃ ᖃᐅᒃᐸᑦ. ᖃᐅᔨᔪᒪᓐᓇᖅᑐᖅ 

ᑖᒃᑯᐊ ᒪᓕᒐᓕᐅᖅᑏᑦ ᓄᓇᕗᒻᒥ ᑭᒡᒐᖅᑐᐃᔨᐅᖕᒪᑦ. 

ᑕᒪᓐᓇ ᐃᓱᒪᒋᔭᖃᕐᒪᑦ ᑕᒪᓐᓇ 

ᓇᓗᓇᐃᖅᓯᑦᓯᐊᕐᓂᐊᖅᐸ ᑖᒃᑯᐊ ᐃᓱᒪᒋᔮ 

ᓈᒻᒪᒋᓐᖏᑖ ᓄᓇᕗᑦ ᒥᒃᓵᓄᑦ.  

 

ᑕᒪᓐᓇ ᐊᕙᑎᓕᕆᓂᕐᒧᑦ ᐱᕚᓪᓕᕈᑕᐅᓯᒪᖕᒪᑕ 

ᑕᒪᒃᑯᐊ ᐅᔭᕋᒃᑕᕆᐊᑦ ᑭᒡᒐᖅᑐᐃᔨᕗᑦ ᐋᑐᕚᒥ 

ᐊᓯᐊᓂᒃ. ᑕᐃᒪᓕ, ᐅᖃᖅᑎ, ᓯᕗᓕᖅᑎᐅᔪᖅ 

ᐊᖏᕈᓐᓇᖅᐸ, ᐄ, ᕿᐱᓗᖕᓂᐊᖅᐸᕋ 

ᖃᓄᐃᓕᖓᓂᖓ ᐅᔭᕋᓐᓂᐊᕐᓂᕐᒧᑦ. ᑕᐃᒪᐃᑉᐸᑦ 

ᐃᖅᑲᓇᐃᔮᖓ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ, ᒥᔅᑕ ᐸᐅᓗᓯ 

ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᒡᓗ ᑲᑎᒪᔨ ᑕᒪᓐᓇ 

ᓴᖅᑭᑎᒻᒪᒍ. ᑕᒪᓐᓇ ᐱᓕᕆᖃᑎᒋᑦᓯᐊᖅᓯᒪᔭᕗᑦ. 

ᑭᒡᒐᖅᑐᐃᔨᒋᔭᕗᑦ ᐊᔾᔨᒌᓐᖏᑦᑐᐃᑦ. ᑖᒃᑯᐊ ᐋᑐᕚᒥ 

ᓂᐱᒋᕗᑦ. ᐅᕙᑎᓐᓄᑦ ᓄᓇᕗᒻᒥᐅᑕᓄᑦ 

ᓂᕆᐊᖅᑕᐅᓯᒪᖕᒪᑦ ᐃᓂᖓᓄᑦ. ᑕᒪᓐᓇ 

ᐊᑕᐅᓯᑐᐊᕐᒥᒃ ᓂᐱᖃᕋᑦᑕ ᐋᑐᕚᒥ ᑕᒪᓐᓇ 

ᓯᕗᓪᓕᐅᑎᔭᖏᑦ ᓄᓇᕕᐅᑎᑕᖏᑦ 

ᑐᓴᖃᑦᑕᕐᓗᓂᒋᑦ. 

 

ᐅᖃᖅᑎ, ᑕᒪᓐᓇ ᓯᕗᓕᐅᖅᑎ ᒫᓐᓇ ᐃᓱᒪᒋᓗᒍ 

ᑖᒃᑯᐊ ᖃᓄᖅ ᐃᓱᒪᒋᔭᕗᑦ ᖃᓄᖅ ᑖᒃᑯᐊ 

ᒐᕙᒪᒃᑯᑦ ᐊᐅᓪᓛᕐᓂᕆᕙᒃᑕᖏᑦ ᐋᖅᑭᒃᓯᒪᔪᐃᑦ 

ᐃᓱᒫᓘᑎᒋᔭᐅᔪᐃᑦ ᐃᓄᖕᓄᑦ ᐊᑐᖅᑕᐅᖃᑦᑕᕐᒪᑕ 

ᐊᕙᑎᓕᕆᔨᒃᑯᑦ ᑲᑎᒪᔨᑦᑎᒍᑦ.  

 

ᑕᒪᓐᓇ ᐅᖃᖃᑎᒋᓂᐊᖅᐸᕗᑦ ᐋᑐᕚᒥ 

ᑭᒡᒐᖅᑐᐃᔨᒋᔭᕗᑦ ᑕᒡᕙᓂ ᐃᓱᒫᓘᑎᒋᔭᐅᔪᐃᑦ 

ᑲᑎᒪᕕᐅᑉ ᐃᓗᐊᓂ. ᑭᓯᐊᓂ 

ᐅᖃᖃᑎᒋᑦᑎᐊᖅᑳᕐᓗᒍ ᑖᓐᓇ ᐱᓕᕆᖃᑎᒌᖕᓂᖅ 

ᑖᓐᓇᓗ ᒪᓕᒐᓕᐅᖅᑎ ᖃᓄᖅ ᐱᓕᕆᔪᓐᓇᕐᒪᖔᑦᑕ 

ᑖᒃᑯᐊ ᑭᒡᒐᑐᐃᖕᒪᑦ ᓄᓇᕗᒻᒥᐅᑕᓂᒃ.  

 

ᖃᓄᑐᐃᓐᓇᖅ, ᑭᓇᑐᐃᓐᓇᖅ ᐃᓱᒫᓘᑎᖃᖅᐸᑦ 

ᑭᒡᒐᖅᑐᐃᔨᒋᔭᕗᑦ ᐃᓱᒫᓘᑎᒋᔭᓯ 

ᓯᕗᒻᒧᐊᒍᑎᒋᓂᐊᕐᒥᔭᕗᑦ ᓯᕗᓕᐅᖅᑎᒧᑦ, ᐃᓛᒃ 

ᓂᕈᐊᖅᑕᐅᓯᒪᔪᒧᑦ ᐋᑐᕚᒧᑦ ᑖᒃᑯᐊ 

ᑭᓇᒃᑯᑐᐃᓐᓇᐃᑦ ᑕᐃᑯᖓ  

ᑐᓐᖓᓱᖕᒪᑕ ᑭᒡᒐᖅᑐᐃᔨᒋᔭᑦᑎᓐᓄᑦ. ᑕᒪᓐᓇ 

ᐅᖃᖃᑎᒋᓗᒍ ᐱᓂᐊᖅᐸᕋ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅ ᐳᕉᔅᑐ. 

 

ᐊᐱᖅᑯᑦ 685 - 6(2): ᓄᓇᕗᒥ 

ᐃᖅᑲᓇᐃᔭᖅᑎᓄᑦ ᐃᑲᔫᓯᐊᖅᑐᓕᕆᓂᕐᒧᑦ 

ᐱᔨᑦᑎᕋᐅᑕᐅᖃᑦᑕᖅᑐᑦ ᐃᓱᓕᑦᑎᓂᕐᒧᑦ 

ᐃᖅᑲᓇᐃᔮᒥᒃ ᐸᕐᓇᐅᑎ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᓪᓗᒥ 

ᐊᐱᖅᓱᕈᒪᔭᕋ ᓄᓇᓕᖕᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑏᑦ ᒥᓂᔅᑕᖓᓐᓄᑦ ᐱᔾᔪᑎᖃᖅᑐᖅ 

ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑏᑦ ᐃᑲᔫᓯᐊᖏᓐᓄᑦ 

ᐱᔨᑦᑎᕋᖅᑎᓄᑦ ᐸᕐᓇᐅᑏᑦ.  

 

ᒥᓂᔅᑕ ᖃᐅᔨᒪᖕᒪᑦ ᐅᓄᖅᑐᑲᓪᓚᐃᑦ ᓄᓇᕗᒻᒥ 

ᐃᖅᑲᓇᐃᔭᖅᑏᑦ ᐱᒋᔭᐅᖕᒪᑕ ᑕᒪᑐᒧᖓ 

ᓄᖅᑲᕈᓯᐊᒃᓴᒧᑦ. ᑖᒃᑯᐊ ᐱᖃᓯᐅᔾᔨᔪᑦ ᐃᖃᓗᖕᓂ 

ᐃᒡᓗᓕᕆᔨᒃᑯᑦ, ᐃᖂᑕᖅ ᑲᑐᔾᔨᖃᑎᒌᑦ, ᓄᓇᕗᒻᒥ 

ᐸᕐᓇᐃᓂᕐᒧᑦ ᑲᒪᔩᑦ, ᓄᓇᕗᑦ ᑐᓐᖓᕕᒃᑯᑦ, 

ᑲᔪᓯᒍᓐᓇᖅᑐᖓ. ᑖᒃᑯᐊ ᐃᓚᐃᓐᓇᖏᑦ ᑕᐃᓗᒋᑦ, 

ᐊᒻᒪᓗ ᐱᒻᒪᕆᐅᓱᒋᒐᒃᑯ ᐊᔾᔨᒌᓐᖏᑦᑐᓄᑦ 

ᑲᑐᔾᔨᖃᑎᒌᓄᑦ ᒥᑭᓂᖅᓴᐅᔪᓄᑦ ᖃᐅᔨᒪᓗᑎᒃ 

ᑖᔅᓱᒥᖓ ᐸᕐᓇᒍᑎᒥᒃ ᐊᒻᒪᓗ ᐃᓚᐅᖃᑕᐅᓗᑎᒃ. 

 

ᐅᖃᖅᑏ, ᒫᓐᓇᕐᓂᓴᐅᓂᖅᐹᑦ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᑦ ᐅᖃᖅᓯᒪᖕᒪᑕ ᓄᖅᑲᕈᒻᒪᓯᐊᑦ ᐸᕐᓇᐅᑎᑦ 

ᐃᖅᑲᓇᐃᔭᖃᑎᖃᖅᓯᒪᓕᕐᓂᖏᓐᓂᒃ ᓄᓇᕗᑦ 

ᒐᕙᒪᒃᑯᖏᓐᓂᒃ ᐊᒻᒪ ᓄᓇᑦᓯᐊᑉ ᒐᕙᒪᒃᑯᖏᓐᓂᒃ, 

ᐱᔾᔪᑎᒋᓪᓗᒍ ᐊᖏᓪᓕᒋᐊᖅᑕᐅᑐᐃᓐᓇᕆᐊᖃᕐᓂᖓ 

ᐸᕐᓇᐅᑎ ᔫᑳᓐᒧᑦ. 

 

ᒥᓂᔅᑕ ᖃᐅᔨᒪᖕᒪᑦ ᑕᒪᓐᓇ 

ᑲᔪᓯᑎᑕᐅᑐᐃᓐᓇᕆᐊᖃᕐᓂᖓ ᐊᔾᔨᑐᐃᓐᓇᖓ 

ᑲᓇᑕᐅᑉ ᓯᓚᑖᓂ ᑲᓇᑕᐅᑉ ᐊᒡᒍᖅᑐᖅᓯᒪᓂᖓᓂ 

ᐊᑐᖅᑕᐅᓚᐅᖅᓯᒪᔾᔮᓐᖏᑦᑐᖅ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᐃᓕᖓᓕᕐᒪᖔᖅ 

ᐅᖃᖃᑎᖃᕐᓂᖓ ᔭᓗᓇᐃᒥ ᐊᒻᒪ ᐅᐊᐃᑦᕼᐅᐊᔅᒥ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓖᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᓯᕋᖅᑏᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᑭᐅᖅᑕᖅᑐᒥ 

ᐃᖅᑲᓇᐃᔭᖅᑎᓄᑦ 

ᐃᑲᔫᓯᐊᖅᑐᓕᕆᔨᒃᑯᑦ ᐊᐅᓚᑦᑎᕙᒃᐳᑦ 

ᓇᓗᓇᐃᖅᓯᓪᓗᑎᒡᓗ ᐃᑲᔫᓯᐊᒃᓴᓄᑦ 

ᓄᖅᑲᕈᓯᐊᒃᓴᓄᑦ ᐸᕐᓇᐅᒻᒥᒃ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᓄᑦ, ᐱᓕᕆᖃᑎᖃᖅᐸᒃᐳᒍᓪᓗ 

ᐊᔾᔨᒌᓐᖏᑦᑐᓂᒃ ᐱᓕᕆᖃᑎᖃᖅᑐᑕᓗ ᓄᓇᑦᓯᐊᕐᒥ 

ᒐᕙᒪᒃᑯᓐᓂᒃ ᑲᑐᔾᔨᓪᓗᑕ ᐱᓕᕆᐊᑦᑎᓐᓂᒃ 

ᑕᒪᑐᒧᖓ. ᓱᓕᒍᒪ, ᓱᓕᒍᒪ ᐊᑐᖅᑕᐅᓂᖓ 

ᒫᓐᓇᐅᔪᖅ ᑕᑯᓇᒃᑐᑦ ᐊᖏᕐᓂᕐᒥᒃ ᐊᑐᓕᕐᓂᐊᖅᑐᒥᒃ 

ᑖᒃᑯᓄᖓᑦᓴᐃᓐᓇᖅ ᐅᓪᓗᕆᓂᐊᖅᑕᖓᓄᑦ ᑖᒃᑯᐊ 

ᒪᓕᒐᐃᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᕐᒥᒃ ᐃᓚᒋᐊᕈᑦ, ᒥᔅ 

ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᒫᓐᓇ 

ᐱᕕᖃᕐᓂᓐᓂᒃ ᐃᓕᓴᖅᓯᔪᒪᔪᖓ ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᑯᓐᓄᑦ 

ᐊᖑᒻᒪᑎᔪᓐᓇᓚᐅᕐᒪᑦ ᑲᑎᒪᓕᕋᑖᖅᑎᓪᓗᑕ 

ᐊᕐᕌᒍᓄᑦ ᐱᖓᓱᓄᑦ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑳᓂᒃ ᓄᖅᑲᖅᑐᖅᓯᐅᑎᒃᓴᓄᑦ. ᖁᕕᐊᓇᖅᑐᖅ 

ᑕᑯᓪᓗᓂ ᑕᒪᒃᑯᐊ ᒪᓕᒐᖅᑎᒍᑦ ᐱᓕᕆᐊᖑᒋᐊᓖᑦ 

ᐃᓱᒪᒋᔭᐅᑦᑎᐊᕐᒪᑕ.  

 

ᒥᓂᔅᑕ ᑲᒪᒋᔭᖃᕋᓗᐊᖅᑎᓪᓗᒍ ᐅᑭᐅᖅᑕᖅᑐᒥ 

ᐃᖅᑲᓇᐃᔭᖅᑏᑦ ᐃᑲᔫᓯᐊᒃᓴᖏᓐᓄᑦ ᐱᔨᑦᓯᖅᑎᓄᑦ 

ᐃᑦᑐᖅᓯᐅᑎᒃᓴᓄᑦ ᐸᕐᓇᐅᑎᓄᑦ ᒪᓕᒐᕐᒥᒃ, 

ᐃᓕᓴᖅᓯᔪᖓ ᖃᐅᑕᒫᑦ ᐊᐅᓚᑕᐅᖃᑦᑕᕐᓂᖓᓂᒃ 

ᐸᕐᓇᐅᑎᐅᑉ.  

 

ᖁᕕᐊᓱᓚᐅᖅᐳᖓ ᑖᒃᑯᐊ ᓄᖅᑲᕈᓯᐊᔅᓴᓄᑦ 

ᐸᕐᓇᐅᑏᑦ ᒫᓐᓇᕐᓂᓴᐅᓂᖅᐹᑦ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᑦ ᐅᖃᖅᓯᒪᖕᒪᑕ ᑲᑎᒪᔩᑦ ᑲᑎᒪᖃᑦᑕᓚᐅᕐᒪᑕ 

ᐃᖃᓗᖕᓂ.  

 

ᒪᓕᒐᓕᐅᖅᑎᓕᒫᑦ ᖁᕕᐊᓱᖅᑰᓚᐅᖅᑐᑦ 

ᑐᓴᕆᐊᒃᓴᖅ ᒫᓐᓇᕋᑖᖅ ᑐᓴᖅᑎᑦᑎᔾᔪᑕᐅᓚᐅᖅᑐᖅ 

ᓄᑖᖅ ᐊᖓᔪᖅᑳᖅ ᐃᖅᑲᓇᐃᔭᖅᑎᓄᑦ 

ᐋᓐᓂᖅᑐᓄᑦ ᓇᓪᓕᐅᒃᑯᒫᓄᓪᓗ ᖃᐅᔨᓴᖅᑎᒃᑯᓐᓄᑦ 

ᐃᖅᑲᓇᐃᔭᕐᓂᐊᕐᒪᑕ ᐃᖃᓗᐃᑦ ᑎᑎᕋᕐᕕᖓᓐᓂᒃ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᐅᖃᖃᑎᖃᖅᓯᒪᖕᒪᖔᑦ ᐊᔭᐅᖅᑐᐃᓂᕐᒥᒃ 

ᓄᖅᑲᑐᖅᓯᐅᑎᒃᓴᓄᑦ ᐸᕐᓇᐅᑎᓂᒃ ᐃᖃᓗᖕᓂ 

ᐊᒡᓚᒡᕕᖃᖁᓪᓗᒍ 

ᐱᓕᕆᖃᑎᖃᖁᓪᓗᒍ ᐊᒡᓚᒡᕕᒻᒪᕆᖓᓐᓂᒃ 

ᔭᓗᓇᐃᒥ? ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓖᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᓯᕋᖅᑏᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᑖᓐᓇ ᐅᖓᓯᒃᑑᓪᓗᓂ 

ᑲᑐᔾᔨᖃᑎᒌᖑᔪᖅ, ᐊᒻᒪᓗ ᑭᒡᒐᖅᑐᐃᓪᓗᓂ 

ᐃᓄᖕᓂᒃ ᑕᒪᒃᑮᖕᓂᒃ ᐊᕕᒃᑐᖅᓯᒪᔫᖕᓂᒃ, ᓄᓇᕗᒻᒥ 

ᐊᒻᒪᓗ ᓄᓇᑦᑎᐊᕐᒥ, ᐃᓱᒪᒥᐅᑕᖃᑦᑎᐊᖅᑐᒍᑦ 

ᐱᑕᖃᑦᑎᑦᑎᓇᓱᐊᖅᖢᑕ ᓄᓇᕗᑦ ᐃᓗᐊᓂ, ᐊᒻᒪᓗ 

ᒪᑐᐃᖓᐃᓐᓇᖅᖢᑕ ᑕᒪᑐᒧᖓ. ᐃᓱᒪᒋᔭᐅᓂᖓ 

ᓄᓇᕗᑦ ᓴᖅᑭᑕᐅᖕᒪᑦ ᐱᓕᕆᐊᖑᓗᓂ ᐊᒻᒪᓗ 

ᐃᓱᒪᓕᐅᕈᑕᐅᓗᓂ ᑕᒫᓂ ᓄᓇᕗᒻᒥ. ᓲᖃᐃᒻᒪ, ᓱᓕ 

ᑕᒪᓐᓇ ᐱᕙᓪᓕᐊᖕᒪᑦ, ᐊᒻᒪᓗ ᑕᒪᓐᓇ 

ᐊᔭᐅᖏᓐᓇᖅᑕᕗᑦ. ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᖅ 

ᐃᓚᒋᐊᕈᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑐ. ᐊᒻᒪᓗ 

ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, 4000-ᑲᓴᐃᑦ 

ᓄᓇᕗᒻᒥᐅᑕᐅᔪᑦ ᐊᒻᒪᓗ ᓄᓇᑦᓯᐊᕐᒥ 

ᐃᓚᒋᔭᐅᖕᒪᑕ ᓄᖅᑲᖅᑐᖅᓯᐅᑎᒃᓴᓄᑦ, ᐊᒻᒪᓗ 

ᑕᒪᓐᓇ ᐱᔾᔪᑎᒋᓪᓗᒍ ᐱᒻᒪᕆᐅᓱᒋᕙᕋ 

ᖃᐅᔨᒪᑎᑦᑎᒋᐊᕆᐊᖓ ᑕᒪᑐᒥᖓ ᐸᕐᓇᐅᒻᒥᒃ, 

ᐱᓪᓗᒍ ᐃᓄᐃᑦ ᐃᖅᑲᓇᐃᔭᖅᑐᑦ ᒥᑭᓂᖅᓴᓂᒃ 

ᐋᖅᑭᒃᓱᐃᔨᓂᒃ ᐊᑎᓕᐅᖅᑕᐅᖃᑕᐅᔪᓐᓇᕐᒪᑕ 

ᑕᕝᕙᓂ ᐸᕐᓇᐅᒻᒥᒃ. 

 

ᐃᓐᓇᖅᓯᐅᑎᑖᒃᓴᓄᑦ ᐸᕐᓇᐅᑎᑦ ᐊᕐᕌᒍᓕᒫᖅᓯᐅᑦ 

ᐅᓂᒃᑳᑦ ᐅᖃᖅᓯᒪᕗᑦ 9.8%-ᒥ 

ᐊᓯᐅᔨᓚᐅᕋᓗᐊᖅᑎᓪᓗᒋᑦ ᑮᓇᐅᔭᓕᐅᕈᑕᐅᓇᓱᒃᑐᑦ 

ᑮᓇᐅᔭᓂᒃ 2022-ᒧᑦ, ᓱᓕ ᑮᓇᐅᔭᑎᒍᑦ 

ᐋᖅᑭᒃᓯᒪᑦᑎᐊᖏᓐᓇᖅᐳᖅ ᓯᕗᒻᒧᑦ ᐃᖏᕐᕋᓪᓗᓂ. 

 

ᒥᓂᔅᑕ ᖃᐅᔨᒪᖕᒪᑦ ᐊᒥᓲᓂᖅᓴᐃᑦ ᓄᓇᕗᒻᒥ 

ᓄᓇᓖᑦ ᐱᒋᖕᒪᒋᑦ ᑕᒪᑐᒧᖓ 

ᓄᖅᑲᕈᓯᐊᒃᓴᓄᑦ, ᐃᓱᒪᒋᕙᐅᒃ ᑖᓐᓇ 

ᓄᖅᑲᕈᓯᐊᒃᓴᓄᑦ ᐸᕐᓇᐅᑦ ᑮᓇᐅᔭᑎᒍᑦ 

ᐋᖅᑭᑦᑎᐊᖅᓯᒪᖁᓪᓗᒍ? ᖁᔭᓐᓇᒦᒃ, ᐃᒃᓯᕙᐅᑕᖅ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑐ ᓄᓇᓖᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᓯᕋᖅᑎᓄᑦ, ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎ 

ᐊᐱᖅᑯᑎᖃᖅᐸᑦ ᐅᕙᖓ ᐃᓱᒪᒋᔭᖓᓂᒃ 

ᑮᓇᐅᔭᑎᒍᑦ, ᖃᐅᔨᒪᔪᒻᒪᕆᐅᓐᖏᓐᓇᒪ ᑕᒪᑐᒥᖓ 

ᐅᖃᖅᑏ. ᑭᓯᐊᓂᓕ, ᐅᖃᕐᓂᐊᖅᐳᖓ, ᑕᐃᒃᑯᓄᖓ 

ᑲᑐᔾᔨᔨᐅᔪᓄᑦ ᐊᑎᓕᐅᖅᑕᐅᓯᒪᔪᓄᑦ 

ᓄᖅᑲᕈᓯᐊᒃᓴᓄᑦ ᐸᕐᓇᐅᑎᒃᑯᑦ, 

ᖃᐅᔨᒪᓛᖑᓇᓱᒃᐸᓚᐃᖕᒪᑕ ᑲᒪᑎᓪᓗᒋᑦ 

ᑮᓇᐅᔭᓂᒃ. 

 

ᐊᒻᒪᓗ, ᐅᖃᖅᑏ, ᑖᒃᑯᐊ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᑦ ᓴᖅᑭᓯᒪᔭᕗᑦ, ᑕᑯᑎᑦᑎᔪᒪᔪᒍᑦ 

ᒐᕙᒪᐅᓪᓗᑕ, ᑖᒃᑯᐊ ᐃᓄᐃᑦ ᑮᓇᐅᔭᖏᑦ ᐊᒻᒪᓗ 

ᓯᕗᓂᒃᓴᖏᑦ ᐱᓯᒪᒍᒪᔭᖏᑦ. ᑕᒪᓐᓇ 

ᐊᑐᕋᓱᐊᖅᑕᕗᑦ ᐊᒻᒪᓗ ᖃᐅᔨᒪᑦᑎᐊᖅᑕᕋ 

ᒪᓕᒐᓕᐅᖅᑎᐅᔪᖅ ᓴᖅᑮᓚᐅᕋᑦᑕ ᐊᕐᕌᒍᑕᒫᑦ 

ᐅᓂᒃᑳᖑᔪᓂᒃ ᐊᒻᒪᓗ ᓈᓴᐅᑎᓪᓚᕆᐅᔪᓂᒃ 

ᐃᓗᓕᖃᖅᑐᓂᒃ ᐃᓗᓕᓕᒻᒪᕆᐊᓘᔪᓂᒃ.  

 

ᐊᒻᒪᓗ ᑎᓕᐅᕆᕗᖓ ᒪᓕᒐᓕᐅᖅᑎᐅᔪᓂᒃ 

ᐊᑕᔪᓂᒃ ᑕᒪᒃᑯᓄᖓ ᐸᕐᓇᒍᑕᐅᔪᓄᑦ ᒪᑐᖁᓪᓗᒋᑦ, 

ᐊᒻᒪᓗ ᐅᖃᐅᓯᖃᕐᕕᖃᕐᓗᑎᒃ ᐃᓱᒫᓗᒍᑎᒋᔭᐅᔪᓄᑦ, 

ᐱᓕᕆᕕᖓᑎᒍᑦ, ᐅᕝᕙᓘᓐᓃᑦ ᐋᖅᑭᒃᓱᐃᔨᑎᒍᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᒻᒥᐅᓄᑦ, ᒥᔅ ᕿᓕᖅᑎ. 

 

ᐊᐱᖅᑯᑦ 686 - 6(2): ᖃᖓᑕᓲᒃᑯᕕᒻᒥ 

ᐱᖁᑎᕐᔪᐊᑦ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔨ. ᒫᓐᓇ 

ᐊᐱᖅᓱᕈᒪᓪᓗᒍ ᑖᓐᓇ ᐃᖏᕐᕋᔪᓕᕆᔨᒃᑯᑦ 

ᒥᓂᔅᑐᖓ ᐱᔾᔪᑎᖃᖅᑐᓂ ᒥᕝᕖᑦ ᐊᒻᒪ 

ᖃᖓᑕᓲᒃᑯᕖᑦ.  

 

ᑖᓐᓇ ᓴᓂᓕᕆᔭᖓ ᖁᕐᓗᖅᑑᕐᒥᐅᑦ 

ᒪᓕᒐᓕᐅᖅᑎᖓ ᑕᒫᓂ, ᐱᓇᓱᐊᕈᓯᐅᓚᐅᖅᑐᒥᒃ 

ᐊᐱᖅᓲᑎᖃᔪᒻᒪᑦ ᑕᒪᔅᓱᒧᖓ ᒥᑦᑕᕐᕖᑦ ᑖᕙᓂ 

ᕿᑎᕐᒥᐅᓂᒃ. ᑕᐃᒪᓕ ᐊᐱᖅᓱᕈᒪᒐᒪ 

ᓇᖏᖅᓯᒍᑎᒋᕙᕋ ᑕᒪᓐᓇ ᐱᔾᔪᑎᒋᓪᓗᒍ.  

 

(ᑐᓵᔨᑎᒍᑦ) ᒥᓂᔅᑐ ᖃᐅᔨᒪᔪᖅ ᓄᓇᕗᑦ 20 

ᐊᕐᕌᒍᐃᑦ ᐊᑭᑐᔫᑏᑦ ᐱᔾᔪᑎᒋᓗᒋᑦ, ᑖᓐᓇ ᐅᓂᒃᑳᖅ:  

 

“ᑖᒃᑯᐊ ᓈᓚᓐᓂᖃᖅᑎᓪᓗᑕ ᖃᖓᑕᓲᖃᖅᑎᐅᔪᐃᑦ 

ATR 42-500, ᑖᓐᓇ ᐸᓐᓂᖅᑑᖅ ᒥᑦᑕᕐᕕᖓ 

ᓇᐃᓗᐊᕐᓂᖓᓄᑦ ᑲᖏᖅᑐᒑᐱᒃ ᑖᓐᓇ ATA 42-

500 ᐅᑭᐅᒃᑯᑦ ᒥᑕᕐᕕᒃ ᖁᐊᖅᓯᒪᓕᕌᖓ ᑕᒪᓐᓇ 

ᓯᐅᕋᖅ ᓈᒻᒪᒍᓐᓃᖃᑦᑕᕐᒪᑦ, ᒥᑦᑕᕐᕕᐅᓪᓗ ᑕᑭᓂᖓ. 

ᑕᒪᓐᓇ ᐊᕐᕌᒎᑉ ᐃᓗᐊᓂ ᑕᒪᓐᓇ 

ᐊᔪᖅᑎᑦᓯᖃᑦᑕᕐᒪᑦ, ᑖᒃᑯᐊ ᓯᕗᓂᒃᓴᖅ ATR 42-

500 ᐊᐅᓪᓛᕈᓐᓇᕐᓂᖓ ᑲᖏᖅᑐᒑᐱᒃ ᐊᒻᒪ 

ᐸᓐᓂᖅᑑᕐᒧᑦ ᑖᒃᑯᐊ ᒥᑦᑕᕐᕕᖏᑦ 

ᑕᒃᖠᒋᐊᕆᐊᖃᖅᑐᐃᑦ.” 

 

ᒥᓂᔅᑐ ᓇᓗᓇᐅᖅᓯᔪᓐᓇᖅᐸ ᑖᒃᑯᐊ ᑲᖏᖅᑐᒑᐱᐅᑉ 

ᒥᑦᑕᕐᕕᖓ ᑲᖏᖅᑐᒑᐱᒻᒥ? ᖁᔭᓐᓇᒦᒃ, 

ᐃᒃᓯᕙᐅᑕᖅ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ, 

ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦ, 

ᐅᖃᖅᑎᑦᑎᔨ. ᐅᖃᖅᑎᑦᑎᔨ ᑖᒃᑯᐊᖏᓛᒃ 

ᐃᓱᒫᓘᑎᒌᓐᓇᐅᔭᖃᑦᑕᕋᑦᑎᒍᑦ ᑕᒪᒃᑯᐊ ᒥᕝᕕᑦ 

ᓇᐃᓗᐊᖅᓱᑎᑦ ᐅᕝᕙᓘᓐᓃᑦ 

ᐊᑐᖅᑕᐅᒍᓐᓇᐃᓕᑲᐃᓐᓇᖃᑦᑕᖅᑎᓪᓗᒋ, ᑖᒃᑯᐊ 

ᖃᐅᔨᓴᖅᑕᐅᖏᓐᓇᖅᓱᑎᒃ 

ᐱᓕᕆᕙᓪᓕᐊᖏᓐᓇᕋᑦᑎᒍ. 

 

ᑖᓐᓇ ᑲᖏᖅᑐᒑᐱᒻᒧᑦ ᑕᑭᓪᓕᒋᐊᕆᐊᖃᕐᓂᖓᓄᑦ 

ᐸᓐᓇᑦᑕᐅᓯᒪᒻᒪᑭᐊᖅ? ᒫᓐᓇᐅᔪᖅ 

ᐱᓯᒪᓐᖏᓐᓇᒃᑯ, ᑭᓯᐊᓂ 

ᐸᕐᓇᑦᑕᐅᔭᕆᐊᖃᕐᓂᐊᕈᓂ, 

ᑕᑯᓇᑦᑕᐅᔭᕆᐊᖃᕐᓂᐊᕈᓂ ᑕᐃᒃᑯᐊ ᑮᓇᐅᔭᐃᑦ 

ᐱᓇᓱᐊᕈᓯᕆᓚᐅᖅᑕᑦᑎᓐᓂᒃ ᐊᖏᖅᑕᐅᓯᒪᔪᐃᑦ 

ᑕᒪᒃᑯᓄᖓ ᐊᑑᑎᒋᔭᐅᖃᑦᑕᕈᓐᓇᕐᒪᑕ 

ᑕᐃᒪᓐᓇᐃᓕᑲᐃᓐᓇᕈᓐᓇᖅᓱᖓ, ᐅᖃᖅᑎᑦᑎᔨ, 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐃᓛᒃ 

ᐱᓕᕆᐊᖑᖁᔭᕗᑦ ᑖᓐᓇ ᑲᖏᖅᑐᒑᐱᒻᒥ ᑕᒪᓐᓇ 

ᖃᐅᔨᓴᖅᑕᐅᓂᖅ ᐱᒻᒪᕆᐅᒻᒪᑦ, ᐃᓗᓕᓕᐊᓘᒻᒪᑦ, 

ᐱᔨᑦᑎᕋᖅᑕᐅᖏᔾᔪᑎᔅᓴᓂᒃ, ᓈᒻᒪᓈᕈᑎᓐᖏᑦᑐᓂᑦ 

ᐃᓗᓕᖃᐅᑎᒋᒻᒪᒍ ᐱᔨᑦᑎᕋᖅᑕᐅᒋᐊᖃᕐᓂᖓ 

ᑲᖏᖅᑐᒑᐱᒻᒥ. 

 

ᐅᖃᖅᑎᑦᑎᔨ, (ᑐᓵᔨᑎᒍᑦ) ᓄᓇᕗᒻᒥ ᒥᕝᕖᑦ 

ᐊᕙᑎᓄᑦ ᐊᕐᕌᒍᓄᑦ ᐊᑭᑐᔪᖅᑐᑦᑐᓂᒃ 

ᐱᑖᕆᐊᖃᕐᓂᖓᓂᒃ ᖃᐅᔨᓴᕐᓂᖅ ᐅᖃᖅᓯᒪᒻᒪᑦ 

ᒥᕝᕕᖓ ᑲᖏᖅᑐᒑᐱᒻᒥ 3,501-ᒥᒃ ᑕᑭᓂᖃᕐᖓᑦ, 

ᐊᒻᒪ ᕿᑭᖅᑕᕐᔪᐊᖅ 3,803-ᖑᓪᓗᑎᒃ ᑕᑭᓂᖓ. 

 

ᒥᓂᔅᑐ ᓇᓗᓇᐅᖅᓯᒍᓐᓇᖅᑲ ᕿᑭᖅᑕᕐᔪᐊᖅ 

ᒥᕝᕕᐅᔪᓐᓇᕐᒪᖔᖅ ᓄᑖᖑᔪᒧᑦ ATR ᖃᖓᑕᓲᒧᑦ? 

ᖁᔭᓐᓇᒦ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑐ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ, 

ᒥᔅᑐ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᐅᖃᖅᑎᑦᑎᔨ, 

ᑕᐃᓐᓇ ᓯᕗᓪᓕᕐᒥᖃᐃ ᐊᐱᖅᑯᑎᒋᕋᑖᖅᑕᖓ 

ᑕᐃᓐᓇ ᖃᐅᔨᓴᖅᑕᐅᔪᓐᓇᕐᒪᒃᑭᐊᖅ? ᐊᒻᒪ ᑖᓐᓇ 

ᐃᓛᓐᓂᒃᑯᑦ ᐊᑐᖅᑕᐅᖃᑦᑕᕈᓐᓃᕐᓂᖓᓄᑦ ᑕᐃᒪᓐᓇ 

ᑖᓐᓇ ᖃᐅᔨᓴᕈᓐᓇᑎᐊᕐᓂᐊᖅᓱᑎᒍᑦ, ᐊᒻᒪᓗ ᑖᓐᓇ 

ᕿᑭᖅᑕᕐᔪᐊᕐᒨᖓᔪᖅ ᑕᐃᓐᓇ ATR 500-ᒨᖓᔪᖅ, 

ᑖᒃᑯᐊ ᐱᔭᕆᐊᖃᖅᑎᓕᒫᑯᓗᖏᓐᓂᒃ ᓈᒪᓐᖏᑦᑐᖅ 

ᓇᓪᓕᐊᖑᓪᓚᕆᒻᒪᒃᑭᐊᖅ ᑐᑭᓯᐅᒪᓇᒍ ᑭᓯᐊᓂ 

ᐃᓚᖓᒍᑦ ᑕᐃᑯᓐᖓᕈᓐᓇᕐᓂᖓᑦᑕᐅᖅ 

ᖃᐅᔨᒪᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪ 

ᑭᖑᓪᓕᖅᐹᖅ ᐃᓚᒋᐊᕈᑎ. ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᓐᓇ 

ᑐᑭᓯᐅᒪᓪᓚᕆᖏᓐᓂᕋᖅᑕᐃᑦ ᐅᖃᕋᑖᖅᑕᐃᑦ 

ᑐᑭᓯᓯᒪᓕᕈᕕᐅᒃ ᐅᑎᕐᕕᖃᕈᓐᓇᓛᕈᕕᑦ, 

ᓂᕆᐅᒍᒪᔪᖓ ᑕᒪᔅᓱᒥᖓ. 

 

ᑕᕝᕗᖓ ᐱᔾᔪᑎᒋᓪᓗᒍᐃᓛᒃ ᖃᖓᑕᓲᒃᑯᕖᑦ, 

(ᑐᓵᔨᑎᒍᑦ) ᓄᓇᕗᒻᒥ ᒥᕝᕖᑦ ᐊᕙᑎᓄᑦ 

ᐊᑭᑐᔪᖅᑐᖅᑐᓂᒃ ᖃᐅᔨᓴᕈᑎᓄᑦ ᐅᖃᖅᓯᒪᒻᒥᒻᒪᑦ 

ᒥᕝᕕᒻᒥᑦ ᖃᐅᔨᓴᕆᐊᖃᕐᒥᒻᒪᑕᒎᖅ 

ᐲᔭᐃᔾᔪᑎᔅᓴᖏᓐᓂᒃ ᐊᐅᓪᓚᕆᐊᖅᑐᕐᕕᑐᖃᒥᓃᑦ 

ᐃᓪᓗᐃᑦ, ᕿᑭᖅᑕᕐᔪᐊᒥ ᖁᓕᐅᓗᐊᖅᑐᓂᒃ 

ᐊᕐᕌᒍᓂᒃ ᕿᑲᑐᐃᓐᓇᓕᕐᖓᑦ ᐅᓪᓗᒥᒧᑦ 

ᐊᐅᓪᓚᕆᐊᖅᑐᕐᕕᒥᓂᖅ. ᒥᓂᔅᑐ 

ᓇᓗᓇᐃᖅᓯᒍᓐᓇᖅᑲ ᖃᖓ ᑕᒪᓐᓇ 

ᐱᓕᕆᐊᖑᓛᕐᒪᖔᖅ? ᖁᔭᓐᓇᒦᒃ, ᐅᖃᖅᑎᑦᑎᔨ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑐᒋᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ, 

ᒥᔅᑐ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔨ. ᐅᖃᖅᑎᑦᑎᔨ, ᐊᐅᔭᐅᓂᐊᖅᑐᖅ 

ᑖᓐᓇ ᐱᒋᐊᖅᑕᐅᓂᐊᖅᑐᖅ. ᖁᔭᓐᓇᒦᒃ, 

ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᑐᓂᓂᕐᒧᑦ ᒪᓕᒐᓕᐅᖅᑎ, ᒥᔅ ᓄᑕᕋᖅ. 

 

ᐊᐱᖅᑯᑦ 687 - 6(2): ᐃᓄᓕᒫᑦ 

ᐅᓗᕆᐊᓇᖅᑐᒦᓐᖏᓐᓂᖏᑦ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᐅᖃᖅᑎ ᐊᐱᖅᑯᑎᒃᑲ ᑐᕌᖓᓐᖑᓱᑦᑐᐃᑦ 

ᒪᓕᒐᓕᕆᔨᒃᑯᑦ ᒥᓂᔅᑕᖓᓄᑦ, ᐱᔾᔪᑎᖃᖅᑐᑎᓪᓗ 

ᐱᒻᒪᕆᐊᓘᔪᒥᒃ ᑭᒃᑯᑐᐃᓐᓇᐃᑦ 

ᐊᑦᑕᓇᖅᑐᒦᒋᐊᖃᓐᖏᓐᓂᖏᓐᓂᒃ. 

 

ᐅᖃᖅᑎ, ᒪᓕᒐᓕᐅᕐᕕᒃ ᐃᔅᓯᕙᓂᖃᖅᑎᓪᓗᒍ 

ᐊᑦᑑᕝᕙ 19, 2023-ᒥ ᐱᕕᖃᔪᒐᒪ 

ᒪᓕᒐᓕᐅᕐᕕᒻᒨᖅᓯᒍᓐᓇᖅᑐᖓ 

ᑎᑎᕋᖃᑦᑕᐅᑎᓂᕆᔪᔭᓐᓂᒃ ᑮᓇᐅᔭᓕᕆᔨᒃᑯᑦ 

ᒥᓂᔅᑐᕆᔭᖓᓄᑦ. 

 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ, ᑖᒃᑯᐊ ᑎᑎᖅᑲᑦ ᐅᖃᐅᓯᖃᔪᔪᑦ 

ᐊᑦᑐᖅᑕᐅᓂᐅᖃᑦᑕᖅᑐᓂᒃ ᐃᒥᐊᓗᓐᓂᒃ 

ᐊᑐᕐᓂᓗᑦᑐᓄᑦ, ᐊᒻᒪᓗᑦᑕᐅᖅ 

ᑲᑉᐱᐊᓈᕿᖃᑦᑕᖅᑐᐃᑦ ᐊᒥᓱᕈᖅᐸᓪᓕᐊᓂᖏᓐᓂᒃ 

ᒥᑦᑎᒪᑕᓕᒻᒥ.  

 

ᑖᓐᓇᑦᑕᐅᖅ ᒪᓕᒐᓕᕆᔨᒃᑯᓐᓄᑦ ᑎᑎᖅᑲᖅ 

ᑐᕌᖅᑎᔪᒻᒥᒐᒃᑯ. 

 

ᒥᓂᔅᑐ ᓇᓗᓇᐃᖅᒍᓐᓇᖅᑳ ᖃᖓ ᑭᐅᓛᕐᒪᖔᖅ 

ᑎᑎᖅᑲᕆᔪᔭᓐᓂᒃ ᔪᓚᐃ 27, 2023? ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑐᕆᔭᐅᔪᖅ 

ᒪᓕᒐᓕᕆᔨᒃᑯᓐᓄᑦ, ᒥᔅᑐ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, 

ᑭᐅᑦᑕᐅᑎᒋᓇᒧᓲᖑᒐᓗᐊᖅᑐᖓ 

ᑎᑎᖅᑲᖅᑖᕆᔭᓐᓂᒃ ᒪᓕᒐᓕᐅᖅᑎᐅᖃᑎᓐᓂᒃ. 

ᐃᖅᑲᐅᒪᑦᑎᐊᕈᒪ, ᑭᐅᕙᓪᓚᐃᔭᒥᓂᕋᐅᓇ, 

ᑭᐅᓐᓂᓐᖏᒃᑯᒪ ᒪᒥᐊᓪᓚᕆᒃᐳᖓ. ᐊᒻᒪ 

ᑭᐅᑦᑎᐊᓛᖅᑲᕋ ᑭᐅᓐᓂᓐᖏᒃᑯᒃᑯ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 

ᐃᓚᒋᐊᕈᑎ, ᒥᔅ ᓄᑕᕋᖅ. 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᒥᓂᔅᑕ ᓂᕆᐅᒋᑦᑎᐊᓛᓕᖅᑲᕋ 

ᑭᐅᔾᔪᑏᑦ.  

 

ᐅᖃᖅᑏ, ᒪᐃ 31, 2023-ᖑᑎᓪᓗᒍ ᒥᓂᔅᑕ 

ᓴᖅᑭᖅᓯᔪᒻᒪᑦ ᒐᕙᒪᒃᑯᑦ ᒫᓐᓇᓕᓴᐅᓛᖑᔪᓂᒃ 

ᑲᑐᔾᔭᐅᔪᓂᒃ ᐱᓕᕆᒋᐊᕐᓂᐊᕐᓂᕐᒧᑦ ᖃᓄᖅ 

ᐸᓖᓯᒃᑯᓐᓂᒃ V-ᐊᕕᑦᑐᖅᓯᒪᓂᖓᑕ ᐊᓪᓚᕝᕕᐊᓂ.  

 

ᐅᖃᖅᑏ, ᑖᓐᓇ ᑲᑐᔾᔭᐅᔪᖅ 

ᖃᓄᐃᓕᐅᕆᐊᕐᓂᐊᕐᒪᖔᑕ ᐅᖃᖅᓯᒪᒻᒪᑦ ᐃᓚᒡᒎᖅ 

ᒐᕙᒪᒃᑯᑦ ᓯᕗᓪᓕᐅᑎᑕᖏᑕ ᐃᓚᒋᒻᒪᑦ 

ᐱᕋᔭᖃᑦᑕᖅᑐᓂᒃ ᓄᓇᓕᓐᓂ ᓄᖑᑎᕆᓂᕐᒥᒃ. 

ᑖᓐᓇᑦᑕᐅᖅ ᑲᑐᔾᔭᐅᔪᖅ ᐅᖃᖅᓯᒪᒻᒪᑦ 

ᐃᒪᐃᓕᖓᔪᖅ: 

 

“ᐃᒥᐊᓗᒃ ᐱᔾᔪᑕᐅᓪᓚᕆᑦᑐᐊᓘᖃᑦᑕᖅᑐᖅ ᐊᒥᓱᓄᑦ 

ᐱᕋᔭᓐᓂᐅᔪᓄᑦ ᐸᓖᓯᒃᑯᓐᓂ ᖃᐃᖁᔨᓂᐅᔪᓄᑦ 

ᓄᓇᕗᒻᒥ, ᐊᒻᒪᓗ ᓄᓇᕗᒻᒥ ᒐᕙᒪᖓᑦ 

ᐸᓖᓯᒃᑯᓪᓗ ᑲᓇᑕᒥ ᐊᖏᕈᓐᓇᖅᑳᑦ 

ᑲᒪᒋᔭᖃᕐᓂᐊᕐᓂᖃᕐᓗᑎᒃ ᐋᓐᓂᖅᓯᓂᐅᖃᑦᑕᖅᑐᓂᒃ 

ᐱᕋᔭᓐᓂᒃᑯᑦ ᐃᒥᐊᓗᓐᓂᒃ ᓂᐅᕕᐊᔅᓴᖃᕐᓂᒃᑯᑦ 

ᐊᒻᒪ ᓱᕐᕋᓇᖅᑐᓂᒃ ᐊᑐᕐᓂᓗᓐᓂᒃᑯᑦ 

ᓄᓇᓕᑦᑎᓐᓂ.” 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐱᓕᕆᕕᖓ 

ᖃᓄᐃᓕᐅᕆᐊᖅᓯᒪᒻᒪᖔᖅ ᑕᒪᓐᓇ ᐱᓪᓗᒍ 

ᐱᒻᒪᕆᐊᓘᔪᖅ ᓯᕗᓪᓕᐅᖃᑕᐅᒋᐊᓕᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᒧᖅ 

ᒪᓕᒐᓕᕆᔨᒃᑯᓐᓄᑦ, ᒥᓂᔅᑕ ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᓚᐅᕋᒪ ᐃᑉᐸᔅᓴᖅ 

ᐱᔭᔅᓴᖅᑖᕆᓯᒪᔭᑦᑎᓐᓂᒃ ᕿᒥᕐᕈᑎᓪᓗᑕ ᑖᓐᓇ 

ᐱᒻᒪᕆᐊᓘᒻᒪᑦ ᑲᒪᒋᔭᐅᒋᐊᓕᒃ ᐃᒥᐊᓗᒻᒥᒃ 

ᓂᐅᕕᐊᔅᓴᖃᖃᑦᑕᕐᓂᖅ ᐱᕋᔭᓐᓂᒃᑯᑦ 

ᐊᖏᖅᑕᐅᑐᐃᓐᓇᕆᐊᖃᓐᖏᒻᒪᑦ ᐱᑕᖃᓗᐊᓕᕐᖓᑦ 

ᓄᓇᓕᓐᓂ. ᑕᐃᒫᒃ ᑕᕝᕙ ᐅᖃᐅᓯᕆᒍᒪᒐᒃᑯᐃᓛᒃ 

ᐸᓖᓯᒃᑯᓐᓂ V-ᐊᕕᑦᑐᖅᓯᒪᓂᖓᓂᒃ ᐊᓪᓚᕝᕕᐊᓂᒃ 

ᐱᓕᕆᖃᑎᖃᕐᓂᕆᕙᑦᑕᕋ ᑕᕝᕘᓇ. ᑕᐃᓐᓇ 

ᐱᓕᕆᖃᑎᒌᓐᓂᐊᕐᓂᕐᒧᑦ ᑎᑎᖅᑲᖅ, ᑖᔅᓱᒥᖓ 

ᐱᓕᕆᐊᖃᕐᓂᐊᕐᓂᕋᖅᓯᒪᒐᑦᑕ.  

 

ᑲᓇᑕᒥ ᑎᑎᖅᑲᓂᐊᕐᕕᑯᑦᑕᐅᖅ ᐆᑦᑐᕋᓚᐅᕐᒥᒻᒪᑕ 

ᐊᐅᓚᑦᑎᐊᓪᓚᕆᔪᔪᓂᒃ ᐱᖃᑦᑕᖅᑐᑎᑦ 

ᕿᑭᖅᑖᓗᒻᒥᐅᓂᒃ ᐊᒻᒪ ᓄᓇᕕᒻᒥᐅᓂᒃ 

ᖃᐅᔨᓴᖅᑐᑎᒃ. ᑎᑎᕋᖅᓯᒪᔪᖓ ᑲᓇᑕᒥ 

ᑎᑎᖅᑲᓂᐊᕐᕕᒃᑯᓐᓄᑦ ᐊᒻᒪᓗᑦᑕᐅᖅ 

ᐅᖃᐅᓯᕆᓯᒪᒻᒥᔭᕋ ᒪᓕᒐᓕᐅᖅᑎᐅᖃᑎᓐᓄᑦ 

ᒐᕙᒪᑐᖃᒃᑯᓐᓂ ᒥᓂᔅᑕᐅᖃᑎᓐᓄᑦ. 

ᐱᒻᒪᕆᐅᓂᖏᓐᓂᒃ ᑖᒃᑯᐊ 

ᐱᓕᕆᐊᖑᔭᕆᐊᖃᕐᓂᖏᖕᓂᒃ ᑖᒃᑯᐊ ᓄᓇᕗᒻᒥ 

ᐸᓖᓯᒃᑯᑦᑕᐅᖅ ᑎᑎᕋᖅᓯᒪᒻᒥᔪᑦ ᑲᓇᑕᒥ 

ᑎᑎᖅᑲᓂᐊᕐᕕᒃᑯᓐᓄᑦ ᐃᑲᔪᖅᓰᓪᓗᑎᑦ. ᑲᑐᔾᔨᓗᑕ 

ᐱᓕᕆᔾᔪᑎᓂᒃ ᑐᓂᓯᒍᓐᓇᕐᓂᕋᖅᓯᒪᔪᒍᑦ 

ᑎᑎᖅᑲᓂᐊᕐᕕᑯᓐᓄᑦ. ᑕᐃᒃᑯᐊ ᐱᖓᓱᐃᑦ 

ᑎᑎᖅᑲᓄᑦ ᐊᖅᑯᑎᓪᓚᕆᐅᕙᑦᑐᐃᑦ 

ᖃᐅᔨᓴᖅᑕᐅᑎᒍᒪᓪᓗᑎᒍᑦ ᑕᒪᓐᓇ 

ᑭᐅᔭᐅᑦᑎᐊᖁᓇᖅᑑᒐᓗᐊᖅ ᑎᑎᖅᑲᓂᐊᕐᕕᑯᓐᓄᑦ 

ᖃᓄᕈᓘᔭᖅ ᒪᑐᒐᓱᐊᕋᑦᑎᒍᑦ ᐊᖅᑯᑎᖃᕈᓐᓇᕐᖓᑕ 

ᑕᒪᒃᑯᐊ. 

 

ᐊᖅᑯᑎᖏᓂᓛᒃ ᓄᖅᑲᖅᑎᑕᐅᔪᓐᓇᕐᖓᑕ 

ᐃᒥᐊᓗᐃᑦ. 

ᐃᓚᖏᑦ ᑭᓯᐊᓂ ᐊᐅᓚᒍᓐᓇᐸᓐᖏᒻᒥᒐᑦᑎᒍᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ 

ᐊᒻᒪᓗ ᑭᖑᓪᓕᖅᐹᖅ, ᒥᔅ ᓄᑕᕋᖅ. 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ ᐱᓕᕆᖃᑦᑕᕋᕕᑦ 

ᐊᔅᓱᕈᖅᑐᐊᓘᓪᓗᑎᑦ ᓄᓇᓕᑉᐳᑦ ᖃᓄᐃᖁᓇᒋᑦ.  

 

ᐅᖃᖅᑏ, ᐱᒻᒪᕆᓪᓚᕆᐊᓘᒻᒪᑦ ᓄᓇᕗᒻᒥᐅᑕᐃᑦ 

ᐊᑦᑕᓇᓐᖏᑦᑐᒦᑉᐸᑕ ᐊᒻᒪᓗ 

ᐅᓗᕆᐊᓱᖃᑦᑕᓐᖏᑉᐸᑕ ᓄᓇᓕᖏᓐᓂ. ᒫᓐᓇ 

ᐊᑲᐅᓈᕐᓂᖓᓂᒃ ᑖᒃᑯᐊ ᖁᔭᓕᒍᒪᒐᒃᑭ ᑲᓇᑕᒥ 

ᐸᓖᓯᒃᑯᑦ ᑲᔪᓰᓐᓇᖅᑐᒥᒃ ᐱᓕᕇᓐᓇᕐᖓᑕ 

ᐊᑦᑕᓇᖅᑐᒦᑦᑕᐃᓕᑎᑦᑎᓪᓗᑎᒃ ᓄᓇᕗᒻᒥᐅᓂᒃ. 

 

ᒥᓂᔅᑕᑦᑕᐅᖅ ᐃᖅᑲᐅᒪᒻᒥᔪᖅ ᑎᑎᖅᑲᕆᕋᑖᔪᔭᓐᓂᒃ. 

ᓇᓗᓇᐃᖅᓯᔪᒐᒪ 

ᐸᓖᓯᑖᒃᑲᓐᓂᕆᐊᖃᕐᓂᕆᓕᖅᑕᖏᓐᓂᒃ 

ᐃᓂᖃᓪᓚᕆᓪᓗᑎᒃ ᒥᑦᑎᒪᑕᓕᖕᒥ.  

 

ᐅᖃᖅᑏ, ᐊᒻᒪᑦᑕᐅᖅ ᑐᑭᓯᓯᒪᔪᖓ 

ᐃᓕᓴᖅᓯᓯᒪᓪᓗᖓᓗ ᑐᑭᓯᓯᒪᓪᓗᒍᓗ ᑖᓐᓇ ᒥᓂᔅᑕ 

ᐱᔪᓐᓇᐅᑎᖃᓐᖏᒻᒪᑦ ᐃᓄᑑᓗᓂ 

ᐋᖅᑭᔅᓯᒍᓐᓇᓐᖏᒻᒪᑦ ᖃᓄᑎᒋ 

ᐸᓖᓯᖃᕆᐊᖃᕐᒪᖔᑕ ᓄᓇᕗᒻᒥ ᓄᓇᓕᓐᓂ. 

ᑭᓯᐊᓂ ᑕᐃᒪᐃᒃᑲᓗᐊᖅᑎᓪᓗᒍ 

ᓇᓗᓇᐃᖅᓯᒍᓐᓇᖅᑳ ᖃᓄᖅ 

ᐱᓕᕆᖃᑎᖃᖅᐸᒻᒪᖔᖅ ᓄᓇᕗᒻᒥ ᑲᓇᑕᐅᑉ 

ᒐᕙᒪᖓᑕ ᐸᓖᓯᖏᓐᓂᒃ? ᖃᐅᔨᒐᓱᓪᓗᓯ ᖃᑦᑎᓂᒃ 

ᐸᓖᓯᖃᕆᐊᕐᒪᖔᑕ ᓄᓇᓖᑦ, ᐊᒻᒪᓗᑦᑕᐅᖅ 

ᓄᓇᓕᓐᓂ ᑐᔅᓯᕋᒃᑲᓐᓂᖅᓯᒪᔪᓂᒃ ᐸᓖᓯᒃᑲᓐᓂᕐᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᒪᓕᒐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 

ᒪᓕᒐᓕᐅᖅᑎ ᑖᔅᓱᒥᖓ ᓴᖅᑭᖅᓯᒻᒪᑦ 

ᐱᒻᒪᕆᐊᓘᔪᒥᒃ ᐃᓱᒫᓗᓇᖅᑐᒥᒃ. 

ᒪᓕᒐᓕᕆᔨᒃᑰᓪᓗᑕᓕ ᒥᓂᔅᑕ ᑐᖏᓕᖓᓄᑦ 

ᐃᑲᔪᖅᑎᑕᖃᖅᑐᖅ ᑲᒪᔨᐅᔪᒥᒃ ᐸᓖᓯᒃᑯᓐᓂ 

ᐱᓕᕆᖃᑎᖃᕐᓂᕐᒥᒃ 

ᑲᑎᒪᖃᑎᖃᖅᐸᑦᑐᐃᑦ ᐸᓖᓯᒃᑯᓐᓂᒃ ᕿᒥᕐᕈᓪᓗᑎᑦ 

ᐃᓱᒫᓘᑎᒋᔭᐅᔪᓂᒃ. ᓇᒧᑦ 

ᐸᓖᓯᑖᖅᑎᑦᑎᓂᖅᓴᐅᒋᐊᖃᕐᒪᖔᑕ ᑲᓇᑕᐅᑉ 

ᐸᓖᓯᒃᑯᖏᓐᓂᒃ.  

 

ᐊᒻᒪᓗ ᐱᒃᑲᓐᓂᕆᐊᖃᕋᐃᒻᒪᑕ ᐸᓖᓯᒃᑲᓂᕐᓂᒃ 

ᓄᓇᓕᓐᓂ, ᑕᐃᒫᒃ ᒪᕐᕉᓐᓂᒃ ᑮᓇᐅᔭᓂᒃ 

ᐊᑐᕈᒫᕐᓂᐊᖅᑐᓂᒃ ᓴᖅᑭᖅᑎᕆᑎᓪᓗᑕ ᒐᒪᕙᕗᑦ 

ᐃᑲᔪᖅᓰᒍᒪᓪᓚᕆᑦᑐᖅ ᐊᒥᓱᖁᕆᐊᕆᓂᕐᓂᒃ 

ᐸᓖᓯᓂᒃ. ᐃᑲᔪᖅᓯᖅᑕᐅᓗᑕ ᐅᕙᓐᖓᑦ 

ᑲᑎᒪᕐᔪᐊᕐᕕᒻᒥ ᑐᔅᓯᕋᒃᑲᓐᓂᓕᕋᐃᒍᑦᑕ 

ᑮᓇᐅᔭᒃᑲᓐᓂᕐᓂᒃ ᐸᓖᓯᑖᒃᑲᓐᓂᕈᑕᐅᒍᓐᓇᖅᑐᓂᒃ. 

ᑖᓐᓇ ᑕᐃᒪᐃᓕᖓᐃᓐᓇᓂᐊᖅᑐᖅ. 

ᐱᓕᕆᖃᑎᖃᑦᑎᐊᕋᓱᐃᓐᓇᓂᐊᖅᑐᖓ 

ᐊᖓᔪᖅᑳᖓᓂᒃ V-ᐊᕕᑦᑐᖅᓯᒪᓂᖓ ᐸᓖᓯᒃᑯᓐᓂᒃ 

ᐊᒻᒪ ᒪᓕᒐᓕᕆᔨᒃᑯᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᐃᖃᓗᐃᑦ-ᒪᓂᕋᔭᒃ ᒪᓕᒐᓕᐅᖅᑎᖓᑦ, 

ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 688 - 6(2): ᐃᓱᒪᓕᕆᓂᖅ ᐊᒻᒪᓗ 

ᐅᐃᕆᔾᔪᑕᐅᕙᑦᑐᑦ ᐃᖃᓗᓐᓂ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖓᓐᖑᓱᑦᑐᐃᑦ 

ᐋᓐᓂᐊᖅᑕᐃᓕᓕᕆᔨᒃᑯᑦ ᒥᓂᔅᑕᖓᓄᑦ 

ᐱᔾᔪᑎᖃᖅᑐᑎᒃ ᑕᐃᒃᑯᓂᖓ ᐃᑲᔪᕐᓂᖏᓐᓄᑦ 

ᐃᓱᒪᒃᑯᑦ ᐃᑲᔪᖅᑕᐅᒋᐊᓕᓐᓄᑦ. 

 

ᓯᕗᓪᓕᖅᐹᖓᓂ ᐃᔅᓯᕙᓂᖃᖅᑎᓪᓗᑕ 

ᐅᖃᐅᓯᖃᔪᒐᒪ ᐃᖃᓗᓐᓂ 

ᐃᓱᒫᓗᓇᖅᓯᕙᓪᓕᐊᑐᐃᓐᓇᕐᖓᑦ ᑲᑉᐱᐊᓵᕆᔪᓄᑦ. 

ᐸᕐᓇᐅᑎᓕᐅᖅᑐᖃᕆᐊᖃᓕᖅᑐᖅ ᑭᒃᑯᑐᐃᓐᓇᕐᓄᑦ 

ᐊᑦᑕᓇᖅᑐᒦᑦᑕᐃᓕᑎᑦᑎᓂᕐᒧᑦ ᐊᒻᒪᓗᑦᑕᐅᖅ 

ᐃᓱᒪᒃᑯᑦ ᐃᑲᔪᖅᑕᐅᒋᐊᓖᑦ 

ᐃᑲᔪᖅᑕᐅᓂᖅᓴᐅᓗᑎᒃ. 

ᒥᓂᔅᑕ ᐊᐱᕆᒍᒪᔭᕋ ᐅᖃᖃᑎᖃᖅᓯᒪᒻᒪᖔᑦ 

ᑕᐃᒪᓐᖓᑦ ᐊᐱᕆᓚᐅᖅᓯᒪᒐᒃᑯ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒫ’ᓈᖅᖢᒍᓪᓗ ᒪᓕᒐᓕᐅᖅᑎ. ᒪᓐᓈᕈᐊᐃᔭᒐ 

ᓯᕗᓪᓕᖅᐹᒥᒃ ᖁᔭᓐᓇᒦᕈᐊᖅᖢᒍ ᐃᓱᒪᓕᕆᓂᐅᑉ 

ᒥᒃᓵᓄᑦ ᐊᐱᖅᓲᑎᖃᕐᒪᑦ ᐊᒻᒪ ᐃᑲᔪᖅᑕᐅᒋᐊᓖᑦ 

ᐃᑲᔪᖅᑕᐅᒋᐊᖃᕐᓂᖅᐹᖑᑦᑕᖅᑐᑦ ᐃᓛᓐᓂᒃᑯᑦ 

ᐱᔾᔪᑎᒋᑉᓗᒋᑦ. 

 

ᐅᖃᖅᑎᑦᓯᔩ, (ᑐᓵᔨᑎᒍᑦ) ᐅᖃᖅᑏ, ᐃᖃᓗᓐᓂ 

ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑏᑦ ᐃᓱᒪᒋᓪᓗᒋᑦ, 

ᐃᓗᓕᖅᑐᔪᓂᒃ ᐊᔾᔨᒌᓐᖏᑦᑐᕈᓘᔭᕐᓂᒃ 

ᐊᑐᐃᓐᓇᖃᖅᐸᑦᑐᐃᑦ ᐃᓱᒪᓕᕆᓂᕐᒧᓪᓗ 

ᐊᔪᓕᕈᑎᖃᖅᓯᒪᔪᓂᓪᓗ ᖃᐅᔨᓴᖅᑏᑦ 

ᖃᐅᔨᓴᓲᖑᔪᑦ 

ᐃᑲᔪᖅᑕᐅᒋᐊᖃᖅᑐᖃᓕᓐᖏᒃᑲᓗᐊᕐᒪᖔᖅ 

ᐊᒻᒪᓗᑦᑕᐅᖅ ᐃᓱᒪᒃᑯᑦ ᐃᑲᔪᕈᑎᔅᓴᓂᒃ 

ᐊᑐᓲᖑᓪᓗᑎᑦ.  

 

ᒫᓐᓇ ᖁᔭᓐᓇᒦᕈᔭᒃᑲ ᐱᓕᕆᖃᑦᑕᖅᑐᐃᑦ 

ᐃᓱᒪᓕᕆᓂᕐᒥᒃ. ᐆᒪᐅᑉ ᐊᑭᑦᑎᐊᑎᓐᓃᑦᑐᓪᓗ 

ᒍᕇᓐᔅᑑᓐ ᐃᓪᓗᖓᓂᒃᑕᐅᖅ 

ᐃᓱᒪᓕᕆᕕᖃᖃᑦᑕᒥᒻᒪᑕ ᐊᓯᐊᓂᓗ. ᑖᒃᑯᐊ 

ᐊᔾᔨᒌᓐᖏᑦᑐᓂᒃ ᑎᒥᐅᔪᓂᒃ 

ᑲᓱᖅᑎᑦᑎᒐᓱᐊᖃᑦᑕᓲᑦ. ᑕᐃᒃᑰᓇ 

ᑲᑐᔾᔨᖃᑎᒌᖏᑎᒍᑦ ᑲᑐᔾᔨᖃᑎᒌᓂᒃ 

ᓴᖅᑭᖅᓯᖃᑦᑕᕕᔅᓴᐅᒻᒪᑦ. ᑕᐃᒫᓪᓗ ᑕᒫᓂ ᑕᕝᕙᓂ 

ᐃᖃᓗᒻᒥᐅᓂᒃ ᐃᑲᔪᖅᑕᐅᕝᕕᐅᒍᓐᓇᖃᑦᑕᖅᑐᓂᒃ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 

ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ 

ᑭᐅᖕᒪᑦ ᐃᖃᓗᐃᑦ ᐃᓱᒪᓕᕆᓂᕐᒧᑦ ᑐᕌᖓᔪᖅ 

ᐅᐃᕆᓯᒪᔪᓪᓗ ᐱᔾᔪᑎᒋᓪᓗᒋᑦ.

ᖃᐅᔨᓵᖑᔪᕕᓃᑦ ᑕᑯᓪᓗᒋᑦ ᐃᒃᑯᐊ 

ᐃᓱᒫᓘᑎᒋᓗᐊᓐᖑᐊᖅᑕᕗᑦ ᑕᒫᓂ ᐃᖃᓗᖕᓂ 

ᐅᓗᕆᐊᓇᖅᓯᖕᒪᑦ. ᐊᒻᒪᓗ ᐸᓖᓯᓕᕆᔪᑦ 

ᑕᐃᒃᑯᐊᖑᖃᑦᑕᖅᖢᑎᒃ ᐊᒻᒪᓗ ᐸᓖᓯᒃᑯᑦ 

ᐊᓄᓪᓚᒃᓰᕕᖕᒦᑦᑐᑦ ᐅᓄᖃᑦᑕᖅᖢᑎᒃ.  

 

ᐄ, ᐱᔨᑦᑎᕈᑏᑦ ᑕᒪᒃᑯᐊᖑᔪᑦ. ᑖᓐᓇᖃᐃ 

ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐸ ᖃᓄᖅ 

ᐃᓱᒪᓕᕆᔩᑦ ᐃᖅᑲᓇᐃᔭᖃᑎᒋᖃᑦᑕᕐᒪᖔᑦ 

ᐸᓖᓯᒃᑯᓐᓂᒃ ᑕᐃᒃᑯᐊ ᐱᔾᔪᑎᒋᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓ, ᒥᔅᑕ 

ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᒪᒥᐊᓇᖅᑐᖅ ᐃᓱᒪᓕᕆᔩᑦ ᐊᒻᒪᓗ 

ᐸᓖᓯᒃᑯᑦ ᐃᖅᑲᓇᐃᔭᖃᑎᒌᖕᒪᖔᑦ ᑕᒪᒃᑯᓄᖓ 

ᑐᕌᖓᔪᓂᒡᓗ ᐱᓯᒪᓐᖏᑦᑐᖓ ᑭᓯᐊᓂ 

ᐊᐱᖅᑯᑎᒋᖅᑲᐅᒻᒥᔭᖓᓄᑦ ᐊᓯᐊᓄᑦ.  

 

ᑕᐃᒃᑯᐊ ᐃᓱᒪᓕᕆᔩᑦ ᐅᐃᕆᓯᒪᔪᓂᒡᓗ ᑲᒪᔩᑦ 

ᐃᖅᑲᓇᐃᔭᖃᑎᖃᖃᑦᑕᖅᑐᑦ ᐃᓄᓕᕆᔨᒃᑯᖕᓂᒃ, 

ᐃᓐᓇᕐᓂᒃ, ᐊᖏᕐᕋᖃᓐᖏᑦᑐᒃᑯᕕᖕᓂ ᐊᖑᑎᓄᑦ 

ᐊᕐᓇᐃᑦ, ᐊᒻᒪᓗ ᐅᒥᖕᒪᐃᑦ ᑕᐃᒃᑯᐊᓗ 

ᐊᓄᓪᓚᒃᓰᕕᓕᕆᔩᑦ. ᓲᕐᓗ 

ᐃᑲᔪᖅᑕᐅᖃᑦᑕᕈᓐᓇᖅᑐᑦ ᐃᓕᓐᓂᐊᕐᕕᓕᐊᖅᐸᒃᑐᑦ 

ᐅᖃᓪᓚᖃᑎᒋᔪᓐᓇᕐᓂᐊᕋᒥᔾᔪᒃ ᑕᐃᒃᑯᐊ 

ᐃᖅᑲᓇᐃᔭᖅᑏᑦ. ᐊᒻᒪᓗ ᐱᓇᓱᐊᕈᓯᑕᒫᖅ ᐅᖂᑕᐅᑉ 

ᐅᖂᑕᕐᒥ ᑕᐃᑲᓃᖃᑦᑕᖅᑐᑦ ᓂᐊᖁᓐᖒᒥᓗ 

ᐊᕐᓇᓄᑦ ᕿᒫᕕᒃ. 

ᐃᖅᑲᓇᐃᔭᑦᑎᐊᖅᑐᐊᓗᐃᑦ ᑕᐃᒃᑯᐊ 

ᐃᖅᑲᓇᐃᔭᖃᑎᒋᕙᒃᑕᕗᑦ. ᐊᒻᒪ ᖁᕕᐊᓇᖅᖢᓂ 

ᑕᒪᒃᑯᐊ ᑎᒥᓐᖑᖅᑎᑕᐅᓯᒪᔪᑦ ᐃᑲᔪᖃᑦᑕᕐᒥᖕᒪᑕ 

ᑕᒪᒃᑯᓄᖓ ᐱᔨᑦᑎᖅᑕᐅᔭᕆᐊᖃᖅᑐᓂᒃ 

ᐃᑲᔪᖅᑕᐅᔭᕆᐊᖃᖅᑐᓄᓪᓗ. (ᑐᓵᔨᑎᒎᕈᓐᓂᖅᑐᖅ)  

ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ 

ᑭᖑᓪᓕᖅᐹᕐᓗ, ᒥᔅ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᖅᖢᒍᓗ ᑖᓐᓇ ᓇᓗᓇᐃᔭᐃᒻᒪᑦ 

ᖃᓄᐃᓕᐅᖃᑦᑕᕐᒪᖔᖏᑦ ᑕᐃᒃᑯᐊ ᐃᓱᒪᓕᕆᓂᕐᒧᑦ 

ᐅᐃᕆᓯᒪᔪᓄᓪᓗ ᐃᖅᑲᓇᐃᔭᖃᑦᑕᖅᑐᑦ. 

ᐱᐅᔫᑕᐅᓪᓗᑎᒡᓗ ᑕᒪᒃᑯᐊ ᓴᖅᑭᑕᐅᓯᒪᔪᑦ. ᑭᓯᐊᓂ,  

 

ᒥᓂᔅᑕᐅᑉ ᓇᓗᓇᐃᖅᑲᐅᓐᖏᑕᖓ ᖃᓄᖅ 

ᐃᓱᒪᓕᕆᔨ ᐸᓖᓯᒃᑯᓪᓗ 

ᐃᖅᑲᓇᐃᔭᖃᑎᒌᖃᑦᑕᕐᒪᖔᖏᑦ. 

ᐅᖃᓪᓚᖃᑎᒌᖃᑦᑕᓐᖏᑉᐸᑕ ᐊᑏᑐᖅ 

ᐅᖃᓪᓚᖃᑎᒌᖃᑦᑕᓚᐅᕐᓕᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐸᓖᓯᒃᑯᓪᓗ.  

ᐃᓱᒪᓕᕆᔩᑦ ᐊᓄᓪᓚᒃᓰᕕᖕᓄᑦ 

ᐅᐸᖃᑦᑕᕈᓐᓇᕐᓂᐊᕐᒪᑕ ᐊᒻᒪᓗ 

ᐋᖅᑭᒋᐊᕈᑎᒋᔪᓐᓇᕐᓂᐊᕐᒪᔾᔪᒃ ᑕᐃᒃᑯᓄᖓ 

ᐊᑲᐅᓐᖏᓕᐅᕈᑎᖃᖃᑦᑕᖅᑐᓄᑦ. ᐄ, 

ᐊᔪᕐᓇᓐᖏᑦᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 

ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᖢᒍᓗ ᒪᓕᒐᓕᐅᖅᑎ ᐊᐱᖅᓱᕐᒪᑦ. ᐄ, 

ᑭᐅᔾᔪᑎᒋᓚᐅᒐᒻᓂ ᐅᐊᑦᓯᐊᖅ ᑎᒍᔭᐅᕝᕕᐅᔪᓄᑦ 

ᒫᓐᓇ ᐱᓕᕆᖃᑎᖃᖃᑦᑕᖅᑐᑦ ᐱᓕᕆᔨᒋᔭᐅᔪᑦ 

ᐋ’ᓂᐊᖅᑕᐃᓕᑎᑦᓯᔨᒃᑯᓐᓂᒃ. 

ᑎᒍᔭᐅᕝᕕᒻᒧᐊᖅᑕᕋᓗᐊᖅᑐᒍᑦ. 

ᑭᓯᐊᓂ ᑖᒃᑯᐊ ᐱᓕᕆᖃᑎᒌᓐᓂᖅ ᑲᔫᓪᓗᐊᒐᑉᑕ 

ᒥᒃᓵᓄᑦ ᐳᑭᖅᑕᓕᒃᑯᓪᓗ ᐸᓖᓯᒃᑯᓪᓗ ᒥᒃᓵᓄᑦ, ᐄ, 

ᐊᖏᖅᐳᖓ ᒥᓂᔅᑕᐅᖃᑎᒋᔭᕋ ᒥᓂᔅᑕ ᐊᕿᐊᕈᖅ 

ᑲᑎᖃᑎᒋᔫᓪᓗᐊᕐᓂᐊᖅᐸᕋ ᑕᒪᑦᑐᒪᑉ ᒥᒃᓵᓄᑦ 

ᐊᒻᒪᓗ ᑭᖑᓂᐊᒍᑦ ᒪᓕᒐᓕᐅᖅᑎᒧᑦ 

ᐅᑎᕆᐊᖅᑑᓗᐊᕈᒫᖅᖢᖓ ᖃᓄᓪᓗᐊᕕᒃ 

ᐃᓗᓕᖏᖕᓂᒃ 

ᐅᖃᐅᓯᖃᒃᑲᓐᓂᕆᐊᖅᑑᓪᓗᐊᕐᓂᐊᕋᒪ. ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ 

ᖃᐅᔨᒪᓂᐊᖅᐳᓯ ᐊᐱᖅᓱᕐᓇᖅ ᐃᓱᓕᖕᒪᑦ. ᒥᔅᑕ 

ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᓈᓴᐅᑎᓕᒃ 5-ᒧᑦ 

ᐅᑎᓚᐅᑲᒍᒪᓪᓗᖓ ᐃᓕᓴᖅᓯᓂᕐᒧᑦ. ᖁᔭᓐᓇᒦᒃ, 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᓈᓴᐅᑎᓕᒃ 5-ᒧᑦ 

ᐅᑎᓚᐅᑲᒍᒪᔪᖅ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᐋᒃᑳᖅᑐᖃᖅᐹ? ᐋᒃᑳᖅᑐᖃᓐᖏᒻᒪᑦ. ᐊᑏ, ᒥᔅ 

ᓄᑕᕋᖅ. 

 

ᐅᑎᕐᓂᖅ ᑲᑎᒪᔾᔪᑎᒃᓴᖅ 5-ᒧᑦ: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. 

ᐅᐸᒃᑕᐅᒐᔪᖃᑦᑕᓐᖏᓐᓇᒪ ᐅᐱᓐᓇᖃᑦᑕᕐᒪᑦ 

ᐅᐸᒃᑕᐅᓪᓗᓂ. ᐅᑯᐊ ᐃᓕᓴᕆᔪᒪᔭᒃᑲ ᐃᓚᒃᑲ, 

ᐅᐃᒐ ᕼᐋᕕ ᓄᑕᕋᖅ ᐊᒻᒪ ᐃᕐᓂᑯᓗᒐ ᐋᓚᓐ ᐊᒻᒪ 

 

>>ᐸᑦᑕᑐᖅᑐᑦ 

 

ᐃᓯᖅᑐᑯᓗᐃᑦ ᑕᑲᓐᓇ ᐃᕐᖑᑖᓗᒐ ᐃᓅᔭᖅ, ᑰᓪᑕᓐ, 

ᐊᒻᒪᓗ ᓲᓛᖅ ᐸᓂᒐ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ 

ᒪᓕᒐᓕᐅᕐᕕᔅᓯᓐᓄᑦ. ᓈᓴᐅᑎᓕᒃ 7. ᑎᑎᖅᑲᑎᒍᑦ 

ᐊᐱᖅᑯᑏᑦ. ᒥᔅᑕ ᓴᕕᑲᑖᖅ. 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 

 

ᑎᑎᖅᑲᒃᑯᑦ ᐊᐱᖅᑯᑦ 006 - 6(2): 

ᐃᕕᖅᑎᕆᑐᐃᓐᓇᕆᐊᓖᑦ ᐃᒡᓗᐃᑦ 

(ᓴᕕᑲᑖᖅ) 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐅᓇ ᑎᑎᖅᑲᑎᒍᑦ ᐊᐱᖅᑯᑎᒐ 

ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᓐᓄᑦ ᑐᕌᖅᑐᖅ 

ᐱᔾᔪᑎᖃᖅᖢᑎᒃ ᑕᐃᒃᑯᐊ ᐃᕕᖅᑎᕆᑐᐃᓐᓇᕆᐊᓖᑦ 

ᐃᒡᓗᐃᑦ. ᐃᓗᓕᖃᐅᑯᓘᔭᕐᒪᑕ ᐅᑯᐊ 

ᐅᖃᐅᓯᕆᔭᐅᔪᕕᓂᖅᑎᑐᑦ 

ᑎᑎᕋᖅᑕᐅᖃᓯᐅᔾᔭᐅᖁᔭᒃᑲ.  

 

ᑕᕝᕙᓃᓐᖏᑦᑑᒐᓗᐊᖅ ᑕᐃᓐᓇ ᒥᓂᔅᑕᕆᔭᐅᔪᖅ. 

ᖁᕕᐊᓱᒡᕕᖕᒥ ᖁᕕᐊᓱᑦᑎᐊᖁᓪᓗᒍ ᓯᕗᕐᖓᓂ.  

 

1. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᓇᓗᓇᐃᖅᓯᓚᐅᖅᑎᓪᓗᒋᑦ ᔫᓂ 6, 2023-ᒥ, 

ᐃᕕᖅᑎᑐᐃᓐᓇᕆᐊᓕᖕᓂᒃ ᐃᒡᓗᓂᒃ 

ᓂᐅᕕᓚᐅᕐᓂᖏᓐᓂᒃ ᓴᒃᑯᒃᑯᑦ 

ᐃᒡᓗᒃᓴᓕᐅᖅᑎᖏᓐᓂᑦ, ᐃᒡᓗᓕᐅᖅᑎᓄᑦ 

“ᓯᓂᒃᑕᕐᕕᒋᔭᐅᑲᐃᓐᓇᕐᓂᐊᕐᓗᑎᒃ” ᓄᓇᕗᒻᒥ 

ᐃᒡᓗᓕᐅᖅᑎᓄᑦ ᐃᖅᑲᓇᐃᔭᖅᑎᓄᑦ: 

 

a. ᖃᔅᓯᓂᒃ ᐃᕕᖅᑎᑐᐃᓐᓇᕆᐊᓕᖕᓂᒃ 

ᐃᒡᓗᓂᒃ ᓂᐅᕕᓚᐅᖅᐸᑦ? 

b. ᐊᑐᓂ ᐃᒡᓗᑦ ᖃᓄᐃᑦᑐᒥᒃ 

ᑕᐅᑦᑐᖃᖅᐸᑦ? 

c. ᓄᓇᓖᑦ ᐊᑐᓂ ᖃᔅᓯᓂᒃ 

ᐃᕕᖅᑎᑐᐃᓐᓇᕆᐊᓕᖕᓂᒃ 

ᐃᒡᓗᑖᖅᑎᑕᐅᓂᐊᖅᐸᑦ? 

d. ᖃᓄᐃᓕᖓᓕᖅᐸᑦ ᐊᑐᓂ 

ᐃᕕᖅᑎᑐᐃᓐᓇᕆᐊᓕᖕᓂᒃ ᐃᒡᓗᑦ 

ᓄᓇᓕᖕᓄᐊᖅᑕᐅᓂᐊᖅᑐᑦ? 

e. ᓄᓇᓕᖕᓄᐊᖅᑕᐅᓯᒪᓕᖅᑎᓪᓗᒋᑦ ᐊᑐᓂ 

ᐃᕕᖅᑎᑐᐃᓐᓇᕆᐊᓕᖕᓂᒃ ᐃᒡᓗᑦ 

ᖃᔅᓯᕌᖅᐸᑦ ᓂᐅᕕᖅᑕᐅᑎᓪᓗᒋᑦ 

ᐊᐅᓪᓚᖅᑎᑕᐅᑎᓪᓗᒋᓪᓗ ᓄᓇᓕᖕᓄᑦ 

ᑐᕌᒐᕆᔭᖓᓐᓄᑦ? 

f. ᖃᔅᓯᕌᐸᓗᖃᑦᑕᖅᐸᑦ ᑕᖅᑭᑕᒫᖅ 

ᐊᐅᓚᔾᔪᑎᖏᑦᑕ ᑮᓇᐅᔭᖅᑐᕈᑎᖏᑦ 

(ᐃᒥᕐᒧᑦ, ᖃᐅᒻᒪᖅᑯᑎᓄᑦ, 

ᑭᓈᓗᖃᕐᕕᖕᓄᑦ ᐊᓯᖏᓐᓄᓪᓗ) ᐊᑐᓂ? 

g. ᑭᒃᑯᑦ ᑕᖅᑭᑕᒫᖅᓯᐅᑎᓂᒃ ᐊᐅᓚᔾᔪᑎᓂᒃ 

ᐊᑭᓕᖅᓱᐃᖃᑦᑕᖅᐸᑦ? 

 

2. ᐱᔾᔪᑎᒋᓪᓗᒍ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ 

ᑐᓴᖅᑎᑦᑎᔾᔪᑎᒋᓚᐅᖅᑕᖓ ᔫᓂ 6, 2023-

ᖑᑎᓪᓗᒍ, ᓂᐅᕕᓚᐅᕐᓂᖏᓐᓂᒃ 

ᐃᕕᖅᑎᑐᐃᓐᓇᕆᐊᓕᖕᓂᒃ ᐃᒡᓗᒃᓴᓂᒃ 

ᓴᒃᑯᒃᑯᓐᓂᑦ ᐃᓱᒪᒐᔪᒡᖢᑎᒃ ᐃᒡᓗᓴᓕᐅᕐᓂᕐᒧᑦ 

ᐋᖅᑭᒋᐊᕆᔨᐅᔪᑦ ᐊᑐᖅᑕᐅᓂᐊᖅᑎᓪᓗᒋᑦ 

“ᐃᒡᓗᒃᓴᒥᖕᓂᒃ ᐅᑕᖅᑭᔪᑦ 

ᓇᔪᒐᕆᑲᐃᓐᓇᕐᓂᐊᖅᑕᖏᓐᓂᒃ ᐅᕝᕙᓘᓐᓃᑦ 

ᐃᖅᑲᓇᐃᔭᖅᑎᓄᑦ ᐃᒡᓗᒋᔭᐅᓂᐊᕐᓗᑎᒃ 

ᐱᓕᕆᕕᖓᓐᓂ ᐃᓄᓕᕆᔨᒃᑯᑦ 

ᐃᖅᑲᓇᐃᔭᖅᑎᐅᔪᓄᑦ ᑐᐊᕕᕐᓇᖅᑐᓕᕆᔨᐅᔪᓄᑦ”: 
 

a. ᖃᑦᓯᑦ ᐃᒡᓗᒃᓴᑦ ᐃᕕᖅᑎᑐᐃᓐᓇᕆᐊᖃᖅᑐᑦ 

ᓂᐅᕕᖅᑕᐅᓯᒪᓕᖅᐸᑦ? 

b. ᖃᓄᐃᑦᑐᒥᒃ ᓴᓇᒪᓂᖃᖅᐸᑦ ᐊᑐᓂ 

ᐃᒡᓗᒃᓴᑦ? 

c. ᖃᓄᑎᒋ ᑐᓂᔭᐅᓂᐊᖅᐸᑦ ᓄᓇᓕᐅᔪᑦ 

ᐃᒡᓗᒃᓴᓂᒃ ᐃᕕᖅᑎᑐᐃᓐᓇᕆᐊᓕᖕᓂᒃ? 

d. ᖃᓄᐃᓕᖓᓕᖅᐸᑦ ᐱᔨᑦᓯᕈᑕᐅᓂᖏᑦ ᐊᑐᓂ 

ᐃᒡᓗᒃᓴᑦ ᐃᕕᖅᑎᑐᐃᓐᓇᕆᐊᖃᖅᑐᑦ? 

e. ᖃᑦᓯᕌᖅᐸᓕ ᐊᑭᖓ ᓄᓈᖅᑕᐅᔪᖅ 

ᐃᒡᓗᒃᓴᖅ ᐊᑐᓂ ᓂᐅᕕᕐᓂᐊᕐᓗᒍ ᐊᒻᒪ 

ᐅᓯᔭᐅᔾᔪᑎᖓ ᓄᓇᓕᖕᓄᑦ ᖃᑦᓯᕌᖅᐸ? 

f. ᖃᓄᑎᒋ ᐊᑭᖃᖅᑎᒋᕙᒃᐸ ᑕᖅᑭᑕᒫᓐ 

ᐃᒥᖃᖅᑎᑕᐅᓂᖓᓄᑦ, ᐃᑯᒻᒪᖅᑯᑎᖏᓐᓄᑦ, 

ᐊᒃᑕᖅᑕᐅᓂᖏᓐᓄᓪᓗ ᐊᓯᖏᓐᓄᓪᓗ) ᐊᑐᓂ 

ᐃᒡᓗᑦ ᐃᕕᖅᑎᑐᐃᓐᓇᕆᐊᖃᖅᑐᑦ? 

g. ᓇᓕᐊᒃ ᑎᒥᐅᔪᖅ ᑲᒪᒋᔭᖃᖅᐸ 

ᐊᑭᓕᖅᓱᐃᓂᕐᒥᒃ ᑕᖅᑭᑕᒫᓐ ᐃᒥᖓᓄᑦ, 

ᐃᑯᒻᒪᖅᑯᑎᖓᓄᑦ ᐊᒃᑕᖅᑕᐅᓂᖏᓐᓄᓪᓗ? 
 

ᖁᔭᓐᓇᒦᒃ, ᐅᖃᖅᑏ. 
 

>>ᐃᒡᓚᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐊᖏᖅᐹᑦ ᒥᔅᑕ 

ᓴᕕᑲᑖᖅ ᑎᑎᖅᑲᑎᒍᑦ ᐊᐱᖅᑯᑎᖓ 

ᐅᖃᓕᒫᖅᑕᐅᓯᒪᔪᑎᑐᑦ ᐃᓕᔭᐅᖁᓪᓗᒍ 

ᑲᑎᒪᔾᔪᒥᓂᕐᓄᑦ? 
 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 

ᐅᖃᖅᑎ (ᑐᓵᔨᑎᒍᑦ): ᐊᖏᕈᑕᐅᕗᖅ.  
 

ᓈᓴᐅᑖ 8. ᑭᐅᔾᔪᑏᑦ ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ. ᓈᓴᐅᑖ 9. ᑭᐅᔾᔪᑏᑦ 

ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. ᓈᓴᐅᑖ 10. 

ᐊᑎᓕᐅᕈᑕᐅᓯᒪᔪᑦ. ᓈᓴᐅᑖ 11. ᑭᐅᔾᔪᑏᑦ 

ᐊᑎᓕᐅᖅᓯᒪᔪᓄᑦ ᑐᒃᓯᕋᐅᑎᓄᑦ. ᓈᓴᐅᑖ 12. 

ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᕿᒥᕐᕈᓇᓚᐅᖅᑎᓪᓗᒋᑦ 

ᒪᓕᒐᒃᓴᓂᒃ ᐊᓯᖏᓐᓂᓪᓗ. ᓈᓴᐅᑖ 13. 

ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᓂᔅᑕ ᓇᑲᓱᒃ. 



ᕿᑎᖅᑰ, ᓄᕕᐱᕆ 9, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

ᒥᓂᔅᑕᐅᑉ ᐊᕐᕌᒍᑕᒫᖅᓯᐅᑦ ᐅᓂᒃᑳᖓ 

ᐊᔪᖅᓴᕈᓐᓃᖅᐸᓪᓕᐊᑎᑦᑎᓇᓱᐊᕐᓂᕐᒧᑦ 

(ᓇᑲᓱᒃ) 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᖁᕕᐊᓱᒃᐳᖓ 

ᓴᖅᑭᑦᑎᔪᓐᓇᕋᒪ 2022-23-ᒥ ᒥᓂᔅᑕᐅᑉ ᐊᕐᕌᒍᑕᒫᑦ 

ᐅᓂᒃᑳᖓᓂᒃ 

ᐊᔪᖅᓴᕈᓐᓃᖅᐹᓪᓕᖅᑎᑦᑎᓇᓱᐊᕐᓂᕐᒧᑦ. 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. 

ᒥᓂᔅᑕ ᑕᐃᕕᑎ ᐊᕿᐊᕈᖅ. 

ᑐᓐᓂᖅᑯᓯᐊᑦ ᐃᑲᔫᓯᐊᓪᓗ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᑦ ᑕᕝᕙᓃᖏᒻᒪᑦ ᑭᒡᒐᖅᑐᖅᖢᒍ ᓴᖅᑮᔪᖓ 

ᓄᓇᕗᑦ ᒐᕙᒪᒃᑯᑦ 2022-23 ᑮᓇᐅᔭᑦ 

ᐅᑎᖅᑎᒋᐊᑐᖏᑦᑐᑦ ᐊᕐᕌᒍᒧᑦ ᐅᓂᒃᑳᖓ. 

ᖁᔭᓐᓇᒦᒃ ᐅᖃᖅᑎ. 

 

>>ᐃᒡᓚᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. 

ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ, ᒥᔅ ᓇᑲᓱᒃ. 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ 

ᐊᕐᕌᒍᑕᒫᖅᓯᐅᑦ ᐅᓂᒃᑳᖅ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ ᐅᖃᖅᑎ. 

ᒪᒥᐊᓇᖅ ᖃᑎᑐᒍᓐᓇᖏᓐᓇᒪ.  

 

>>ᐃᒡᓚᖅᑐᑦ 

 

(ᑐᓵᔨᑎᒍᑦ) ᐅᖃᖅᑎ, ᖁᕕᐊᓱᒃᑐᖓ 2021-22 

ᒐᕙᒪᒃᑯᑦ ᐅᓂᒃᑳᖏᑦ ᓴᖅᑭᑦᑐᓐᓇᕋᒃᑭᑦ. 

(ᑐᓵᔨᑎᒎᖏᑦᑐᖅ) ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. 

ᒥᓂᔅᑕᕆᔭᐅᔪᖅ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓄᑦ, 

ᒥᔅᑕ ᖃᕝᕕᒃ. 

ᓄᓇᕗᑦ ᓯᓚᑦᑐᖅᓴᕐᕕᒃᑯᑦ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖓ (ᖃᕝᕕᒃ) 

 

ᓴᖅᑭᑕᐅᔪᖅ ᑎᑎᖅᑲᖅ 205 - 6(2): 2021-22 

ᓄᓇᕗᑦ ᓯᓚᑦᑐᖅᓴᕐᕕᒃᑯᑦ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖓ (ᖃᕝᕕᒃ) 

ᓄᓇᕗᑦ ᓯᓚᑦᑐᖅᓴᕐᕕᒃᑯᑦ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖓ (ᖃᕝᕕᒃ) 

 

ᐊᖓᔪᖅᑳᖅ ᑖᓂᐅ ᖃᕝᕕᒃ: ᖁᔭᓐᓇᒦᒃ ᐅᖃᖅᑎ. 

ᓂᑯᕕᑦᓴᕋᑕᕆᕗᖓᓕ. (ᑐᓵᔨᑎᒍᑦ) ᖁᕕᐊᓱᒃᑐᖓ 

ᓴᖅᑭᑦᑎᔪᓐᓇᕋᒪ ᐱᖓᓱᓂᒃ ᐅᓂᒃᑳᓂᒃ: 2020-21, 

2021-22, 2022-23 ᓯᓚᑦᑐᖅᓴᕐᕕᒃᑯᑦ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᖏᓐᓂᒃ.  

 

ᐅᖃᖅᑏ, ᐃᓄᒃᑎᑑᖓᔪᑦ ᓴᖅᑭᑕᐅᓂᐊᖅᑐᑦ 

ᒪᓕᒐᓕᐅᕐᕕᖕᒧᑦ ᐃᓄᒃᑎᑑᓕᖅᑎᑕᐅᕌᓂᒃᐸᑕ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓈᓴᐅᑎᓕᒃ 13. ᑎᑎᖅᑲᑦ 

ᓴᖅᑭᑕᐅᓂᖏᑦ. ᓇᑦᑎᓕᖕᒧᑦ ᒪᓕᒐᓕᐅᖅᑎ, ᒥᔅᑕ 

ᖂᑭᐊᖅ. 

ᑎᑎᖅᑲᐃᑦ ᑕᓗᕐᔪᐊᑉ ᐃᒡᓗᓕᕆᔨᒃᑯᑦ 

ᑲᑎᒪᔨᖏᓐᓃᓐᖔᖅᑐᑦ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᓴᖅᑮᔪᒪᔪᖓ ᑎᑎᖅᑲᐅᔪᒥᒃ ᐃᒃᓯᕙᐅᑕᖓᓐᓂᒃ 

ᑕᓗᕐᔪᐊᑉ ᐃᒡᓗᓕᕆᔨᒃᑯᑦ ᑲᑎᒪᔨᖏᑕ ᑐᕌᖅᑐᒥᒃ 

ᒥᓂᔅᑕᒧᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᑯᓐᓄᑦ ᐊᒻᒪᓗ 

ᒐᕙᒪᑐᖃᒃᑯᑦ ᒥᓂᔅᑕᖓᓐᓄᑦ ᐃᒡᓗᓕᕆᓂᕐᒧᑦ.  

ᐅᖃᖅᑏ, ᑖᒃᑯᐊ ᑎᑎᖅᑲᐃᑦ ᓇᓗᓇᐃᖅᓯᓯᒪᖕᒪᑕ 

ᓄᑖᓂᒃ ᐃᒡᓗᑖᕆᐊᖃᕐᓂᖏᓐᓂᒃ ᓄᓇᓕᖕᓂ, 

ᑕᒪᓐᓇ ᐅᖃᐅᓯᕆᖃᑦᑕᖅᓯᒪᒐᒃᑯ 

ᐅᓄᖅᑐᐃᖅᓱᖅᖢᖓ ᒪᓕᒐᓕᐅᕐᕕᖕᒥ.  

 

ᖁᕕᐊᓱᓪᓚᕆᒃᑐᖓ ᐃᐳᕈᒥ ᑕᒫᓂ ᐊᕐᕌᒍᒥ, 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑐᓴᖅᑎᑦᑎᓚᐅᕐᒪᑕ 

20-ᓂᒃ ᓄᑖᓂᒃ ᐃᒡᓗᓕᐅᖅᑐᖃᓛᒪᑦ ᑕᓗᕐᔪᐊᓂ 

ᐅᑭᐊᒃᓵᖓᓂ ᑕᒫᓂ ᐊᕐᕌᒍᒥ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ.  

 

ᓴᖅᑭᑕᐅᔪᖅ ᑎᑎᖅᑲᖅ 208 - 6(2): 2024 

ᑲᑎᒪᓂᐅᑉ ᐅᓪᓗᖅᓯᐅᑎᖓ ᓄᓇᕗᑦ 

ᒪᓕᒐᓕᐅᕐᕕᖓᓄᑦ (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᖅ 209 - 6(2): ᐅᓂᒃᑳᖅ 

ᐊᑭᓕᐅᑎᓂᒃ ᑮᓇᐅᔾᔭᓵᓂᒃ, ᐊᑭᓕᐅᑎᓂᒃ 

ᐊᑭᓕᐅᑎᓂᓪᓗ ᒪᓕᒐᓕᐅᖅᑎᓄᑦ 6-

ᒋᔭᖓᓐᓄᑦ ᒪᓕᒐᓕᐅᕐᕕᒻᒧᑦ ᐊᐃᐳᕈ 1, 

2022ᒥᒃ ᒫᑦᓯ 31, 2023ᒧᑦ (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᖅ 210 - 6(2): 

ᐅᖃᖅᑎᐅᑉ ᑎᑎᕋᖅᓯᒪᔪᖁᑎᖏᑦ 

ᓴᖅᑭᑕᐅᒋᐊᓕᓐᓂᒃ (ᐅᖃᖅᑎ) 

 

ᐅᕙᖓ ᐱᖓᓱᓂᒃ ᓴᖅᑭᑦᑎᔪᒪᔪᖓ ᐅᓪᓗᒥ. 

ᓯᕗᓪᓕᖅᐹᖅ ᑎᑎᖅᑲᑦ 2024 ᑲᑎᒪᕐᔪᐊᕐᓂᐅᑉ 

ᐅᓪᓗᖅᓯᐅᑎᖓ ᓄᓇᕗᑦ ᒪᓕᒐᓕᐅᕐᕕᖓᓄᑦ.  

 

ᐊᐃᑉᐸᖓᓗ ᑎᑎᖅᑲᑦ ᑮᓐᓇᐅᔾᔭᒃᓵᑦ ᐃᑲᔫᓯᐊᑦ 

ᑮᓇᐅᔭᖅᑐᕈᑎᑦ ᐃᑲᔫᑎᓪᓗ ᐅᓂᒃᑳᖏᑦ 

ᐊᕐᕕᓂᓕᕆᓕᖅᑕᖓᓂᒃ ᒪᓕᒐᓕᐅᖅᑏᑦ ᐊᑐᖅᑐᑦ 

ᐊᐃᑉᕆᓕ 1, 2022-ᒥ ᒫᑦᓯ 31, 2023-ᒧᑦ.  

 

ᐱᖓᔪᖓᑦ ᑎᑎᖃᖅ ᐱᔭᕇᖅᓯᒪᖏᑦᑐᑦ 

ᐱᖁᔭᖅᑎᒍᑦ ᒪᓕᒐᓕᐅᕐᕕᖕᒧᑦ ᓴᖅᑭᑎᑕᐅᔭᕆᐊᓖᑦ. 

ᖁᔭᓐᓇᒦᒃ. 

 

ᓈᓴᐅᑎᓕᒃ 14. ᐱᖁᔨᕗᖔᕐᓂᐊᕐᓂᕐᒧᑦ 

ᖃᐅᔨᒃᑲᐃᓂᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓗᒋᑦ. 

ᓈᓴᐅᑖ 15. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 

ᓈᓴᐅᑖ 16. ᐱᖁᔨᕗᖔᕈᑏᑦ. ᓈᓴᐅᑖ 17. 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᓈᓴᐅᑖ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ. ᓈᓴᐅᑖ 19. ᑲᑎᒪᑐᐃᓐᓇᕆᐊᓕᕐᓂᖅ 

ᒪᓕᒐᒃᓴᓂᒃ ᐊᓯᖏᓐᓂᓪᓗ ᑲᑎᒪᔾᔪᑎᖃᕐᓗᑎᒃ. 

ᐃᓱᒪᒋᔭᐅᔭᕆᐊᖃᖅᑐᖃᓐᖏᑦᑐᖅ. ᓈᓴᐅᑎᖓ 20. 

ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐅᓂᒃᑳᖓᑦ. 

ᐅᓂᒃᑳᓕᐅᖅᓯᒪᔪᖃᖏᑦᑐᖅ. ᓈᓴᐅᑎᖓ 21. 

ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ.  

 

ᓄᖅᑲᐊᑲᐃᓐᓇᕐᓂᐊᖅᑐᒍᑦ 20 ᒥᓂᑦᔅᓂᒃ 

 

ᐃᖅᓱᖅᑏ. 

 

>>ᓄᖅᑲᑲᐃᓐᓇᖅᑐᑦ 12:30ᒥ 12:46ᒧᑦ 

 

ᐅᖃᖅᑎ (ᑐᓵᔨᑎᒍᑦ): ᐃᖅᓱᖅᑏ. ᑐᓐᖓᓱᒋᑦᑎ 

ᐃᓘᓐᓇᓯ. ᑲᑎᒪᔾᔪᑎᒃᓴᖅ 21. ᐱᖓᔪᖓ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ.  

 

ᑎᑎᕋᖅᑎ, ᐃᓯᖅᑎᑲᐃᓐᓇᓚᐅᕈᒃ ᑲᒥᓯᓇᖓ 

ᓄᓇᕗᒻᒥ ᒪᓕᒐᓕᐅᕐᕕᐅᑉ ᐃᓗᐊᓄᑦ 

ᐱᓐᖑᖅᑎᑦᑎᓂᐊᕐᒪᑦ ᒪᓕᒐᒃᓴᓂᒃ.  

 

ᐊᖏᖅᑕᐅᓂᖏᑦ ᒪᓕᒐᒃᓴᐃᑦ 

 

ᑲᒥᓯᓇ ᐄᕙ ᖃᒪᓂᖅ ᐋᕆᐊᒃ: ᐅᓐᓄᓴᑦᑎᐊᕙᒃᑯᑦ. 

ᖁᕕᐊᓱᒃᐳᖓ ᑕᒫᓃᑦᑐᓐᓇᕋᒪ ᐊᒻᒪᓗ 

ᖁᕕᐊᓱᒻᒪᕆᒃᐳᖓ ᓄᓇᕗᒧᑦ ᑲᒥᓯᓇᐅᑎᓪᓗᖓ 

ᑖᒃᑯᐊ ᐱᖁᔭᒃᓴᑦ ᐱᓐᖑᖅᑎᑦᑐᓐᓇᕋᒃᑭᑦ.  

 

• ᐱᖁᔭᒃᓴᖅ 23, ᐋᓐᓂᐊᓯᐅᖅᑎᑦ 

ᐱᖁᔭᕐᔪᐊᖓᑦ 

• ᐱᖁᔭᒃᓴᖅ 26, ᒥᑭᔫᑎᑦ ᐱᖁᔭᑦ 

ᐋᖅᑭᒋᐊᖅᑕᐅᓂᖏᓐᓄᑦ ᐱᖁᔭᕐᔪᐊᖅ 

• ᐱᖁᔭᒃᓴᖅ 27, ᐱᖁᔭᕐᔪᐊᖅ ᐲᖅᓯᓂᐊᖅᑐᖅ 

ᓄᓇᐃᑦ ᐱᕙᓪᓕᐊᓂᖏᓐᓄᑦ ᐱᖁᔭᕐᔪᐊᒥᒃ 

• ᐱᖁᔭᒃᓴᖅ 28, ᓱᕐᕋᖕᓇᖅᑐᑦ 

ᓱᒃᑯᐃᔪᓐᓇᕐᓂᖏᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᓪᓗ 

ᐱᖁᔭᒃᓴᖅᑐᕈᑏᑦ ᐅᑎᖅᑎᑕᐅᓂᖏᓐᓄᑦ 

ᐱᖁᔭᕐᔪᐊᖅ, ᑖᓐᓇᑦᑕᐅᖅ 

(ᑐᓵᔨᑎᒍᑦ) 

• ᒪᓕᒐᒃᓴᖅ 29, ᒪᓕᒐᖅ ᐋᖅᑭᒋᐊᖅᑕᐅᔪᖅ 

ᑖᑦᓱᒧᖓ ᐊᐅᓚᐅᓯᕆᔩᑦ ᓄᓇᒥᓪᓗ 

ᖃᐅᔨᓴᖅᑎᑦ ᒪᓕᒐᖅ; 

• ᒪᓕᒐᒃᓴᖅ 30, ᒪᓕᒐᖅ ᐋᖅᑭᒋᐊᑕᐅᕗᒃ 

ᑮᓇᐅᔭᐃᑦ ᐅᑎᖅᑕᑐᑦ ᒪᓕᒐᖓ; 

• ᒪᓕᒐᒃᓴᖅ 31, ᑮᓇᐅᔭᖅᑐᕈᑏᑦ (ᐊᑭᑐᔪᑦ) 

ᒪᓕᒐᖓᑦ, 2024-2025; 

• (ᑐᓵᔨᑎᒎᕈᓐᓃᖅᑐᖅ) ᐱᖁᔭᒃᓴᖅ 32, 

ᑮᓇᐅᔭᖅᑐᕈᑏᑦ ᐃᓚᒋᐊᕈᑎᖏᑦ (ᐊᐅᓚᔾᔪᑏᑦ 

ᒪᑭᒪᐅᑎᓪᓗ) ᐱᖁᔭᕐᔪᐊᖓᑦ, ᓈᓴᐅᑎᓕᒃ 2, 

2022-2023; 

• ᐱᖁᔭᒃᓴᖅ 33, ᑮᓇᐅᔭᖅᑐᕈᑏᑦ 

ᐃᓚᒋᐊᕈᑎᖏᑦ (ᐊᑭᑐᔪᑦ) ᐱᖁᔭᕐᔪᐊᖓᑦ, 

ᓈᓴᐅᑎᓕᒃ 3, 2023-2024; 

• ᐱᖁᔭᒃᓴᖅ 34, ᐊᑭᓕᒃᓴᑐᖃᐃᑦ ᐊᑭᓕᒃᓴᐃᓪᓗ 

ᐲᖅᑕᐅᓂᖏᑦᑕ ᐱᖁᔭᕐᔪᐊᖓᑦ, 2022-2023; 

ᐊᒻᒪ 

• ᐱᖁᔭᒃᓴᖅ 36, ᐱᖁᔭᕐᔪᐊᖅ 

ᐋᖅᑭᒋᐊᖅᓯᔾᔪᑕᐅᓂᐊᖅᑐᖅ ᓄᓇᕗᒻᒥ 

ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ ᐊᒻᒪ 

ᒪᐅᓇᑐᐃᓐᓇᖅ ᓂᕈᐊᕐᓂᕐᒧᑦ ᐱᖁᔭᕐᔪᐊᕐᒥᒃ. 

 

ᑕᐃᒪ ᑕᒪᓐᓇ ᐊᕐᕌᒎᑉ ᐊᐅᓚᓂᖓ 

ᑎᑭᓯᒪᓕᕐᒥᒐᑦᑎᒍ ᑎᑭᑉᐸᓪᓕᐊᖏᓐᓇᕐᒪᑦ ᐊᕐᕌᒍᕗᑦ 

ᓇᒧᓐᖓᖅᐸᓪᓕᐊᖏᓐᓇᕐᒪᑦ, ᑕᐃᒪ ᖁᕕᐊᓇᖅᑐᒧᑦ 

ᖁᕕᐊᓱᖕᓇᕐᒧᑦ ᑎᑭᑉᐸᓪᓕᐊᓂᐊᓕᕐᒥᒐᑦᑕ ᑭᓯᐊᓂ 

ᐅᑎᓛᓕᕐᒥᒐᔅᓯ ᐊᓂᒍᖅᓯᒪᓕᖅᐸᑦ. ᑕᐃᒪ 

ᕿᑲᑦᑎᐊᓛᖅᐳᓯ ᖁᕕᐊᓇᖅᐳᕐᓗ ᑕᐃᒃᑯᐊ ᐃᓚᕗᑦ 

ᐃᓚᓐᓇᕆᔭᕗᑦ ᐱᖃᓐᓇᕆᔭᕗᓪᓗ 

ᓄᓇᓕᖕᒥᐅᖃᑎᑯᓗᒃᐳᓪᓗ 

ᑕᑯᖃᑦᑕᓚᐅᑲᖕᓂᐊᕋᑦᑎᒍ ᖁᕕᐊᓱᖕᓇᐅᑎᓪᓗᒍ.  

 

ᐊᒻᒪᓗᑦᑕᐅᖅ ᓱᓕ, ᐅᑎᓕᕈᔅᓯ 

ᐃᖏᕐᕋᑦᑎᐊᕐᓂᐊᖅᐳᓯ. ᓂᕆᐅᒋᔭᐅᔪᓯ 

ᐊᖏᕐᕋᔅᓯᓐᓂᑦ ᓇᓗᓇᓐᖏᒻᒪᑦ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 22. 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔾᔪᑎᒃᓴᐃᑦ ᕖᕗᐊᕆ 22, 2024:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᓂᓚᐅᓐᖏᓐᓂᑦᑎᓐᓂᒃ ᖁᔭᓐᓇᒦᕈᒪᔭᕗᑦ ᑖᓐᓇ 

ᐱᔨᑲᑖᑯᓗᒃ ᒥᔅ ᐳᕆᔾᔨᑦ ᒪᓕᑭ.  

 

>>ᐸᑦᑕᑐᖅᑐᑦ 

 

ᐃᒥᖅᑎᑦᑏᓐᓇᑦᑎᐊᑲᑕᖕᒪᑦ ᖁᔭᓐᓇᒦᖅᑕᕗᑦ. 

 

>>ᐃᒡᓚᖅᑐᑦ 

 

ᐊᒻᒪᓗᑦᑕᐅᖅ ᐃᖅᓱᖅᑎᕗᑦ ᖁᔭᓐᓇᒦᖅᑕᕗᑦ ᑖᓐᓇ 

ᐅᓐᓄᓴᒃᑯᑦ ᐱᔨᑲᑖᖑᓚᐅᕐᒪᑦ ᐊᑕᐅᓯᐊᕋᓗᐊᖅᖢᓂ.  

 

>>ᐸᑦᑕᑐᖅᑐᑦ 

 

ᐅᖃᐅᑎᓚᐅᕌᖓ ᖃᐅᑎᓪᓗᒍ, ᐃᒋᑕᐅᓚᐅᕋᒥᒎᖅ 

ᐃᑦᑑᓗᐊᓕᕋᒥ.  

 

>>ᐃᒡᓚᖅᑐᑦ 

 

ᐊᒻᒪᓗ ᖁᔭᓐᓇᒦᕈᒪᑦᑎᐊᖅᑕᒃᑲ ᑐᓵᔨᕗᑦ ᑖᒃᑯᐊ.  

 

>>ᐸᑦᑕᑐᖅᑐᑦ 

 

ᐃᓄᒃᑎᑐᑦ ᐆᒪᑎᑦᑎᖕᒪᑕ ᐅᖃᐅᓯᖓᓐᓂᒃ 

ᖁᔭᓐᓇᒦᒻᒪᕆᐊᓗᒃ.  

 

ᐊᒻᒪ ᑖᒃᑯᐊᑦᑕᐅᖅ ᐃᖅᑲᓇᐃᔭᖃᑦᑕᖅᑐᑦ ᐊᒃᓱᐊᓗᒃ 

ᑕᑯᒃᓴᐅᓐᖏᑦᑑᒐᓗᐊᑦ ᑐᓄᑦᑎᓐᓂ ᐃᒡᓗᓗ 

ᓴᓗᒪᑎᑕᐅᓪᓗᓂ ᑭᓱᑐᐃᓐᓇᑦᑎᐊᑦ ᐊᐅᓚᑕᐅᓪᓗᑎᒃ 

ᖁᔭᓐᓇᒦᕆᕙᒃᑲᑦᑕᐅᖅ ᑕᐃᒃᑯᐊ.  

 

>>ᐸᑦᑕᑐᖅᑐᑦ 

 

ᐊᒻᒪᓗᑦᑕᐅᖅ ᒥᓂᔅᑕ ᐅᖃᖅᑲᐅᖕᒪᑦ 

ᐃᖅᑲᓇᐃᔭᖅᑎᑦᑎᐊᕚᓗᖃᕐᒪᑕ. ᐅᖃᖅᑎᐅᓪᓗᖓ 

ᐊᒃᓱᐊᓗᒃ ᐃᖅᑲᓇᐃᔭᖅᑎᖃᕐᒥᒐᒪ ᑲᒪᓇᒻᒪᕆᒃᑐᓂᒃ 

ᐃᖅᑲᓇᐃᔭᖅᑎᒃᑲ ᖁᔭᓐᓇᒦᖅᑕᒃᑲ 

ᐃᖅᑲᓇᐃᔭᑦᑎᐊᖅᑎᑦᑎᖃᑦᑕᕐᒪᑕ ᐅᕙᓐᓂᒃ 

ᐊᖑᒻᒪᑎᑦᑎᑎᓪᓗᑎᒃ ᖁᔭᓐᓇᒦᖅᑕᒃᑲ 

ᐱᓕᕆᔪᓐᓇᖅᑐᐊᓘᓐᖏᑦᑐᖅ 

ᐃᓂᖁᓇᖅᓯᑎᑕᐅᔪᓐᓇᓐᖏᑐᐃᓐᓇᓚᐅᖅᑐᖓ.  

 

>>ᐃᒡᓚᖅᑐᑦ 

 

>>ᐸᑦᑕᑐᖅᑐᑦ 

 

ᖁᔭᓐᓇᒦᒃ. ᐃᓕᔅᓯᓗ ᒪᓕᒐᓕᐅᖅᑎᐅᖃᑎᒃᑲᓗ 

ᐊᖏᕐᕋᑎᐊᕐᓂᐊᖅᐳᓯ ᐃᓚᔅᓯᓐᓃᑦᑎᐊᓂᐊᖅᐳᓯ 

ᐸᖅᑭᖃᑎᒌᓪᓗᓯ ᓂᕈᐊᖅᑎᒋᓯᒪᔭᑎᓪᓗ 

ᐸᖅᑭᑎᒋᔭᓯ ᑕᐃᒫᒃ ᓂᕈᐊᖅᑕᐅᓯᒪᒐᔅᓯ 

ᐱᔨᔅᓯᖅᑎᐊᖁᓪᓗᓯ. ᖁᕕᐊᓱᕝᕕᖃᑦᑎᐊᓂᐊᖅᐳᓯ 

ᐊᖏᕐᕋᑎᐊᕐᓂᐊᖅᐳᓯᓗ.  

 

ᒫᓐᓇᓕ ᐊᑕᐅᓯᕐᒥᒃ ᐱᓕᕆᔪᒪᖕᒪᑦ ᐃᓚᖏᑦ 

ᓂᕆᐅᒋᔮᓘᖃᑦᑕᕋᒪ 

ᑕᐃᒪᐃᓕᐅᕐᓂᐊᕋᓱᒋᔭᐅᓪᓗᖓ. ᖁᖓᑎᑦᑎᖃᑦᑕᕋᒪ 

ᐊᓂᓚᐅᓐᖏᓐᓂᔅᓯᓐᒃᓂ. ᐊᑕᐅᓯᐊᖅᖢᖓ ᐃᒻᒥᓂᒃ 

ᐅᕙᓐᓄᑦᑕᐅᖅ ᐊᒃᑐᐃᓂᖃᕐᓂᐊᖅᑐᖅ ᐃᒻᒥᓂᒃ 

ᐃᓱᒪᓕᐅᖅᓯᒪᖕᒪᑕ ᑕᐃᒃᑯᓂᖓ ᐱᓕᒻᒪᒃᓴᐅᑎᓂᒃ 

ᐃᖅᑲᐃᓕᓴᐅᑎᓂᒃ ᐱᑖᕈᒪᓪᓗᖓ 

ᓴᓐᖏᒃᑎᓴᐅᑎᓄᑦ ᑕᐃᒪᓐᓇ. ᑕᐃᒃᑯᐊ 

ᐊᑐᖃᑦᑕᓚᐅᖅᓯᒪᒐᒃᑭᑦ ᕕᕗᐊᕆᖑᑎᓪᓗᒍ 

ᐊᒃᓱᐊᓗᒃ ᓴᓐᖏᔫᖅᑰᔨᓗᖓ 

ᓄᒃᑭᖕᓂᐊᕋᓱᒋᓚᐅᖅᑐᖓ. ᓈᖅᑯᖅᑐᒐᒪ ᐊᒻᒪ 

ᐊᒃᓱᕈᕐᓗᖓ ᐱᓕᕆᖃᑦᑕᕋᒃᑯ ᐃᒪᓐᓇ 

ᑕᐅᑦᑐᖃᕋᔭᖅᑐᖓ.  

 

>>ᐃᒡᓚᖅᑐᑦ 

 

ᐊᑏ ᐊᖏᕐᕋᑦᑎᐊᕐᓂᐊᖅᐳᓯ ᖁᔭᓐᓇᒦᒻᒪᕆᐊᓗᒃ 

ᖁᕕᐊᓱᒡᕕᖃᑦᑎᐊᓂᐊᖅᐳᓯ.  

 

ᒪᓕᒐᓕᐅᕐᕕᒃ ᐱᔭᕇᖅᑐᖅ. ᒪᓕᒐᓕᐅᕐᕕᒃ 

ᒪᑐᓯᒪᑲᐃᓐᓇᕐᓂᐊᖅᑐᖅ ᕿᑎᖅᑰᒥ, ᕖᕗᐊᕆ 22, 

2024-ᒥ ᒪᑐᐃᓛᖅᑐᖅ 1:30-ᒥ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 12:58ᒥ



 

 

 


